
АГУЙГААС ОЛДСОН ЭРДЭНЭ

	 

	
НЭГ

	 

	Хичээлийн хонх дуугарав. Хэсэг хэсгээрээ бөөгнөрөн болжмор шиг шулганалдаж байсан хүүхдүүд анги ангидаа бужигнан ороход гудам чөлөө дороо нам гүм болов. Зургаа «В»-гийнхэн багшаа хүлээн ном дэвтрээ гаргаж, хичээлд бэлдэн чимээ аниргүй сууна. Завсарлага болгонд түрүүлж, орох бүр сүүлддэг Доржсэмбэ хамгийн сүүлд орж ирэхдээ:

	— Эхний цаг цонхтой. Гадаа хүйтэн байна, юу хийх вэ? гэж хүүхэд болгоныг татаж чангааж өдөж гарав.

	Энэ чимээгээр дүрсгүй жаалууд ширээ ширээнээс үүрнээсээ шуугин гарч ирэх зөгий мэт дуу дуугаа авалцан босож, анги дүүрэн үймээн шуугиан дэгдэв. Чимээ шуугианыг тэвчиж хичээл номоо уншиж байсан, бас гэрийнхээ даалгаврыг хийж чадалгүй ирээд, бусдаасаа будаа идэн хуулж суусан хүүхдүүдийн аль аль нь хийж байгаагаа орхив.

	Бадраа ч бүр ном уншихаа больж нөхдөө харан суусаар өдрийн бодол шөнийн зүүд болон уягдсан Цахиуртын агуйд санаа бодлоор нисэн очив. Зун бушуу болоосой. Цахиуртын агуйг очиж үзэх юм сан. Олон жилийн өмнөх тэр аймшигт тулалдааны ул мөр гэрчлэх зүйл лав бий дээ. Тэр үед өвөө цэрэгт байсан болохоор чухам нарийн учрыг нь мэдэхгүй, манайхан эсэргүү нарт бүслэгдэж хоёр сайхан залуу хувьсгалч амь эрсэдсэн юм гэнэ билээ. Хэний хүү тэгж баатарлагаар тулалдсан юм бол, хөөрхий гэхээс өөр юм эс хэлнэ. Намайг дагуулаад очооч гэхээр хоёулаа тэгж байгаад нэг очно оо гээд өдий хүрлээ.

	Хувьсгалын төлөө амь насаа зориулсан тэр баатруудын түүх намтар, нэр усыг олж мэдэж тогтоох юм сан. Аав, ээж, ах дүүд нь мэдэгдэх юм сан. Алдар гавьяаг нь мөнхжүүлэх хөшөө, самбар босгуулах юм сан. Өвөл хүйтэн, цас мөс ихтэй, зам бартаатай бас хичээлийн цаг учир очих аргагүй. Хагас жилийн амралтаар өвөө эмээ хоёр дээрээ очиж хонийг нь хариулж, ажилд нь тус болохгүй бол горьгүй. Бас өвөө, эмээ хоёр минь намайг санаж сүйд болж байгаа. Би ч өвөө эмээ хоёроо их санаж байна.

	Тэгэхээр зуныг л хүлээхээс. Араатан амьтан элбэг, аглаг тэр ууланд ганцаар явж болохгүй. Харин хэнтэй явдаг билээ? Энэ Доржсэмбэ, Тэгшжаргал хоёрыг цуг явъя гэвэл яах бол? Доржсэмбэ сониуч хүүхэд, за гэнэ. Тэгшжаргал аймхай болохоороо дургүйцэх болов уу? Уг нь юм сүрхий зурдаг хэрэгтэй л хүүхэд. Ер нь энэ нутгийнхан Цахиурт өөд зүглэх, агуйгаар нь орох гэхээр хөгшин залуугүй шууд үгүй гэхгүй мөртөө ямар нэг арга саам хэлж хойргошоод байдгийн нууц учир юу юм бол. Догшин, энэ тэр гэж зарим хөгшид дуугардагтай л холбоотой байх даа. Манай өвөө хүртэл нэг л дурамжхан юм шиг байх юм.

	Тэр аглаг уулын хүйтэн агуйд дайсанд бүслэгдэж эцсээ хүртэл тулалдсан ах нарын тухай яаж мэдье дээ. Хэнээс ч асуухад нарийн тодорхой хэлж өгөх хүн олдохгүй юм. Тийм хүмүүсээ бид мартах ёсгүй. Хэний хүү хэрхэн тулалдсаныг бид л олж алдаршуулах ёстой. Зөвлөлтийн пионерууд иргэний, бас эх орны дайнд, ер нь хувьсгалын төлөө амь насаа зориулсан ах нараа эрэн сурвалжилж, алдаршуулж байна. Манай бусад аймаг, суманд ч ийм хүүхэд олон байна. Харин манай суманд одоо болтол алга... Ерөөсөө ангиараа нөхөдтэйгөө ийм ажил хийхийг ярилцвал яасан юм бэ. Хэзээ хэнтэй нь... гэж бодсоноо нөхдөө харав.

	Тэгшжаргал самбарын дэргэд алиалан зогсож байна. Тэр цамцныхаа халаасыг бараг эргүүлэн хөрвүүлэн байж жижиг цэрд олоод:

	— Би та нарыг зурна. Яг тоншуулд гарч байгаа юм шиг зурна гэхэд шуугиан бага зэрэг намжив. Тэр ямар нэгэн амьтны голдуу толгойн дүрсийг сурамгай гэгч гаргаад, дор нь энэ бол тэр гэж нэг хүүхдийн нэр бичихэд бусад нь хөхөөн шуугина.

	Зарааны дүрсний дор энэ бол Доржсэмбэ гэхэд хүүхдүүд нирхийтэл инээлдэв. Энд тэндгүй үсчин үймүүлж явсан Доржсэмбэ сая учрыг ойлгож, Тэгшжаргал руу ухасхийн хүрч:

	— Би зараа юм уу? Чи яагаад хүн доромжилж байгаа юм бэ! гэж Тэгшжаргалыг заамдан авах гэтэл цаадах нь бултан зугтав.

	Анги дундуур Тэгшжаргалыг элдэж, эс гүйцэхдээ Доржсэмбэ урд эгнээний ширээн дээр үсрэн гараад, хүүхдийн ном дэвтрийг унаган гишгэн Бадрааг хүрэв. Бадраа тосон босож, Доржсэмбээг тогтоон барьж авав.

	— Хичээл хийдэг ширээн дээгүүр балиар гутлаараа яах гэж гишгэж байгаа юм бэ? Гутлынхаа алчуурыг гаргаж, бүх ширээг арч! Тэгээд эзнээс нь уучлал гуй! гэж зандрангуй хэлэхэд:

	— Чамд хамаагүй, хаданд чимээгүй. Наад гар тавь гэж ДоржСэмбэ хэрэн дээ туйлж үзэв.

	Бадраа хоёр бугалаг дээрээс нь барьсан тул Доржсэмбэ яг л цоровдуулсан эмнэг шиг дороо хөдлөхгүй болов. Ширээгээ гишгүүлсэн хүүхдүүд тэр хоёрыг тойрон шавж:

	— Бушуу арч, заавал арч! гэж шаардан шуугина.

	— За арчих уу, Үгүй юу? Нөхдийнхөө шаардлагыг биелүүлэх үү, үгүй юу? гэж Бадраагийн барьцаа чангалахад Доржсэмбэ өвдсөндөө ярвайж:

	— Арчъя, далан таваар бууж өгье! гэж тавиулав. Тэгснээ зальжин царайлж, тэгнэ байх аа, удна байх гээд зугтахад Бадраа ухасхийн Доржсэмбээг дахин барьж авав.

	— Хэрвээ эвээр болохгүй бол хүчээр арчуулна даа гээд түүний нэг шуун дээрээс атган нөгөө гараар нь бүх ширээг арчуулж эзнээс нь уучлал гуйлгаж байж сая тавив. Доржсэмбэ хаширсангүй, дахиад л үймүүлж гарав.

	Анги даасан багш Сарантуяагийн орж ирэхийг бөөн үймээн шуугиан болж байсан хүүхдүүд эхлээд эс анзаарчээ. Самбарын дэргэд дуугүй зогсож байгаа багшаа харсан хүүхдүүд гэмшин, бие биеэ нудран өөр өөрийн ширээнд суусаар ганц Доржсэмбэ л үлджээ. Тэрээр бусдынхаа хэлж дохиж байгааг ойлгосонгүй. Хүүхдүүд яагаад ингэж гэв гэнэт нам гүм болон суудлаа эзэлсний нь ч учрыг ойлгосонгүй. Бадраагийн ширээнээс холуур байгаа дийлдэг хүүхдийнхээ ном дэвтэр, харандаа, шугам, дайралдсаныг шүүрэн авч ийш тийш нь шидэлсээр самбарын тэнд очихдоо багшаа гэнэт харжээ. Доржсэмбэ зогтусан шилээ нэг маажсанаа шурдхийн суудалдаа сууж, хөлсөө ханцуйгаараа шудрав.

	Дандаа сайхан ааштай, нүдээрээ инээмсэглэж явдаг багш нь хавирган сар шиг жирвэгэр хөмсгөө атиралдуулан зогсохыг хараад хүүхдүүд хирдхийн цочжээ. Багшийн уурласан учрыг олох гэж хүүхдүүд дор бүрнээ бодолд автана. Шуугьж үймж байснаас л боллоо. Юу гэж асуувал юу гэж хариулах билээ? гэж зарим нь хэлэх үгээ бодож байхад зарим нь хий балмагдаж, ном дэвтрээрээ оролдон сууна.

	Өөрийнхөө өмнө бүлтэлзэн суугаа гэнэн хонгор охид хөвгүүдийг хараад, Сарантуяа багш өөрийгөө барин юунаас эхэлж юу ярихаа эргэлзэн бодов. «Захаас нь аваад зад загнаж, хатуу зэмлэе. Яасан үг мэддэггүй задарсан хүүхдүүд вэ? Дандаа хэрэг түвэг гаргаж хэл ам таталж байх юм. Муу сайн юмнуудыг яасан ч яадаг юм бэ!» гэж дэлбэртлээ уурлаж, багш нарын өрөөнөөс гүйхээрээ шахам орж ирсэн ажээ.

	Ангид орж ирэхэд нь ёстой эзгүй гэрт ишиг хурга хашсан мэт бөөн бужигнаан шуугиан болж байгааг хараад бүр ч уур нь хүрчээ. Дэвхцэн чарламаар санагдсан авч хоолой нь гарч өгөхгүй түдсэн нь хэлэх үг, дуугарах эвээ олох сэхээ өгчээ.

	Эхлээд «Хүүхэд бол хүүхэд шүү» дээ гэдэг бодол Сарантуяад төрж «Сараа чи алдсан дээрээ бүр алд дэлэм алдах нь. Уураа тат, ухаалаг бай! Чи бол эдний багш, насанд хүрсэн хүн, сурган хүмүүжүүлэгч шүү!» гэж хэн хүн чихний нь үзүүрт шивнэх шиг болоход нээрэн хүүхэд бол хүүхэд гэж хэдхэн жилийн өмнөх сурагч ахуй балчир нас нь сэтгэлд нь бууж нүднээ тусав. «Гэнэн хонгор, цайлган цагаан хүүхэд ахуй нас, хүний хамгийн аз жаргалтай сайхан үе. Эцэг эх, ах, эгч, ачлалт багш нарын анхаарал халамж, хайр ивээлээр амьдралын түмэн учир утгыг ухаарч, сурч мэдэх үе. Үр хүүхдийн эрүүл энх, сурч хүмүүжихэд хамаг бүхнээ зориулдгийн чухам учир ч энэ билээ. Эдний хэн болох нь багш надаас л болно. Эрдэм мэдлэгтэй, даруу түвшин, шударга ариун иргэн болгох үүрэг над оногдсон юм. Энэ дөчин хүүхэд ямар хүмүүжил мэдлэгтэй, ямар хүмүүс болох нь надаас л шалтгаална. Ангийн хүүхэд сахилга сурлагаар сургуулийн хэмжээнд муу гэгдэж байгаа нь сэргэлэн цовоо, энэ хөөрхөн хүүхдүүдийн буруу гэж үү? Анги удирдсан багш миний буруу биш үү! Багш нарын зөвлөгөөнөөр сонсголыг минь авч, тал талаас хатуу ширүүн шүүмжилсэн нь долоон зөв Надад өгч байгаа үнэлэлт дүгнэлт ч зөв. Би энэ ангийг хоёр жил удирдахдаа чухам юу хийв ээ?

	Хүүхдийг юу юугүй дүрсгүй, муу авдаг, үймүүлдэг, энэ тэр гэж учир начиргүй бухимдаж, уурлаж уцаарлаж, ноомой хүлцэнгүй байлгах л гэж муйхардаж байж шүү дээ. Хүүхдийг сэргэлэн цовоо, ухаалаг, авхаалж самбаатай, зориг тэсвэртэй, соёлч, хамтач болгох олигтой юм хийгээгүй нь үнэн. Хүүхэд бүрийн онцлог, дур сонирхол, авьяасыг мэдэж чадаагүй байна. Чухамдаа ангийнхаа хүүхдийн эцэг эхийн хурлыг ч зохион байгуулж хийлгэж чадахгүй хоёр жил мунгинаж байна.

	Дөчин хүүхдийн цөмийг битгий хэл, тал хувийн ч эцэг эхийг ганц удаа цуглуулж чадалгүй хоёр жил болжээ. Тэдний гэр орноор бүрэн явсангүй. Манай анги хэдхэн жилийн өмнө ямар байлаа. Тун ширүүхэн хүүхдүүдтэй анги байсан биш билүү! Гэтэл Дашдоо багш дааж аваад, төдий л удалгүй тэргүүний сахилга, сурлагатай анги болж мандаж гарсан.

	Тэгээд манай анги арваа төгстөл сургууль дээрээ байтугай улс даяар дээгүүр яригддаг анги болсон шүү дээ. Тийм багшаар хүмүүжсэн, тийм ангийн хамт олны нэг би ямаршуу ажиллаж, юу бүтээж байна вэ? Энэ янзаар бол би багш байж чадахгүй хүн байна. Хэрвээ чаддаг бол чаддагаа, чаддаггүй бол түүнээ үзэж, нэг тийш болохгүй бол горьгүй нь.

	Ачит багш нарын зааж сургасан биеэр үзүүлж хүмүүжүүлсэн үлгэр жишээнээс сурч мэдсэн юм над их бий. Харин түүнээс би ажил хэрэгтээ эзэмшиж хэрэглэж чадахгүйдээ л энэ. Бүтээлчээ больё гэхэд би хуулж хэрэглэж ч чадахгүй байна.

	Дашдоо багш хүүхэд бүрийн ааш зан, авьяас чадвар, дур сонирхол, бас сул дутагдалтай талыг нь таван хуруу шигээ сайн мэдэж, ямар сонин сонин хэлбэрийн, энгийн мөртөө үр нөлөөтэй ажил зохиож нийтийнх нь хүртээл болгодог байлаа. Багш маань тэр бүх ажилд ер үүртэж түүртсэн, эцэж ядарсан шинжгүй, ямагт түвшин дөлгөөн, баяр баясгалантай явдаг сан. Гэтэл би яаж байна? Хийж гийгүүлсэн юмгүй мөртөө нэг л их завгүй, сандарч тэвдсэн амьтан сүржигнэж явах юм.

	Доржсэмбэ дүрсгүй, Тэгшжаргал муу сурдаг, Бадраа онц сурдаг гэхээс өөр надад мэдэж байгаа юм юу байна? Яагаад муу авдаг, яагаад сайн сурдгийн нь чухам шалтгааныг ч олоогүй, Бадраад эцэг эх нь сайн тусалдаг байх. Харин Тэгшжаргалын аав ээж тиймгүй байх гэдэг таамаглалаас өөр юмгүй хөвж явна шүү дээ.

	Дашдоо багш хүүхэд бүртэй дотно нөхөрсөг байж, юм бүрд тэднээ түшиж «Тэгвэл зүгээр үү? Чи юу гэж бодож байна» гэж саналыг нь сонсоод дараа нь би тэрний саналыг зүйтэй гэж үзэж байна. Гэхдээ тэгж хийвэл бүр зүгээр юм гэж өөрийн бодлоо хэлдэг байсан нь их учир утгатай юм байжээ.

	Миний саналыг багш зүйтэй гэж дэмжсэн гэж тэр хүүхэд урамшиж уг ажлыг ёстой хийсэн юм шиг хийдэг байж билээ. Бас манай ангийн хүүхдийн эцэг эх хэзээний л багш дээр ирж, эвдэрч хэмхэрснийг засаж сэлбэхээс эхлээд хамаг ажилд тусалдаг байж билээ. Тиймээс манайд бүтэхгүй ажил, дутуу юм нэг ч байгаагүй биш үү. Тэгэхэд над тийм дэмжлэг мөн алга. Жишээ нь л гэхэд өчигдрийн эцэг эхийн хуралд дөчин хүүхдийнхээс дөнгөж долоон хүүхдийн эцэг эх уван цуван ирсэн болж, олигтой ярьж хэлэлцсэн юмгүй тарлаа. Сурлага, сахилгаар муу хүүхдийнхээс нэг нь ч ирсэнгүй. Энэ бас л миний ажил зохион байгуулж чадахгүй байгаагийн нэг гэрч» гэж бодож зогссон Сарантуяа багш эцэг эхийн хуралд аав ээж нь ирээгүй хүүхдийг нүдээр бүртгэн харав.

	— Танайхаас өчигдөр хуралд яагаад хүн ирсэнгүй вэ? гэж багшийн асуусан энэ асуулт эх эцэг нь хуралд ирээгүй хүүхэд бүрийг цочоон тэвдүүлэв. Хүүхэд бүр дор бүрнээ нэг арга шалтаг оловч цөм л нэг адил. Нэр заагдсан намхан охины царай час улайж, духны нь хөлс дороо бурзайн хэлэх үгээ олж ядан зогсоно.

	— Ээж өвчтэй, аав хөдөө явсан гэж дуулдах төдий хэлэв.

	— Танайхаас?...

	— Дүү өвчтэй, аав хуралтай байсан гэнэ.

	Бадраагийн ээлж ойртох тутам түүний чих хүзүү улайж тэвдэв.

	Бадрааг Ээж нь оюутан байхдаа төрүүлж төдхөн хөхнөөс гаргаж хөдөө аав ээж дээрээ өгчээ. Ингээд Бадраа өвгөн аав, эмгэн ээж хоёр дээрээ хөдөө өсөн бойжжээ. Жил бүрийн зуны амралтаар аав, ээж хоёр нь хүү дээрээ очивч тэр хоёрт ер дасаж өгсөнгүй. Бадраа аав ээж хоёроо ах эгч, өвөө эмээ хоёроо аав ээж гэнэ.

	Бадраагийн аав ээж хоёр сургуулиа төгсөөд сумандаа ирж суурьшаад хүүгээ аваачих гэхэд бас очиж өгсөнгүй. Ядаж ядаж эрүүл саруул өсөж өндийж байвал хаана байсан ч яах вэ гэж аав ээж хоёр нь Бадрааг өвөө, эмээ хоёр дээр нь орхижээ. Намар сургууль цугларахад Бадраа аав ээж дээрээ ирнэ. Гэлээ ч ганцаараа тусдаа өрөөнд орж айлд сууж байгаа хүүхэд мэт биеэ авч байна. Өвөө эмээгээ ирэхээр баяр хөөр болж өөрийн өрөөнд оруулна.

	Яван явсаар ах эгч гэхээ больж аав ээж гэдэг болсон авч бас л хүнийрхүү. Цаад хоёр нь ч миний хүү энэ тэр гэж нялуурч сүйд болохгүй мөрөө хөөнө. Бадраагийн өвөө ач хүүдээ багаас нь хуучин шинэ бичиг заасаар тавтайгаас нь уншиж бичдэг болгожээ. Өвөө эмээ хоёр нь ач хүүгийнхээ сэргэлэн цовоо, юмыг нэг л харвал түдэлгүй сурчихсан байдагт гайхаж бахархана.

	Бадраа зургаатай байжээ. Өвөө нь сум руу хуралд явж, эмээ нь хонио хариулахаар гарахад Бадраа ганцаар үлджээ. Бадрааг ганцаар үлдэх бүр эмээ нь хонио гэрийн барааны газар бэлчээж ач хүүдээ сэтгэл зовон байн байн дурандаж байдаг ажээ. Энэ өдөр ч эмээ нь тэгж дурандаж явав. Дурандах бүр л Бадраа гарч орж ямар нэг юм хийж байгаа харагдана. «Ач хүү минь юу хийж байгаа юм бол? Ер зүгээр суудаггүй хачин хүүхэд шүү. Өвгөн буугаа аваад явсан. Дарь сум нь далд бий. Хутга шөвгөөр ч гайгүй байгаа» гэж эмгэн хамар давсан хонио эргүүлээд дахиад л дурангийн харааг гэр тийшээ тусгав.

	Бадраа үзэгдэхгүй байна. «Ач хүү минь яагаа юм бол? Ном бариад суу чаа юм болов уу? Зарим хүн хүүхдийг багаас нь ном дэндүү шагайлгах муу гэх юм. Манай Бадраа номыг нэг л барьж авбал дуусгахаас нааш орхидоггүй хүүхэд. Нүд энэ тэрд нь гэм халтай юм биш байгаа даа» гэж бодон дурандаж байтал горхины тэнд нэг юм бүртэлзэж харагдав.

	Эмгэн ахиулан харвал Бадраа горхиноос ус барьж явав. Нээрэн усгүй шүү дээ гэж эмгэн дуу алдав. Бадраа ойр ойрхон амарсаар гэртээ ирэв. Тэгээд удалгүй яндангаар нь утаа суунаглаж эмгэнийг сандаргав.

	Хонио гэрийн зүг эргүүлж яарсаар ирвэл Бадраа цай чанажээ. Тогоон дээр шөл буцалж Бадраа гурил элдэж суужээ. Энэ үеэс Бадраа хүүг нутаг усаараа шагшин магтдаг болжээ.


Дөрөвтэйгөөсөө хурдны морь унаж, түрүүлж байсан чадмаг хүү л гэнэ. Тавтайгаасаа хуучин шинэ аль алинаар уншиж бичдэг эрдэмтэн болох хүү л гэнэ. Гэр орондоо хийхгүй юм гэж үгүй гэнэ. Өвгөн эцгээ мөн хуулжээ. Мал нүдлэхдээ гаргуун гэнэ. Өөрийнхөө малыг байтугай хавийн суурийн айлуудын малыг анддаггүй гэнэ. Дамдин улсын нэртэй анчин, сум гарздаж байсан түүхгүй хүн. Ач хүүтэйгээ шав буудаад хожигдсон гэнэ. Үнэн бол сүрхий хэрэг шүү. Үнэн гэнэлээ, нүдээрээ үзсэн хүн байгаа юм чинь гэж амтай болгон Бадрааг магтана.

	Анх сургуульд ороход нь аав ээж нь анги алгасуулж сургах гэсэн боловч өвөө нь эс зөвшөөрчээ. Бадраа сургуульд орсноос өнөө хүртэл тувтан онц сурч байгаа ажээ. Багаасаа бичиг сурсны дээр аав, ээж хоёр нь дээд боловсролтой хүмүүс болохоор сайн тусалдаг байх. Яаж тусалж, хэрхэн ажилладаг туршлагыг нь бусад эцэг эхэд яриулъя гэж багш өөртөө төлөвлөсөн боловч хясахад Бадраагийн аав ээж хоёрын хэн нь ч эцэг эхийн хуралд ирсэнгүй.

	Бадраа хурал болохоос хоёр хоногийн өмнө ангийн эцэг эхийн хуралтай гэж багшийн хэлүүлснийг аав ээж хоёртоо хэлжээ. Яг хурал болох өдөр ч хурал долоон цагт, одоо хагас цаг, хорь, арав, таван минут үлдлээ гэж ахин дахин сануулж яджээ.

	Аав, ээж хоёр нь эхлээд чи, би гэж шөргөлцөж байснаа сүүлд нь хурал зөвлөгөөн олширч байна гэж баахан маргаан мэтгээн болоод нэг нэг ном барьж ор орондоо хэвтээд өгчээ.

	Бадраа юу хэлэхээ бодож олохгүй дотроо бухимдан сууна. Эцэг эхдээ хэлээгүй гэж өөрийгөө гүтгэх нэг хэцүү. Хөдөө гадаа явсан гэж худал хэлэх бүр ч жигшүүр. Хэлээд сануулаад байхад хэн нь ч явж өгөөгүй гэх бас л нэг эвтэй биш санагджээ.

	— За Бадраа! гэж багшийн дуугарахад тэр давхийн босов.

	— Багш аа, аав ээж хоёр маань хөдөө бригадад байдаг.

	— Юу? Тэд чинь өвөө эмээ чинь биз дээ. Нэгдлийн зоотехникч Алтанцэцэг, сумын малын эмч Мягмар хоёр чиний аав ээж биз дээ? гэхэд Бадраа хэсэг түгдэрснээ, мөн гэв.

	— Тэгээд тэд чинь эзгүй байсан уу?

	— Гэртээ байсан.

	— Чи тэдэнд хэлээгүй юм уу?

	— Хэлсэн.

	— Тэгээд...?

	— Өөр хурал зөвлөгөөнтэй байсан юм уу?

	 — Тийм юманд яваагүй, гэртээ байсан.

	—Тэгээд яасан хачин юм бэ?

	— За мэдлээ, суу Бадраа гээд Сарантуяа багш үлдсэн хүүхдийг бүртгэн харснаа цааш асуухаа болихоор шийдэв. «Бадраа угаасаа сүрхий ухаалаг, бас хашир хүүхэд юм байна. Энэ хүүхэд хариултаараа над нэг юм хэлж өглөө. Нээрэн л би гуядах ёстой хөлөө биш урд хөлийг нь бүдэрлээ гэж хойд хөлийг нь гуядан аа гэгч болж байна. Хамгийн буруу нь хүүхдээр эцэг эхэд нь хурал зарлуулсанд л байна. Манай зарим эцэг эх ухамсаргүйгээс ч юм уу, голдуу тоомжиргүйгээс хүүхдийнхээ үгийг хүндэлж үздэггүй байх нь. Олон хи хүүхэд хэл хүргээгүй гэж өөрийгөө буруут болгож байна. Зарим нь өөрийгөө, эцэг эхээ буруут болгохгүй гэж элдэв худал шалтаг хэлж байна. Над шиг аргаа олдоггүй багш, хүүхдийнхээ үгийг хүндэлдэггүй Алтанцэцэг шиг эхийн хооронд бидний баясгалант ирээдүй энэ ариун хүмүүс худал хэлдэг, залилдаг муу заншил ч сурч болзошгүй нь. Дашдоо багш хэзээ биднээр хурал зарлуулж байлаа. Харин дугтуйтай бичиг өгүүлдэг байсан. Тэр нь хурлын урилга байдаг сан. Сурган хүмүүжүүлэгч, ухаантай хүний арга ажиллагаа ийм энгийн мөртөө гүн утга учиртай байдаг юм байна. Илт буруу юм өөрөө хийчхээд энэ хөөрхөн дүү нарынхаа нүүрийг улайлгаж муйхардаж ч байх» гэж бодсон Сарантуяа багш дуугаа нам болгож:

	— Эцэг эхийн хуралтайг аав ээждээ хэлээгүй хүүхэд байна уу, хэлсэн хүүхэд гараа өргө! гэхэд бүх хүүхэд гараа ярс хийтэл өргөв. Тэдний дотор дөнгөж сая мартаад хэл хүргээгүй гэж гөлийж байсан хүүхдүүд ч байв.

	— За гээд багш магнайгаа илээд суухад хүүхдүүд ч гараа буулган сая нэг бүтэн амьсгаа авав.

	 

	
ХОЁР

	 

	Сарантуяа тэр цаг минутаас эхэлж хүүхэд нэг бүртэй, дараа нь эрэгтэй, эмэгтэйгээр нь, сүүлд нь бүх ангиар нь уулзаж сурлага, сахилгатай тэргүүний анги хамт олон болох тухай ухуулж учирлаж уйгагүй оролдож орой бүр гурван хүүхдийн гэрээр орж эцэг эхтэй нь ярьдаг болжээ. Хичээл тарав. Тэгшжаргал гадаа хаалган дээр хүлээж байгаад Доржсэмбийг тосон уулзав.

	— Сэмбээ хоёулаа Бадраагийнд очъё.

	— Яах нь вэ? Би зургаа “Б”гийнхэнтэй бөмбөг өшиглөнө.

	— Ийм хүйтэн, шуургатай өдөр яаж бөмбөг өшиглөдөг юм бэ. Харин Бадраагийнд очъё. Чи бид хоёрыг ирээрэй гэсэн. Бидэнд чухал яриа байгаа юм. За явъя л даа.

	— Би ч тогломоор л байна. За яах вэ, очвол очъё гэв.

	Хоёр жаал шуурга сөрөн уралдан гүйлдсээр ирэхэд Бадраа цонхоор харж байгаад хаалгаа нээж өгөв.

	— За найзууд аа. Хувцсаа тайлчих. Гурвуулаа цай ууна. Тэр тосгуурт ус бий. Гараа угаачих гэж алчуур барьж ирэхэд Доржсэмбэ хэдий дургүй байсан авч нэрэлхээд хэлсэн бүгдийг ёсчлон хийв.

	Бүр нэг маяг болсон эд байна. Дахиад л шагайхаа больё гэж бодсон авч Тэгшжаргал юм бүгдэд шаардуулалгүй түрүүлэн хийж байгааг хараад энэ муугийн л дор орохгүй гэж Доржсэмбийн Хор нь хөдлөв. Тэд цай ууж дуусахад Бадраагийн аяга шаазангаа хурааж угаан тавиурт тавихад Тэгшжаргал туслав.

	Гурвуулаа миний өрөөнд орж сонин юм ярилцах уу гэхэд Доржсэмбэ бас л татгалзаж чадсангүй даган оржээ. Цахиуртын агуйн бүдэг бадаг түүхийг сонсоод, Доржсэмбийн нүд гялалзан намайг авч яваарай гэж яаран хэлэв. Доржсэмбийг дүрсгүйтэх, Тэгшжаргалын алиалан үймүүлэх татраад, гаравч оровч Бадраа тэр гурав салахгүй, зай завсар л гарвал нэг дэвтэрт бичсэн юмыг уншиж хоорондоо маргаж, хүн ойртохоор таг дуугүй. болж таран явдаг болсныг ангийн хүүхдүүд төдийгүй Сарантуяа багш ажиглажээ.

	Гэлээ ч өдөр бүр хичээлийн дараа зургаа «В»-гийн хүүхдүүд Бадраагийнд ирэх нь нэмэгдсээр нэг мэдэхэд хориос давсныг хэн ч эс ажжээ.

	Сарантуяа багш ангийнхаа хүүхдийн гэр орноор орж эцэг эхтэй нь ярилцаж санал бодлоо солилцсоор. Хүн болгон адилгүй, хөлөг болгон жороогүй гэгчээр хүүхэд бүрийн гэр орны тохижилт, ариун цэвэр, эцэг эхийн зан ааш, яриа хөөрөө бас л харилцан адилгүй. Орсон айлын аль нь ч хэр хэрэн дээ тохь тухтай, хүүхдийн ном дэвтэр хэрэглэх зүйл бэлэн, хичээл даалгавар хийх боломжтой.

	Харин хүүхэд бүрийн эцэг эх хоёул хоёулаа ажил хийдгээс тэднийг ажлаас тарж иртэл хүүхдүүд гэр орондоо бие дааж байна. Хичээл давтах, гэр орны ажил хийх эд бүгд тэр хүүхдийн дурын хэрэг болно. Охид бол хөвгүүдээс ялгаатай. Тэд хичээл тараад гэртээ ирж, хог шороогоо цэвэрлэж, гэр орны ажил хийнэ. Хөвгүүд голдуу гадуур тоглоом наадам эргүүлж, эцэг эхтэйгээ уралдан орж ирнэ.

	Ажилд ядарсан эцэг эхийн олон хи сайн л бол «Даалгавраа хийсэн үү? Хичээлээ уншсан уу? Суу, хий» гэх төдийгөөр өнгөрөхөөс биш өнөөдөр ямар хичээл орсон, ямар дүн авсан, юуг нь ойлгохгүй байна. Маргааш ямар ямар хичээл орох вэ, түүндээ хэр бэлтгэсэн? Гэх чилэн нарийн ширийн юмыг дурсах нь ховор. Бүтэн долоо хоногийн турш ч хүүхдийнхээ сурлагыг сонирхохгүй, тэр бүхнийг багшид нь даатган явдаг эцэг эх ч Сарантуяад тааралджээ.

	Бадраагийн аав, ээж хоёр лав ийм биш гэж уулзаж ярилцахаар Сарантуяа тэднийд очив. Хаалга тогшиход Бадраа хаалга тайлж өгөв. Тэрээр цамцаа тохойгоо хүртэл шамлаж хормогч зүүж, нэг гартаа угааж мушгисан даавуу барин зогсож байв.

	— Аав ээж чинь бий юу?

	— Аав бригад руу явсан. Ээж одоо ирэх байх.

	— Чи ганцаараа байгаа юм уу?

	— Доржсэмбэ, Тэгшжаргал хоёр байгаа. Багш аа суу! гээд халуун савнаас цай аягалан барьж, сияан, савнаас хэдэн хуушуур авч таваглаж тавив. Эднийх гал тогооноос гадна хоёр тусдаа өрөөтэй ажээ. Гал тогооны өрөө цэвэр цэмцгэр, юм бүхэн нь гял цал.

	— Та гурав тэгээд юу хийж байгаа юм бэ?

	— Тэр хоёр хичээл давтаж байгаа гээд цааш нэг юм хэлэх гэтэл хаалга хүчтэй балбав. Бадраагийн ээж Алтанцэцэг ажлаас ирж байгаа нь энэ ажээ.

	— Миний хүү, ээжийнхээ шаахайг... Май энэ пальто аваарай. Ээж нь завсарлагагүй хуралдаад үнэг гүйцэх нь. Хоол бэлэн үү? Аав нь ирээгүй юу? Хөдөөгөөс сүү ирүүлж үү? Ээжийн нь дан дээл хаана байгаа бол, олоод ирээрэй. Аавыг нь нэг залуу сураглаж ирээгүй биз? гэсэн бөөн асуулт тавин хангинаж гарав. Бадраа ээжийнхээ ам хамхихыг хүлээн байж:

	— Сараа багш ирсэн гэж шивнэв.

	— Өө яамай л даа гэснээ Алтанцэцэг дан дээлийнхээ нэг ханцуйг гүйцэд өмсөлгүй, гал тогооны өрөө рүү шурдхийн орж ирэв.

	— Сайн байна уу, найз аа? Яаж нэг орж ирээв дээ. Миний хүү багшдаа цай, хоол. За тэгээд сонин хачин юутай вэ? гэж мөн эх захгүй асуулт хөвүүлж Сарантуяагийн өмнөх тавагтай хуушуураас нэгийг шүүрдгийн даваан дээр Бадраа барьж ирсэн алчуураа ээжийнхээ гарт атгуулжээ.

	 — Уучлаарай, Сараа минь. Манай хүүгийн захиргаа хатуу шүү. Би... гээд гараа угаахаар явав.

	Алтанцэцэг цай хоолоо идэж уух зуураа эцэс захгүй яриа дэлгэв. Бадраа ээжийнхээ ярианы зайг тэвчээртэй хүлээж зогссоноо хуушуур хазах үед нь:

	— Ээж ээ, би Тэгшжаргалынд очиж түлээ хөрөөдөлцөөд ирье гэхэд Алтанцэцэг ам завгүй учир толгой дохин хоцров.

	Сарантуяа багш тэр орой гурван айлаар орохоор төлөвлөсөн боловч ганц Алтанцэцэгийн ярианд уусан мансуурч, цаг  хэдий орой болсныг мэдэлгүй өнгөрөөжээ. Залуу эх яриандаа улам халж өөрс ний хөө, бас Бадраагийн өрөө, хамаг байдгаа үзүүлжээ.

	Эднийх галладаг пийшинтэй модон байшинд суудаг авч яг л зочид буудлын тэргүүн зэргийн байр шиг тохитой ажээ. Пийшингийн дэргэд жижиг хайрцагт урт богиногүй нэгэн жигд хөрөөдөж хагалсан түлээ хурааж, аль хэдийн хог дээр хэвтэх болсон хөнгөн цагаан савны хонхор ёнхрыг нямбай тэгшлэн, гялалзтал зүлгээд нүүрс хийжээ. Хог шороо, утааж арчих, түлээ түлш бэлтгэх, хоол унд хийх энэ бүх ажилд Бадраа аав ээжийнхээ гарыг хүргэдэггүй гэнэ.

	— Хүүг сургуульд хөдөөгөөс ирэхээр Мягаа бид хоёр ёстой нэг жаргадаг юм. Хүүгээс урьтах гээд ер чаддаггүй юм. Яаж амжуулдгийг нь ч гайхаад олдоггүй шүү. Нэг л мэдэхэд хийчихсэн байдаг. Тэгээд энэ ажил төрөл түүнд дарамт болж байгаа шинж огт үгүй. Бид хоёрын хувцсыг хүртэл угааж индүүдээд, эвхээд бэлдчихсэн байдаг юм.

	Бүтэн сайн өдөр хүү минь ганц өглөө жаал унтаж амраг гээд түрүүлж босох гэж ядлаа. Хэзээний босчихсон, цай цүүгээ чанаж, ууж идчихээд ном уншиж суудаг юм. Аав ээж хоёр л тэгж сургасан байх. Мягаа бид хоёрт гийгүүлсэн юм байхгүй. Манай хүү цаг баримтална гэдэг тун хатуудаа. Цагийн хуваарь нь энэ гэж Бадраагийн гариг гаригаар хийсэн хуваарийг үзүүлэв.

	Манай аав ээж хоёр нямбай ажилсаг нь ажилсаг улс аа. Гэхдээ Бадраа гайхмаар хачин хүүхэд. Бид хоёр харин хүүгээсээ л овоо юм сурч байна. Бид хоёрын хийсэн санаанд нь таарахгүй болохоор дуугүй босож очоод засаад хийдэг юм. Сүүл сүүлдээ хүүгийнхээ энэ битүү зэмлэлээс айж аль болохоор хүүгийн санаанд тааруулах гэж мэрийдэг болж байна.

	Энэ хуваарь дээр байгаа эрэн сурвалжлах ажил гэдэгт л цаг хайрладаггүй хүүхэд дээ. Өнгөрсөн сайн өдөр Тэгшээ энэ хоёр хаа байгаа Харганат ороод ирсэн байна билээ. Сэрээд чимээ чагналаа, ер мэдэгдэх юм алга. Шөнө орой болтол өрөөндөө нэг юм хийгээд байх шиг байсан. Орой унтаад сэрээгүй байгаа юм байх даа гээд яаран босож ирлээ. Тэгсэн чинь галын өрөөний ширээн дээр «Аав ээж ээ, цай бэлэн шүү. Тэгшээ бид хоёр Харганат орж Жанчив өвөөтэй уулзаад ирэхээр явлаа. Санаагаа битгий зовоогоорой, арван зургаан цагт заавал ирнэ» гэж бичээд тавьсан байлаа. Бараг өртөө газар шүү, явган явсан байна билээ.

	— Тэгээд яг л цагтаа бөөн баяр болон орж ирээд:

	— Ээж ээ, та амар, хүү нь хийе? гээд булаах нь холгүй гараас минь мах заазуур авч хоол хийж гарсан.

	— Миний хүү тэр хол газар өвлийн хүйтэнд явган яаж байгаа нь энэ вэ? Аав ээждээ хэлсэн бол унаа олоод өгч болох байсан шүү дээ гэхэд минь:

	— Нэгд, илүү түвэг, Хоёрт, цэвэр агаарт Явган явах сайхан шүү дээ ээж ээ гэсэн.

	— Миний хүү тэгээд Жанчив өвөөтэйгөө уулзав уу? Бие нь сайн байна уу Гэхэд:

	— Уулзлаа, сайн байна. Уржигдар эмгэн нь ирж ач охиндоо эм захисан юм. Тэр эм нь байхгүй байгаад өчигдөр аймгаас ирэхээр нь аваад аваачиж өглөө. Жанчив өвөөгийн эмээ энэ сүү, цагаан тос өгсөн юм гэж хүү маань Мягаа бид хоёрыг дайлсан.

	Манай хүүгийн хийдэг нэг ажил бол энэ цуглуулга гэж шүүгээг нь нээв. Нимгэн банзаар цэвэрхэн хийж нүд гаргаад тус бүрд нь хөвөн дэвсэж хийсэн янз бүрийн эрдэнийн чулуу, элдэв шил шаазан, атиралдаж байгаа могой, дүүлж байгаа зээр мэт дүрс бүхий мод мөчир, үндэс хуучин шинэ олон зүйлийн мөнгө цаас байв. Үзмэр бүхэн үсгийн дарааллаар хийсэн тайлбар, хувийн дугаартай юм.

	Цоожтой шүүгээнд байгаа арваад зузаан дэвтрийг зааж тэнд их юм бий. Түлхүүрээ биеэсээ салгадаггүй юм. Зүйр цэцэн үг, оньсого, ардын дуу, ерөөл магтаал элдэв сонин үзэгдэл юмны тухай тэмдэглэл байдаг юм. Зүйр үг хавар хичээл тарахад лав л таван зуу хүрээд байсан. Оньсого ч мянгыг аль хэдийн давсан байх.

	Хүү минь энэ бүхнийг өөрөө л хийдэг. Бид хоёрт нэмэр болж байгаа юм байхгүй. Уржнан Мягаа нэг хөдөө явж ирэхдээ хэд хэдэн оньсого олж босго алхангуутаа:

	— Миний хүү бичиж, тогтоож аваарай. Аав нь сонин оньсого олж ирлээ гэж баяр болон хэлэхэд хүү ч урамтай тосон дэвтрийг нь авч шуналтай нь аргагүй уншив. Тэгснээ, өө энэ үү гэх мэт эцгээ харснаа "Цөм надад бий" гээд дэвтрийг нь буцааж өгсөн. Түүнээс хойш цаад хи нь ч тийм юмаар хөөцөлдөхөө больсон гэв.

	Сарантуяа багшийн нэг юм тодруулахаар л ам нээх гэхэд Алтанцэцэг тосон авч, холбогдох холбогдохгүй дэвэн дэлхийн юм хаман хөвүүлнэ. Сүүлдээ Сарантуяа, залуу эхийн яриагаа дуусгаж амьсгаа авахыг хүлээсээр арай гэж нэг завсар олж:

	— За их баярлалаа найз аа. Цаашдаа байнга харилцаатай байя. Манайхаар очоорой! гэж хэлэв. Алтанцэцэг ярьсаар хаалга хүрээд үлдэв.

	Сарантуяа багш энэ үдшийг тийм ч дэмий өнгөрүүлсэнгүй гэж баяртай алхана. Аманцар, цаана наана гэж элдэв муу юм бодож санадаггүй ярьдаг залуу эх Алтанцэцэгийн ярианаас Бадраа хүүгийн тухай багагүй юм мэдэж авчээ. «Явсан нохой яс зууна» гэгчээр хийе, бүтээе гэвэл ийм л байдаг байх нь. Сүүлийн үед Тэгшжаргал муугаа арилгаж, Доржсэмбэ үймүүлж хэрэг түвэг гаргахаа больж байгаа ч Бадраатай нөхөрлөснийх, түүний нөлөө байж болох нь. Эд маань ер нь Тимурын баг шиг ямар нэг юм сэдээд, ажиллаад байгаа шиг санагдаад явчих чинь. Хөдөөгөөс эм авах гэж ирээд хоосон буцсан хүмүүст эм хүргэж өгч байгаа чинь нэгийг хэлж байгаа биш үү? Хүүхдүүдийн дунд орж чадвал тэдний санаж бодож, хийж байгааг сая мэдэж чадна» гэж Сарантуяа багш зам зуураа ч, харьсан хойноо ч сайтар бодов.

	 

	
ГУРАВ

	 

	Сарантуяа багшид ангийнхаа сурлага сахилгыг сайжруулах хугацаат үүрэг өгснөөс хойш нэг улирал өнгөрчээ. Захирлын өрөөнд, багш нарын зөвлөгөөн дээр болсон яриа, шүүмжлэл төдий удалгүй ам султай нэгний нь тоглоом шоглоомоор дамжин, дээр нь овоогоо с овоо хачир хандив нэмэгдэж зургаа «в»-гийнхний сонорт хүрчээ. 

	Энэ яриаг тараасан анхны эзэн бол зургаа «а»-гийн багш Должинцоо ажээ. Должинцоо багш ангийнхаа хүүхдэд яриа хийж цухалдахдаа та нар байсаар байгаад зургаа- «в»-гийнхэн шиг анги даасан багшаа хэл аманд оруулж, багш нарын өмнө нүүрийг нь улайлгаж, сургуулийн хэмжээнд нүдний булай болгох гээ юү. Тэдний хүүхдүүд сахилгагүйтсээр байгаад Сараа багшийг арга хэмжээнд хүргэж байна! гэж санамсаргүй хашхичжээ.

	Тэгээд Должинцоо багшийг ангиасаа гарч багш нарын өрөө хүрээгүй явахад түүний ангийн нэг дүрсгүй жаал зургаа «в»-гийн хэсэг хүүхэд дээр ирж:

	— Та нар өөрийн толгой дээр байгаа тэмээг харахгүй байж бусдын толгой дээрх өвсийг харах гэдэг ч гайгүй байна. Манай анги та нар шиг анги даасан багшаа зэмлүүлж, сургуулийн хэмжээнд нүдний булай болгоогүй! гэж зад омогдож дайрч доромжлоод явжээ. Түүнээс хойш төдий л удаагүй байтал Сарантуяа багшийг хэдэн сурагчтайгаа байхад нь Дэмчигжав багш ирж:

	— Сараа чи, миний ангийг авахгүй юу» Би төвд суух боллоо. Манай анги сайн анги шүү. Ямар ч л гэсэн чиний одоогийн энэ анги шиг чамайг хэл аманд оруулахгүй гэжээ.

	Энэ яриа зургаа «в»-гийнхний сэтгэлийг зовоосон төдийгүй багшийнхаа, ангийнхаа нэрийг өмөөрч үг сөрж, нударга зангидалцахад нэг биш удаа хүргэжээ. Хоёр ангийн хүүхдүүдийн хооронд ийм зөрчил бий болоод байгааг Должинцоо, Сарантуяа хоёр багшийн хэн нь ч олж мэдээгүй байв. Эхлээд дотно нөхөрлөж, ихийг сэдэн байгаа гурван найзын дунд маргаан үүсэв.

	— Бадраа, зургаа «а»-гийнхнийг зад навсайлгах уу?

	— Яалаа гэж тэр билээ?

	— Яах вэ Эд чинь дандаа дээрэлхэж, хэл амаар доромжлоод зүгээр явуулахгүй боллоо. Тэгэхдээ багшийн нэрийг хүртэл оруулах юм.

	— Би Доржсэмбэтэй санал нэгтэй байна. Зургаа «а»-гийн жулдрайнуудад ангиа, багшаа доромжлуулж байж би л лав чадахгүй гэж хажуугаас нь Тэгшжаргал босож ирэв.

	— Тэгж болохгүй, найзууд минь.

	 — Чи хулчийж байна уу. Тэгвэл оролцохоо боль л доо. Бид хоёр... Би ганцаараа ч тэд муу сайнаас айхгүй.

	—— Найзууд аа. Бид анх юу гэж тохирсон билээ? Бас бид дүрэмтэй, түүндээ үнэнч байхаар амласан шүү дээ. Аливаа асуудлыг хамтран зөвлөж үнэн мөнөөр шийдэж байна гэсэн биз дээ.

	— Тийм учраас л би та нартай зөвлөж байна. Түүнээс биш хуучин шигээ байсан бол би аль хэдийний тэднийг навсайлгаж ангалзахыг нь болих байсан юм. Бидэнд дүрэм бий. Тэр дүрэмд хэн дуртайд нь доромжлуулж эсэргүүцэхгүй гөлөлзөж байна гэж бичээгүй шүү дээ. Би хэлснээсээ буцахгүй гэж Доржсэмбийн тас зөрөхөд Тэгшжаргал тосон:

	— Манай дүрэмд асуудлыг олон хийн саналаар шийдэж байна гэж бий. Тэгэхээр бид хоёр санал нэгтэй байна. Энэ чинь олон хи шүү дээ. Харин хэзээ, хаана вэ гэдгийг ярилцах хэрэгтэй. Орой хичээл тарахад нь нэг нэгээр нь замд нь отож байгаад навсайлгавал зүйтэй санагдана.

	— Харин ээ, яавал дээр вэ Бадраа?

	— Бид ямар нэг хэрэг зөрчил гаргахгүй, сургууль, багш, анги, хамт олныхоо нэр хүндийг ариунаар сахин хамгаалж байна гэж ярилцсан, цөм тэгнэ гэсэн.

	Яг, тэгэхээр анги, багшийнхаа нэрийг тэдний дайралт доромжлолоос хамгаалах цаг болсон. Хамар дор хагархай юм бий гэж дэмий юм чалчиж бурж явдаг юмнуудыг зад хашраах хэрэгтэй. Энэ  ганц зөв арга, мэртэн ухаан.

	— Тийм биш, хамгийн тэнэг явдал, мунхаг ухаан.

	— Яагаад...?

	— Нэгд, энэ бол хэрэг түйвээ, хоёрт хүний эрх чөлөөнд халдаж, хууль зөрчиж байгаа хэрэг.

	— Ам хэлээр доромжлох чинь хуульд харш биш гэж үү?

	— Харш л даа. Гэхдээ бүдүүлгийн өөдөөс бүдүүлэг хандвал тэр өөрийнхөө бүдүүлгийг илчилнэ гэдэг биз дээ!

	— Тэгвэл боловсон хүн болох гээд доромжлуулаад, бас дуугүй гөлөлзөж явах хэрэг үү?

	— Доромжлуулах ч албагүй, доромжлох ч хэрэггүй.

	— Бид доромжлохгүй, зүгээр дуугүй навсайлгана.

	— Энэ бол доромжлол төдийгүй хүч түрсэн дарлал.

	— Тэд болохоор юм болгоныг дураар хийж болдог, бидэнд болохоор юм болгон яагаад болохгүй байдаг байна?

	— Чи өөрөө бод л доо.

	— Бодсон.

	— Тэгвэл надад нэг асуулт байна?

	—- Асууж бай.

	— Чи хэлснээ хийснээр багшид тус хүргэж багшийн ангийн нэрийг өөд татна гэж санаж байна уу? Би бол ус болж улам унагана гэж санаж байна.

	— Яагаад тэр гэж?

	— Чи өөрөө сайн бод л доо.

	— Бодсон. Өөрийн бодол өөртөө зөв гэдэг биз дээ.

	— Өрөөл бусдын саналыг сонсох ч бас илүүдэхгүй. Бүгдээрээ зөвлөвөл буруугүй гэдэг шүү дээ. Тэгэхээр та хоёрын энэ санал буруу. Чи бид сургуулиа төгсгөж, арав дахь хавраа үдэн салж явтлаа нэгэн ээжийн хүүхэд шиг байж зорьсноо хийнэ гэж амлацгаасан болохоор буруу юман дээр дэмий маргаж, болчимгүй загнаж болохгүй. Та хоёрын энэ бол алсын хараагүй мулгуу бачимдал. Навсайлгая л гэж үзье. Магадгүй ээ, ганц нэг хүүхэд хашир ч мэднэ. Чи бид гурвын хэрэг түвэг т орох юу ч биш. Харин удирдсан ангиас нь зодоон цохионы хэрэг гарлаа гэж Сараа багшид ёстой арга хэмжээ авч, анги хамт олны нэр ганц баларна. Тэр зэмлэл багшийн маань цаашдын ажил амжилтад хар толбо ч болж мэднэ. Нэр хүндгүй ч болно. Идсэн эрүү хувхайрч, идүүлсэн дов ургана гэж дуулсан уу? Хэл ам нь загатнасан хэн нэг нь хэлж байг. Хэрвээ тэр хэл аманд өртөхгүй байя л гэвэл эртээрийн ярьснаа сайн хийх хэрэгтэй юм. Ийм л байна найзууд аа! гэхэд Доржсэмбэ, Тэгшжаргал хоёр толгой дохив.

	— Ганчимэг, Саранчимэг хоёр намайг хэлэхээр тоглоом хийгээд тоохгүй юм. Бадраа чи өөрөө ярь л даа гэж Тэгшжаргал шилээ маажив.

	— Тэгвэл, би ярья. Уг нь тэр хоёр ихрийн чинь хэрэг бас бий шүү. Охид тэд хоёрын үгнээс лав гарахгүй гэв.

	 

	
ДӨРӨВ

	 

	Сарантуяа ангийнхаа хүүхдийн сахилга сурлагыг дээшлүүлэх гэж унтах нойр, суух чөлөөгүй ажиллаж ханиадаа үгдрүүлжээ. Аргагүйн эрхэнд эмнэлэгт хэвтэв. Хүүхдүүд нь үгэнд оромтгой, юм л бол үймж шуугьж байдгаа болиод, хичээлээ давтаж ном унших, тоглож наадахдаа ч ангиараа эв түнжинтэй болж байгаад миний шавь нар ухаантай хүүхдүүд гэж өрөвдөн хайрлана.

	Хэвтэхийнхээ өмнөх нэг орой ангиа гэрэлтэй байхаар явж оржээ. Тэгэхэд хүүхдүүд дэг журамтай яг л хичээл дээр байгаа мэт чимээ аниргүй сууж байжээ. Самбарын дэргэд Гэрэлчулуун гэдэг охин зогсож хэл бичиг давтуулж байв. Багшийг орж ирэхэд нирхийн босоход гараар дохиж суулгаад өөрөө Бадраагийн хажуугийн зайд суужээ. Гэрэлчулуун тун нухацтай тайлбарлаж давтуулна. Энэ охин шалгалт бүрд хэд хэдэн муутай гардаг хүний нэг билээ. Гэлээ ч хэл бичгийн хичээлд гаргууг нь багш сая санав.

	 

	* * *

	 

	Ээж хөл муу, нөхөр цэрэгт яваад эзгүй учир эргэж ирэх хүн хэн байх вэ гэж Сарантуяа багш бодож байтал хэвтсэний орой Ганчимэг, Саранчимэг хоёрын ээж цай хоол болон орж иржээ. Тэгээд өглөө, оройд нэг нэг хүүхдийнхээс эцэг эх хоёрынх нь нэг, өдөр алгасалгүй эргэнэ. Бас хичээл тармагц нэг шавь нь ирж шинэ сонин сэтгүүл авчирч өгөөд тэр өдрийн хичээлд хэдэн хүүхэд ирсэн, хэн ямар шалтгаанаар ирээгүй, ямар ямар хичээл орж, хэн хэн асуугдаж, ямар дүн авсныг тайлагнаад явна. Хэн чамайг явуулав гэхээр манайхан л гэнэ. Сарантуяа багш сүүл сүүлдээ өнөөдөр хэнийхээс нь ирэх бол гэж битүүхэн харуулддагт ч болжээ. Гэр орноор нь орж уулзаж амжаагүй хүүхдийн эцэг эх ч ирэх болжээ.

	— Таныг хэн... гэтэл ирсэн эцэг эхийн хэн нь ч багш таны хэвтсэнийг хүүхдээсээ дуулаад ирлээ гэнэ. «Орой, өглөө яг нэг тогтсон цагт тэгээд бас нэг нэгээрээ ирдэг хачин юм. Хачин юм ч гэж дээ, яг л зохион байгуулагдсан ажил болж байна. Хүүхдүүд маань л зохион байгуулж байгаа ажил лав мөн. Тэгэхдээ Бадраа, Доржсэмбэ, Тэгшжаргал гурав л болов уу. Ихэр хоёр Чимгээ ч оролцож байж мэднэ. Хичээл шалтгаангүй тасалдаг хүүхэдгүй болжээ. Муу дүн ч цөөрч байгаа юм байна. Улирлын дүнг өнөөдөр л ирэх хүүхэд хэлэх байх даа» гэж бодож байтал Доржсэмбэ би орно, багштайгаа уулзана гэж дуу шуу болсоор орж ирэв. Тэр босго алхуут мэнд ус ч үгүй:

	— Багш аа, манайх зуун хувь гэж баярласандаа бараг хашхирчээ. Сарантуяа догдолсон сэтгэлээ барьж эс чадан Доржсэмбээг тэврэн авав.

	Тэр өдөр эргэж ирсэн эцэг эх юуны түрүүнд багшид баяр хүргэж энэ тэр болжээ. Сарантуяа өөрийнхөө үнэнч туслагч нарын ажил үйлсийг мэдэх гэж элдвээр төсөөлөн бодно. Гүйж харайж ярьж хөөрсөн минь багагүй ч хүүхдүүдийн минь дэмжлэг л иймд хүргэлээ, яриагүй хүргэлээ. Одоо цагийн хүүхдийн ухаан, мэдлэг гүйцэгдэшгүй болжээ. Нээрэн л бүх хичээлд муу хүүхэд гэж байхгүй. Тэр хүүхдэд дур сонирхолтой, сайн мэддэг хичээл байдаг шүү дээ. Тэгэхээр тэрий нь ухаант хүүхдүүд маань олж хараад тэднээрээ тэр хичээл дээрээ туслалцаа авдаг болжээ. Үнэхээр ухаалаг хэрэг. Гэрэлчулуун ямагт унжийсан уруу царайтай амьтан явдаг байснаа одоо шал өөр болоод сэргэлэн цовоо, дуу шуутай болжээ. Энэ зүй юм байна. Тэр охин юм бүхэнд нүдний булай биш, бас би бахархах юмтай хүн гэдэг ойлголттой болсноос энэ гэж багш үзнэ. Сарантуяа одоо ард ганц бие үлдсэн эхдээ сэтгэл зовох болжээ. Хөлгүй амьтан усандаа яаж шүү хүрч байгаа бол? Арвитайг нь бодоод дандаа бүдүүн мод авсан юм сан. Элтэлж түлж чадахгүй зүдэрч байгаа байх гэж санаа алдана.

	Эмчилгээ, тарилгаа хийлгэчхээд өрөөний цонхоор гадагш хартал ээжийг нь нэг хүн машинаас дэмжин буулгаж байгаа харагдав. Энэ чинь хэн бэ гэж бодон ахиулан харвал Хаш-эрдэнэ гэдэг хүүгийн эцэг, ээжийг нь сугадсаар дотогш оров. Сарантуяа бас л нэг оньсого таах болов. Бараг зүс үзээгүй энэ хархүү яагаад ингэж туслах болсныг бодож байтал ээж нь орж ирэв. Хархүү эмгэнийг Сарантуяагийн өрөөнд оруулж багштай мэндлээд:

	— Эмээ, би хагас цаг болоод таныг ирж авна гээд явав. Ээж, охин хоёр тухтай ярив.

	—- Ээж минь та яаж шүү... гэхэд эх нь тосон  авч:

	— Ээж нь дажгүй. Хүүхдүүд гэж нэг сайхан амьтдын хүчинд ээж нь алзахгүйгээр барахгүй бүр жаргаж байна. Миний хүүг хэвтсэний маргааш ангийн чинь хүүхдүүд бөөнөөрөө ирээд бүх түлээг чинь хөрөөдөөд бүр хагалж хурааж өгсөн. Өдөрт хоёр хүүхэд ирж ус авч гэр орон цэвэрлэж, угааж арчиж, хоол унд хийж өгөөд явдаг. Өнөөдөр ихэр юм гэнэ, хоёр хөөрхөн охин ирээд байгаа. Ажилд сүрхий гэдэг нь. Наад буузыг чинь тэд хийсэн юм. Ээж нь охиныхоо буянаар олон хөөрхөн асрагчтай болоод ёстой жаргаж байна. Ном уншиж өгөөд надаар үлгэр оньсого яриулна. Ганцаардаж уйдахын зовлон даанч алга гэж ээж нь бөөн баяр болж байна.

	— Та энэ машиныг гуйсан юм уу? гэхэд эмгэн толгой сэгсэрснээ:

	— Хоёр охин гүйхээрээ ирээд эмээ, та өнөөдөр багшийг эргэнэ шүү. Багш ойрдоо бууз идээгүй. Эмээ, бид хоёр бууз хийх үү гээд л шуугиулж гарсан. Би ч яах вэ хүүхдүүд минь өөрснөө мэд гэлээ. Тэр хоёрын нэг мах татаж, нөгөө нь цай чанаж, гурил зуураад дор нь бууз жигнэлээ. Намайг дээл хувцсаа өмсөж бай гэв. Тэгтэл гадаа машин дуугарч саяын хархүү орж ирсэн гэв.

	Сарантуяад баярлах, гайхах, бахархах, айх сэтгэл давхцан төрөв. Нөхөрсөг, тусч сайхан хамт олон бий болж байгаад баярлавч, хүүхдийг гэр орондоо зарж, нэг бодлын шүтэгдэж байгаа юм шиг санагджээ. Багшийн бие түдэлгүй сайжирч эмнэлгээс гарав. Гэр орон нь гаднаасаа эхлээд цэвэр цэмцгэр болсон байна. Хир буртаг, тоос шороотой юм нэгээхэн ч үгүй ажээ. Сарантуяаг гэртээ ирээд амсхийж байтал зургаа «а»-гийн нэг охин дугтуйтай бичиг авчирч өгснийг задлан уншвал өнөөдөр долоон цагаас сургуулийн эцэг эхийн хуралтай. Бие чинь гайгүй, бололцоотой бол ирж оролцоно уу гэсэн зурвас байжээ.

	Захирал, хичээлийн эрхлэгч хоёрын нэг нь л явуулж дээ гэж бодоод Сарантуяа сургууль дээрээ яаран очив. Анги удирдсан багш нар өөр өөрийн хүүхдийн эцэг эхийг бүртгэж, ангиа эрсэн эцэг эх сураг тавин сүлжилдэж байна. Зарлаад байхад ирдэггүй улс яаж халаах бол? Бөөн жишээ болох байх гэж Сарантуяагийн царай улайв. Байшингийн гудмын нөгөө буланд бөөгнөрөн байгаа хүмүүс цөм таних хүмүүс шиг харагдан тийш дөхвөл тэдний дундаас Алтанцэцэг тосон гарч ирээд:

	— Та минь ээ, Сараа багш маань яваад ирлээ. За бие чинь сайн уу? Найз нь ойрдоо хөдөө гадаа яваад очиж чадсангүй, уучлаарай. Бид энд цуглараад байна. Дөчин хүүхдийнхээс цөм ирсэн.

	— Би бүртгээд байна. Нэрс нь энэ гэж барьж явсан дэвтрээ өгөөд, одоо тэгээд бид яах вэ? Хурлын танхимд орох уу, ангидаа цугларах уу гэж өнөөх л бөөн асуултаа тавив. Бусад эцэг эх ч Сарантуяаг тойрон шавж би л хожимдож орхих вий гэх шиг бие биеэс өрсөлдөн гар барьж мэндлэн, биеийг нь асууна.

	Намрынхыг бодвол байдал их өөр болжээ. Сарантуяа бараг цөмийн нь гэрээр орж ярилцсан, бас эцэг эхчүүд толгой дараалан эмнэлэг дээр очиж уулзаж тун дотношжээ. Хүн бүр багшийг биеэ бод, энэ тэр гэж сургамжлан зөвлөнө: Сарантуяа баярлахдаа хэлэх үг олохгүй баярлалаа, тэгье гэнэ. Хуралд ирэхгүй болохоор нь яагаад ирсэнгүй вэ гэж хэл амыг нь суга татчих шахдаг шигээ цөм яваад ирэхээр нь яагаад хэн зарлаад та нар цөмөөрөө яваад ирэв гэлтэй биш. Муу дүн авдаг байсан хүүхдийн эцэг эх ч иржээ гэж бодно.

	— Сараа багш аа, манай өнөөх ямар байна? Гэр орондоо бол тун өөр болсон шүү. Хагас жилээр муу аваагүй гэхэд нөгөө нь залган авч:

	— Манайх ч бас тэр. Хэл улгүй тэнэж хичээл номоо уншихгүй байдгаа больсон. Хагас жилээр бараг дундгүй гарчээ гэнэ. Зургаа «а»-гийн багш Должинцоо ганц хоёрхон эцэг эх дагуулан цухалдаж явна.

	— Яасан хачин хашин хойрго нөхөд вэ? Үр хүүхдийнхээ төлөө санаа зовдоггүй ийм эцэг эхийг би ер нь үзээгүй юм байна. Ёстой дүүрсэн улс. Гучин долоон хүүхдийнхээс гурав дөрөвхөн хүн ирнэ гэдэг юу гэсэн үг вэ? Энэ олон чинь цөм танайх биш биз Сараа? гэхэд Алтанцэцэг урьтаж цөм зургаа “в”-гийнх гэв. Должинцоогийн хор шар хөдөлж тэр ууртаа байшингийн гудмаар нэг, зургаа «а»-гийн хүүхдийн гэрээс ирсэн хүн байна уу? гэж хашхичсаар холдов.

	Хүүхдийн сурлага хүмүүжилд эцэг эхийн үүрэг гэсэн яриандаа захирал багш:

	— Зургаа «в»-ангийг жишээ татав. Энэ ангийн эцэг эхээс өдөрт нэг нь хичээлд заавал суудаг болжээ. Хүүхдийнхээ өдөр бүрийн сурлагын дүнг үзэж даалгаврыг нь шалгаж хийлгэдэг заншил тогтжээ. Эцэг эх өөрснөө санаачилж урьдаар нэг бүрчлэн бүртгэж юу хэрэгтэйг бэлдэж байгаад өнгөрсөн хагас, бүтэн сайн өдөр нийтийн хүчээр ажиллаж ангийнхаа эвдэрч хэмхэрснийг засаж сэлбэж, их цэвэрлэгээ хийгээд, хүүхдүүддээ хариуцуулан хүлээлгэж өгчээ. Энэ бүхэн нь тус ангийн сурлага сахилга сайжрахад нөлөөлсөн байна. Эхний улирлаар хэд хэдэн муутай гарч байсан бол саяынхаар энэ анги зуун хувийн амжилт үзүүллээ. Иймээс залуу багш Сарантуяа, түүний ангийн хамт олон, эцэг эхийн туршлагаар ажиллахыг та бүхэнд уриалж байна гэж үгээ төгсгөхөд туршлагаа ярь гэвэл юугаа хэлдэг билээ гэж Сарантуяагийн дотор палхийж, царай нь улсхийв.

	 

	
ТАВ

	 

	Өндөр уулан дээрээс униартан цэлийх тэртээ хөндий дэх сумын төвийн барилга байшин яг л хүүхдийн тоглоом шиг харагдана. Гурван найз аяллаа үргэлжлүүлэв. Явах бүр уул эгцэрч хад асга тулна. Хэн хэн нь ядарчээ. Агуй хүрэх бас хол байна. Тэгшжаргал шувуу ниссэн ч цочин ухасхийж ганга жалга руу өнхөрчих гэж нөхдөө сандаргана. Доржсэмбэ эхний өдөр алиа хошин яриа дэлгэн дуу шуу болон түрүүлэн алхдаг байснаа өнөөдөр ярвайсхийн сүүлдэж, юм л бол үүргэвчээ засан мөрөө барилна, Бадраа ч ядарчээ.

	Энэ гурав хөдөө өсөж мал хариулан уул хадаар морьтой, явган бишгүй явж хатуужсан хүүхэд авч ийм аглаг, бартаат ууланд гарч байгаа нь анх удаа ажээ. Хад асгын ирмэгт Чулуунд гутал нь урагдаж халтирахдаа өвдөг, тохойгоо шалбалсан нь хөндүүрлэнэ. Нар хүчтэй шарж, хөлс асгаран, ам нь цангавч усаа гамнаж хэн нь ч ус балгаж амаа чийглэе гэхгүйг хичээнэ.

	Тэр гурав дор бүрнээ бодолд автана. Буцъя гэвэл хулчийлаа гэж зэмлэх болов уу?

	Бид гурав тэр агуйд хүрч чадахгүй байх. Явах бүр хөл тавих аргагүйдэх нь. Чоно, баавгай дайралдвал гар мухар улс яана даа гэж Тэгшжаргалыг бодож явахад ер нь буруу юманд хүний хүүхдийг уруу татав уу? Халтирч унаад ч юм уу, хад чулуу нураад осол эндэл болчихвол яан аа. Энэ агуй өөд хүн зүглэдэггүйн гол нь бартаа саад ихтэйд л байсан байх нь. Тэгвэл дайсан энд яаж ирж манай хувьсгалчдыг бүсэлж тулалдсан хэрэг вэ? Худал цуу үг гэж үү? Өөр талаас нь гардаг бартаагүй зам байдаг юм болов уу? Цаашаа явах уу? Буцах уу? гэвэл нөхдөө басамжилж, өөрөө няцсан хэрэг болох байх даа гэж Бадраа бодож явна.

	Энэ муу ачаа, явах тусам хүндэрч мөр дараад болохгүй юм.

	Нөхдийнхөө өмнө орж сонин хачин юм ярьж, дуу дуулж сэргээж зориг оруулах юм сан. Эд маань бүр дуу шуугүй нэг л уруу царайлчих чинь. Эр хүн зорьсондоо гэдэг, мань хүмүүс замын дундаас няцаж байгаа юм биш байгаа! Хэрэв болно гэж хэдэн хурууд авснаа энэ хоёртоо үзүүлээгүй юм сан. Одоо л нэг нэгийг өгч хүлхүүлье. Амны нь цангаа ч гараг. Ус бол эрдэнэ, усаа гамнах хэрэгтэй гэж Доржсэмбэ өөртөө шивнээд амьсгаадан хол хол алхлан Тэгшжаргалыг гүйцэж, нэг хурууд өгөв. Тэгшжаргал ярвайх, инээх хоёрын хооронд нэг мушилзсан болоод хуруудыг авч үмхэв. Бадраа үг дуугаралгүй толгой дохижээ. Доржсэмбэ ачаагаа огшоогоод хол алхлан дуу аялан түрүүлэв.

	Далаад оны пионерууд Далай жаргалын эзэд Зориг юугаа дайчилж Хориг саадыг давна. Зоригт нөхөд минь урагшаа Золбоо хийморио бадруулъя Зоригт нөхөд минь урагшаа Зорьсон хэргээ бүтээе гэхэд нөхөд нь араас нь урам орон алхана.

	Тэр гурав үдийн халуунаар зүүн хойш харсан ханан хадны сүүдэрт толгой хоргодон амсхийх зуураа орчин тойрны хад хясааны хаана нь байдаг бол гэж ажицгаан, ээлжлэн дурандав. Энэ хавьд агуй байх шинж алга.

	Нар их үд хэвийж жаахан сэрүүн ороход тэд цааш явав. Түрүүлсэн Доржсэмбэ ам хамхихгүй дуу дуулж ард яваа Бадраа замаа шагайн алхана. Хоёр нөхрийнхөө дунд яваа хэр нь Тэгшжаргал айж бэмбэгэнэн эргэн тойрноо ажиглан зүрх нь түг түг хийнэ. Ямар нэг араатан амьтан хаа нэг газраас гэнэт гарч ирээд дайрах вий гэж тэр хялалзана.

	Тэр гурав, дээр дээрээс нь өрсөн хурууд шиг өндөр цохиог тойрох болов. Тэгшжаргалд энэ газар бүр ч аймшигтай санагджээ. Доржсэмбэ ханан хадны нэг үзүүрийг тойрон далд ороход Бадраа араас нь гарч ирээгүй байна. Тэгшжаргал хоёр нөхрөө бараагүй болох энэхэн минутад айхын ихээр айж, хоолой нь зангиран нүдний нь нулимс өөрийн эрхгүй гарав. Халз тулсан амьтан Доржсэмбэ рүү минь дайрч байгаагүй байгаа?! Бас хярж үлдсэн амьтан Бадраа руу дайрвал түүний хашхирахыг бид дуулахгүй шүү дээ Энэ хоёрыг минь далд явахад над руу ямар нэг юм дайрвал яан аа гэж цочин, эргэн тойрноо эгшин зуур шалган харав. Ханан хад наранд ээж үүргэлсэн овоо шиг дүнхийн, Цахиуртын ноён оргилын дээгүүр хүрэн бүргэд эргэлдэхээс өөр юу ч үл үзэгдэнэ.

	Ингэж хол хол явж байгаад төөрч орхивол яан аа? Түргэн явж Доржсэмбээг гүйцэх гэхээр Бадраа үлдээд холдож орхино. Бадрааг хүлээхээр Доржсэмбэ бүр бараагүй болчихно. Яая даа. Бас энэ цохионы дүрсийг таталж авах юм сан. Буцахдаа үүгээр дайрахгүй бол зурж авч чадахгүй дээ гэж Тэгшжаргал дээш харав. Арван нэгэн давхар юм байна. Хамгийн дээр нь байгаа тэр бөмбөг шиг хад юун дээр суурилж дэнхийж байгаа юм бол? Тулах цэг нь ялихгүй алдагдвал нурж баллана даа. Хэзээ нэг цагт өнхрөн унаж сүйд хийнэ. Тэр цаг мөч нь яг одоо болсон байвал яан аа? Хэрвээ хад нурвал хаашаа зугтах билээ гэж эргэн тойрноо харав.

	Цохионы шувтрах нэг үзүүрт өндөр ургасан халгай шарилжийн дээгүүр нүх мэт хар юм нүдэнд нь өртөж дуу алдан зогтусав. Бадрааг гүйцэж ирэхэд Тэгшжаргал баярлаж:

	— Тэр халгай шарилжийг харж байна уу? гэж бараг хашхирав.

	— Харж байна, юу вэ?

	— Тэр хар юм. Агуйн ам биш үү гээд Тэгшжаргал хад чулуу, харгана бутыг эс тоон унан тусан түрүүлэн гүйв.

	Манай Тэгшээ аймхай хүүхэд биш байна гэж Бадраа араас нь хурдан алхав. Тэгшжаргал төдхөн өнөөх хүрээд, «агуй, агуй!» гэж баяр болон хашхичиж байв. Тэр газар үнэхээр агуйн ам байв. Хоёр найз тэврэлдэн бөөн баяр болов. Дуугаа нийлүүлэн «Сэмбээ, Сэмбээ» гэж баахан дуудтал Доржсэмбэ «Юу вэ? Яав, олов уу» гэсээр амьсгаадан гүйж ирэв. Гурван найз агуйн үүд хавийг нягтлан харж шинжив. Өвс ургамлын байдлаар энд ан амьтан орогнож байрладаг тэмдэг үл мэдэгдэнэ.

	— За яах вэ, дотогш орох уу? гэж Доржсэмбэ нүдээ гялалзуулав.

	Тэр гурав гар чийдэн, лаа чүдэнзээ бэлдэн агуй руу оров. Агуй эхлээд задгай, овоо гэрэл гэгээтэй байна. Зүүн хойшоо байшингийн давчуу хонгил мэт нарийсжээ. Цаашлах тусмаа гэрэл бүдгэрсээр байна. Агуйн тэр хонгил хэд хэдэн тийшээ салаалсан ажээ. Тэгшжаргал мөн л хоёр нөхрийнхөө дунд явна.

	— Цуг явна шүү, Салж болохгүй. Чоно баавгай ч байж мэднэ. Сэрэмжтэй яваарай гэж үглэнэ. Салаа бүр дээр очоод хаашаа алиар нь явах вэ гэж зөвшилцөнө. Голоор нь явж хаана хүрдгийг мэдье гэлцэн цаашилна. Гэлээ ч аль нь гол, аль нь салааг ялгахааргүй ав адилхан хоёр ам дайралдаж тэднийг бодол маргаанд хүргэнэ. Агуй зарим газраа өргөсөж, зарим газраа хажуугаараа чихэж гарахаар нарийсна. Хэд хэдэн газар тэд шурган мөлхөв.

	Дөрвөн ханатай гэрийн буйрын чинээ нэг хэсэгт тэд амьсгаагаа дарахаар суув. Боржин чулуун элстэй хув хуурай газар байна. Доржсэмбэ, Бадраа хоёр лааны гэрэлд юмаа янзлан цэгцэлж суухад Тэгшжаргал гар чийдэн барин агуйн ханыг нэгжин харж явна. Эхлээд дээрээс унаад дарчих юм биш байгаа гэсэн мэт агуйн оройг гэрэлтүүлээд дараа нь ханын ёроолоор ажиглалт хийв.

	Оготно хулгана хүртэл байдаггүй юм байна гэснээ гэрлээ хана туурганд тусгав.

	Агуйн нэг талын толигор хананд ямар нэг амьтны дүрс олж харснаа гэрлээ тогтоон тусгаад найзууд аа гэж Тэгшжаргал дуу алдав. Хоёр найз нь давхийн босож Тэгшжаргал дээр ирэв.

	— Үүнийг хар аа, зураг байна гэв. Доржсэмбэ лаа авчрахад ханын тэр хэсэг бүрэн гэрэлтэж зураг тодров.

	— Ямар амьтны зураг вэ? Бадраа?

	— Харин ээ, Тэгшээ чи хэлээч.

	— Тэх, бөхөн гөрөөс шиг л байна. Эртний түүхэнд л гардаг зураг. Ховдын Цэнхэрийн агуйнаас ийм зураг олдсон байсан. «Шинжлэх ухаан» сэтгүүлд нийтэлсэн байсан. Яг биш ч гэсэн тун ойролцоо юм. Бадраа чи энэ гэрэл барьж бай. Би зураад авъя гэж Тэгшжаргал харандаа цаасаа авав. Тэд цааш жаал явав. Цөм эцэж, өлсөж цангажээ. 

	Цаг хугацаа хэдий өнгөрснийг тэд мэдсэнгүй. Агуйд ороход асаасан хагас лаа дуусаж байна. Доржсэмбэ мөлхөж явахдаа чийдэнгээ чулуу мөргүүлж хагалжээ.

	— Сэмбээ, цаг хэд болж байна аа? Лаа дууслаа. Наад чийдэнд бэлэн шил байхгүй юу гэж Бадрааг асуухад нөхөд нь хирдхийн цочив. Доржсэмбээ лааны гэрэлд цагаа арай гэж харснаа:

	— Цаг зургаа дээр зогсжээ. Агуйд ороход би харсан юм. Тэгэхэд яг гуравт таван минут дутуу байсан гэв.

	— Бэлэн шил байхгүй юу? Лаа хэд байна вэ? гэж Тэгшжаргал сандран асуув.

	— Шил байхгүй. Харин нэг лаа бий. Та нарт байгаа биз дээ гэв.

	— Надад ганц байгаа.

	— Би нэгтэй гарсан. Тал нь энэ гэж Бадраа дуусаж байгаа лааг заав.

	 — Бид лав л гурван цаг явжээ. Цаг хэдийд зогссоныг бүү мэд. Гэдэс өлсөж нойр хүрч байна. Лав шөнө болсон байх. Одоо яах вэ гэж Доржсэмбэ цагаа түлхэн сэгсчин чагнав.

	— Буцъя, буцъя. Лаа дуусчихвал харанхуй агуйд хатаж үхнэ. Дараа, гайгүй сайн бэлдэж ирээд агуйн бүх салаа мухрыг, бас дотор нь ямар сонин хачин юм байдгийг мэдэж авъя. Тэгэх үү, найзууд аа гэж Тэгшжаргал нөхдөө шалав.

	— Юм юмаа гамная. Ус л хэцүү шүү. Яг цагаар хэмжиж хэрэглэнэ. Лаа чүдэнзээ би, идэж уух юмыг Тэгшээ, цаг баримталж түрүүлэхийг Сэмбээ хариуцъя. тэгэх үү? Одоо жаахан юм идэж балга ус уугаад амаръя. Нэг нэг л балга ус ууна шүү гэж Бадрааг хэлэхэд нөхөд нь толгой дохижээ.

	 

	* * *

	 

	Сарантуяа багш хүүхдүүдтэй ойр дотно нөхөрлөж, тэдний хийж бүтээхээр зорьж байгаад нь тус болох гэж чармайна. Гэлээ ч хүүхдүүд ямар зохион байгуулалттайг одоо болтол нарийн мэдэж чадаагүй ажээ. Тэгээд соёлч анги болохоор соёлч нөхөрлөл байгуулж үүрэг авхуулжээ. Хүүхдүүд төдий л дуртай биш авч татгалзсангүй.

	Хүүхдүүд элдэв адал явдалд дуртай. Эд маань ер нэг л далдын бодолтой юм хийгээд байх шиг. Сэргэлэн цовоо, ухаалаг ч гэсэн хүүхдийн бодол бол хүүхдийн бодол, гэнэн хуумгай юм байж болно. Хүүхдийн номойг биш сэргэлэн цовоог л илүү анхаарч байх ёстой гэдэг. Цахиуртын агуйг сонирхож, хэд хэдэн хүнээс асуусан байх юм. Цахиуртын агуй олон домогтой. Тэр л эднийг татаад байгаа байж мэднэ. Ер нь эднийгээ аваад аялал хийж үзүүлж санааг нь амраадаг юм бил үү гэж бодож суутал нь:

	— Сараа багш байна уу? гэсээр Алтанцэцэг шуугин ,орж иржээ.

	— Сайн байна уу Сараа? Хүү минь өнөөх Сэмбээ, Тэгшээ хоёртой алга. Өвгөн нь хөдөө яваад замдаа тэрэг саатаад сая л ирлээ. Мягаа семинарт аймаг ороод эзгүй байгаа. Ирсэн чинь гэр эзэнгүй байна. Уг нь намайг ирэхээр хөдөөнөө харина гэсэн юм л даа. Ирсэн чинь ширээн дээр энэ зурвас байж байна. Манай хүү юманд явах бүр хэдийд ирэхээ, хаашаа явснаа заавал бичиж орхидог шүү дээ.

	Бид гурав Цахиуртын агуйг сонирхохоор явлаа. Тавны арван хоёр цагт ирсэн байна. Санаа зовох юмгүй гэсэн байна. Өнөөдөр чинь долоон шүү дээ. Яадаг билээ? Нэг л жиг боллоо. Хаана байгаа Цахиурт вэ? Тэр аглаг ууланд учир мэдэхгүй нялх амьтад сүйд болсон байх. Эвий эвий гэж үглэн халаглав. Энэ мэдээ Сарантуяаг цочоон сандаргав.

	— Яах билээ Сараа? Унаа бэлэн байна. Тэгшээгийн эх хэдэн нялхтай ганц бие амьтан яах вэ. Дуулгахгүй бол болохгүй байх даа. Доржсэмбийн аав ээж хоёр рашаанд яваад байхгүй байгаа юм байна. Ах хар хүүд нь хэлсэн чинь яав гэж дээ, яваад ирэх байлгүй гээд тоосонгүй гэж зай завсаргүй үгээр шүршиж Сарантуяаг тэвдүүлнэ.

	Түдэлгүй сумын төвөөр нь нэг шуугиан дэгдэж хөл болов. Хуучин зургаа «в»-гийн хүүхдийн олон хи эзгүй, аав ээж нь эрэл сурал болж цөм түргэн жагсаал авч Цахиурт өөд машин, мотоцикл, морьтой, дугуйтай хүмүүс эрэлд морджээ. Аялалд явсан нөхдөө хэдийд ирэхийг ард үлдсэн нөхөд нь мэдэж, үргэлж харуулдан бие биетэйгээ холбоо барин Цахиуртын амыг дурандаж байжээ. Гэтэл нөхөд нь болзсон цагтаа ирсэнгүй. Яаралтай цугларахын дохио улаан дарцаг Ганчимэгийн байшин дээр хийсмэгц ангийн нөхөд тал талаас яаран хүрч ирэв.

	— Хуучин хийдийн талаас гарна гэсэн. Тэгэхээр тэр амыг өгсөнө Хаш-эрдэнэ эндээ бусдынхаа хамт үлдээд долооны өглөө биднийг ирэхгүй бол хэсгээ авч бидний араас яваарай. Одоо манай хэсэг явна. Гэрэлчулуун, Саранчимэг, Төмөртулга бид дөрөв дугуйгаар явна. Идэх юм, лаа чүдэнз, гар чийдэн авна гэж Ганчимэг нөхөд дөө захирангуй хэлж бэлдүүлэн тэр дороо хөдөлжээ. Тэд үдшийн бүрийгээр хийдийн суурь дээр ирж гурван найзынхаа дугуйг олов. Цааш явах гэтэл харанхуй болжээ. Өглөө болтол хүлээе гэж Ганчимэг хэлэв. Хүүхдүүд түүдэг асааж нөхдөдөө дохио болгосон боловч дуу чимээ огт алга өглөө болов.

	— Ээлж ээлжээр түрүүлнэ. Зуун алхам тутамд тэмдэг тавьсан байх ёстой. Явсан зам чигээ заасан сум зурна гэсэн. Газарт юм уу, мод чулуун дээр зурсан байж мэднэ. Эргэн тойрноо сайн ажиглаж, дуу чимээ чагнаж яваарай. Одоо Саранчимэг, дараа нь Төмөртулга, Гэрэлчулуун явна. Тэгээд ээлжээ болохоор нэг нэг урагшилж түрүүний хүн сүүлд орно. Мэдсэн бол хөдөлье. Сараа түрүүлээд марш! гэж Ганчимэг командлав.

	Нөхдөдөө сэтгэл зовсон хүүхдүүд дуу шуугүй алхана. Явах бүр хад асга ихдэж уул эгцрэн бартаа саад нэмэгдэж, хүүхдүүд эцэж амьсгаадна. Явсан чиглэл заасан тэмдэг зарим газар нүднээ дурайж харагдавч зарим газрынх олдохгүй, бөөн эрэлд хатаана. Анхны гурвын үдийн амралт хийсэн ханан хаднаас цааш сүүлчийн дөрөв ахиж дөхөхөө больжээ. Замын тэмдэг урд шөнийн ширүүн бороонд арилан бүдгэрч олдохгүй зовооно.

	Ганчимэгийн хэсэг будилсаар явж агуйн амыг олоход зургаа "в"-гийн сүүлчийн хэсгийн хүүхдүүд хийдийн суурь дээр ирэв. Тэд нөхдийнхөө дугуйнаас Ганчимэгийн бичиж үлдээсэн бичгийг олж уншив. «Уулнаас түрүүлж бууж ирвэл хүлээж байгаарай. Ар талын нөхдөд аялал амжилттай гэсэн хэл өгөөрэй. Бид саатаад бууж ирээгүй байхад араас сүүлчийн хэсэг ирвэл наймны өглөө хүртэл эндээ хүлээж бай. Тэгээд бидний хойноос явах хэрэг гарвал зуун алхам бүрд сум заасан тэмдэг бий. Түүнийг дагаарай! Ганчимэг» гэжээ. .

	Хүүхдүүд түүдэг асаах мод цуглуулж байтал Сарантуяа багш, бас арваад эцэг эх сандран ирэв. Тэд нүдээ том болгон багшийн амыг харан шавна. Алтанцэцэг өөд уруугүй юм ярьж, хүмүүсийг тэвдүүлнэ. Зарим эцэг эх өөрийн хүүхдэдээ хэр халдаахгүй, бусдын хүүхдийг буруутган зэмлэнэ. Зарим нь багш руу үг шидэлнэ.

	— Өөрийнхөө ганц нэгийн толгойг мэдэж чадахгүй байж дөчин хүүхдийг ганц багш яаж мэд гээв. Тэгээд ч сургууль тарж зуны амралт эхэлчхээд байхад шүү. Ингэж эг маг хийж суухаар нэг арга бодъё гэж Алтанцэцэг хэлэхэд хошуу амаа билүүдэж суусан эцэг эх таг болжээ.

	Хаашаа явсан бэ? Хэн яв гэсэн юм бэ? Яагаад хэлээгүй юм бэ? гэж зандчихад хүүхдүүд дургүйцэн хэдүүлээ нэг үхэр чулууны тэнд очиж бөөгнөрөв. Сарантуяа тэдэн дээр очиход Хаш-Эрдэнэ багшдаа Ганчимэгийн зурвасыг өгөв...

	Бадраа, Доржсэмбэ Тэгшжаргал гурав агуй дотор төөрснөө сая мэдэв. Анх орохдоо ийм олон салаа, мухар нь олдохооргүй хачин агуй гэж хэний нь ч ой тойнд ороогүй учир чиглэлээ заасан тэмдэг тавиагүй нь гэмшиж баршгүй алдаа болжээ. Эргэж харих хоног хугацаа болзоогүй, бас хоол унд, гэрэл дуусаж сандаргаагүй сэн бол уйдахгүй сонин чамин агуй ажээ. Зарим газраа өргөсөж, зайтай болно. Тийм хэсэгт хана туурганд нь анх дайралдсан шиг тэх, бөхөн гөрөөсний зураг бишгүй дайралдана. Ядрахын туйлд хүрчээ. Нэг жижиг хэсэгт гурвуул бие биеэ налан сууж амсхийв.

	— Ус дуусах нь. Лаа юу болж байна? гэж Тэгшжаргал асуухад:

	— Гайгүй, хагас лаа байн аа гэж Бадраа хариулав.

	— Дажгүй, хамгийн гол нь тайван бай гэж биеийн тамирын багш хэлдэг шүү дээ. Тэгэхээр тайван дээр санаа сэтгэлээр л унахгүй шүү гэж Доржсэмбэ хэлэв.

	Тэд дахиад л нам гүм болж хүн бүр нэг нэг бодолд унав. Ангийнхан маань түргэн авсан даа. Бөөн явдал удлаа. Энэ хагас лааг дуусахаар яах билээ. Тэмтрээд ч бол явж болох байгаа. Харин усгүй болдог л хэцүү юмны нэг. Идэх юм ч дахиад хэд хоног өл залгахтай байна. Өнөөх тулалдаан болсон газрыг л олохгүй нь. Тэр лав үүд хавиар байж таарна. Бид дэндүү алслаад явжээ. Энэ агуй ер нь яг л олби оготнын нүх шиг Цахиурт уулыг доогуур нь сийчиж орхисон юм уу даа. Орсон амьтан гарч ирдэггүй юм гэнэ билээ гэж Санж өвөөгийн хэлдэг ийм л учиртай ажээ. Мөн бидэн шиг төөрөөд гарах замаа олдоггүй байх нээ. Бид арай тэгэхгүй байгаа. Ганчимэгийн хэсэг өдийд энэ ууланд магадгүй ,энэ агуй дотор явж байж мэднэ. Тэд маань бас төөрчих вий гэж Бадраагийн бодож байхад Доржсэмбэ тэс өөр юм бодож сууна.

	Энэ агуйд эртний хүмүүс орогнож байжээ. Тэгэхэд манай одоогийн сумын төв, ер нь тал нутаг тэр аяараа тэнгис далай байсан байх. Ихийн их тэнгис далай дотроос Цахиуртын энэ хэсэг арал болон шовойж энэ агуйд хөөрхий хүмүүс нар бороо, салхи шуурганаас хоргодож байсан байх даа. Хананд нь зураг хөрөг зурахыг бодоход хүмүүс урт удаан хугацаагаар суурьшиж байсан байна. Сайн эрвэл эдэлж, хэрэглэж байсан зүйлээс лав бий дээ. Хясахад халтирч унаад, гар чийдэнгээ хатгалчих юм. Юм болгонд сүр сархийсэн салан задгай амьтан гэж ээжийн зэмлэдэг яг үнэн байна. Тэгж л яваад чийдэнгээ хагалж бөөн балаг тарилаа. Ингэж гар мухардаагүй бол яалаа гэж төөрч мунгинах вэ? Нөхдөө зовоох ч үгүй байсан гэж Доржсэмбэ өөрийгөө зэмлэнэ.

	Цахиуртын агуйн тухай «Пионерын үнэн»-д тэмдэглэл бичиж, хананаас буулгаж авсан зургаа «Залгамжлагч» сэтгүүлд явуулна. Лаагаа хайрлаад агуй бүрд байгаа зургийг буулган авч чадсангүй. Дараа заавал ирнэ дээ. Намар сургууль цугларахад ангийнхаа анхны ханын сонинд Цахиуртын агуйн доторх зургаас тавина. Хүүхдүүд яасан их сонирхох бол. Ахиухан лаа, цаас авч гарахгүй яав аа. Үлдсэн жаахан усаа хоёр найздаа л өгч өөрөө ам чийглэх төдий газар дөхөж, агуйгаас гарахыг бодъё гэж бодож суусан Тэгшжаргалын чихнээ нэг юм шол гэж дуугарах шиг болжээ.

	Хоёр найз нь зөөлөн амьсгалан унтаж байна. Тэгшжаргал дээш өндийж амьсгаагаа даран чагнав. Минут хэр болсны дараа дахиад л шол хийв. Ангиас том зайтай энэ агуйн аль хэсэгт тийм дуу гарч байгааг чагнан чагнасаар Тэгшжаргал олж, тийш сэм мөлхөн очиж тэмтэрвэл чийгтэй элс дайралдаж гараа цочиж авав. Тэгснээ дахин тэмтэрвэл гар дээр нь хүйтэн ус дусав. Онохгүй хэд хэд дусуулж байж савныхаа амыг онуулав. Анхны дусал хоосон савны ёроолд ён гэхийг сонсоод баярлахдаа золтой л дуу алдаж нөхдөө сэрээчихсэнгүй. Тэгшжаргал саваа, элсээр манаж тогтоогоод хажууд нь хүлээж суув. Тэрээр сав руу орох дуслыг нэг, хоёр гурав гэж амандаа тоолно, Дуслын чимээ нэг тодорч, нэг бүдгэрсээр. Хэдий болсныг бүү мэд.

	— Тэгшээ, чи хаана байн аа? гэх Доржсэмбийн дуунаар цочин сэрэв.

	— Би энд байна гээд Тэгшжаргал саваа тэмтэрвэл төмөр сав аль хэдийнээ усаар дүүрсэн байв.

	— Найзууд аа лаагаа асаагаарай. Устай болсон гэж Тэгшжаргал баяр болоход Бадраа лаа асаав. Түрүүнд эд энд нэг юм гарт дайралдсан гэж Тэгшжаргал агуйн нөгөө булан тийш лаа барин хоёр алхсанаа "ээж ээ" гэж дуу алдан ухрав. Хоёр найз нь нүдээ том болгон сандран босож тийш очив. Тэд хүний толгойн яс гэнэт харан хирдхийн цочиж бие биедээ наалдав. Хэн хэний нь зүрх нь түг түг хийнэ.

	— Бид агуйд тулалдаж амь үрэгдсэн баатар ах нараа эрж яваа шүү дээ. Энэ амь эрсэдсэн хүмүүсийн яс байх гэж Бадрааг хэлэхэд нөхөд нь овоо зүрх оров.

	Тэд хагас лаагаа үл хайрлан агуйг нэгжив. Хүний яснаас өөр юу ч олдсонгүй. Тэгшжаргал агуйн нэг хананд цэрдээр таван хошуу зурж 3В гэж дотор нь бичээд тэд цааш хөдлөв. Лаа байн байн бөхөж саатна.

	— Сэмбээ, чи наадахаа гараараа салхий нь хаагаад явж болохгүй нь үү? Чүдэнз дуусах нь байна гэж Тэгшжаргалыг хэлэхэд лаа дороо бөхөв.

	— Лаа бүр дууслаа гээд Доржсэмбээ яг зогсов.

	— Баруун ханаа түшээд яв. Ээлжээр түрүүлнэ. Бие биеэс барьж салахгүй явна шүү гэж Бадраа хэлэхэд:

	— Мэдээтэй яваарай. Наана чинь чулуу! гэсээр Доржсэмбэ тэмтрэн урагшлав. Тэдний хэнд ч аймшигт бодол төрсөн авч бие биеэ зоригжуулж явна. Бадраа, Доржсэмбэ хоёр ээлжлэн түрүүлж, Тэгшжаргал дунд нь орж урд яваа нөхрөөсөө гар салгахгүй тас зуурна.

	Эднийг энд ингэж мунгинаж явахад агуйн нөгөө хэсэгт Ганчимэгийн хэсэг нөхдөө эрж явна. Хүн бүр гар чийдэн барин хана туурга, замаа гэрэлтүүлэн мөр,тэмдэг эрэвч эс олно. Тэд байн байн зогсож зөв буруу явж байгаагаа ,мэдэх "гэж шуугилдан маргана. Ингэх бүр Ганчимэг

	— Ямар ч гэсэн явснаараа яв. Олон үггүй яв! Цаг алдаж болохгүй гэж тушаана.

	— Бадраа!, «Сэмбээ Тэгшээ! гэж ээлж ээлжээр дуудаж хариу чимээ чагнаад цаашилна.

	— Сараа, Гэрлээ хоёр зүүн /галаа, Төмөрөө бид хоёр баруун талаа ажиглаж явъя. Заавал тэмдэг байх ёстой гэж Ганчимэг нөхдөдөө хэлэв.

	— Мөр оллоо! гэж Гэрэлчулуун чийдэнгээ хонгилын элсэн дээр тусгав. Нөхөд нь тойрон гэрлээ зэрэг зэрэг тусгахад элсэн дээр ажлын хар, биеийн тамирын шаахайны мөр тодров. Тэд мөр олоод нөхдөө олсон мэт баярлаж шуугиад цааш явав.

	— Алинаар нь явах билээ Ганаа, агуй хоёр салаа боллоо гэж түрүүлж явсан Төмөртулга зогтусав.

	— Мөрөө л дага гэж Ганчимэг араас нь хэлэв.

	— Алинд нь ч мөр харагдахгүй байна гэж Төмөртулга гэрлээ газар тусган эрэв. Цөм мөр эрээд олсонгүй.

	— Өөр ам дайралдсан биш, энэ хоёрын нэгээр л явсан нь лав. Сайн эр! гээд Ганчимэг түрүүлэн агуйн ам бүрийг нягтлан шалгав.

	— Та нар наанаа байж бай, би шалгаад ирье гээд Гэрэлчулуун агуйн нэг амруу оров.

	— Чи битгий хол яваарай? гэж Ганчимэг араас нь хашхирав. Гэрэлчулуун арваад алхам явж мөр эрээд толгой сэгсэрсээр гарч ирэхэд нөгөө ам руу нь Саранчимэг явж оров. Тэр баахан эрэл болсноо “Энд байна, наашаа!” гэж жингэнэн дуугарчээ.

	Хийдийн суурь дээр түүдэг асаан шөнөжин хүлээн хүмүүс үүрээр дуг хийжээ. Тэднийг сэрэхэд Хаш-эрдэнэ нарын зургаан хүүхэд алга байв. Багш, эцэг эхийн хэн хэн гайхан шуугилдав. Төмөртулгын өвгөн аав сайхан буурал өвгөн тамхи татан бодолд дарагдан сууна. Түүнийг хүмүүс тойров.

	— Хүүхдүүдийнхээ ухааныг ч гүйцэхгүй нь ээ та минь. Тэд маань алзахгүй байх аа. Гэлээ ч юмыг яаж мэдэх вэ. Зөнөг толгой би хүртэл... Нойр муудаад унтахаа болилоо гэдэг чинь худлаа юм байна шүү дээ. Үхэр буу тавьсан ч сэрдэггүй монш байжээ. Хүүхдүүд маань биднийг унтуулаад дөнгөж орхиж шүү. Хөөрхий үрс минь. Та нар ямар би болсон биш. Хөлгүй би энэ уул өөд хаа газар хороох вэ. Гай л болно. Хөл гартай танагтай нэг нь хүүхдүүдийнхээ араас явна байгаа. Би яах вэ, эндээ та нарыг хүлээж сум руу хэл ул болохыг бодъё. Ийм сэргэлэн ухаалаг хүүхдүүд юу алзах вэ?. Гэхдээ юмыг яаж мэдэх вэ гээд өвгөн «Яв даа, хүү минь» гэсэн мэт Сарантуяаг харав.

	Сарантуяа, Алтанцэцэг хоёртой Хаш-эрдэнийн аав, Ганчимэгийг эгч цуг явах болжээ.

	— Хүүхдүүдийн чигээ заасан сумын тэмдэг энэ байна, дор бүрнээ ажиж яваарай гээд Сарантуяа Цахиурт өөд түрүүлэн алхав...

	 

	— Сэмбээ, гэгээтэй болоод байна уу даа?

	— Харин ээ, надад ч бас тэгж санагдаад явчихлаа. Тэгшээ чамд ямар санагдаж байна?

	— Надад уу, бас л тийм. Түрүүнээс хойш та хоёрт хэлэх гэсэн юм л даа. Тэгснээ харанхуйд нүд дасаж байгаа байх, нөхдөө хий горьдоогоод яах вэ гэж санасан юм.

	— Бадраа, түр зогсоод сайн харъя.

	— Яриагүй гэгээтэй болоод байна. Зогсоод яах вэ. Харин гэрэлд түргэн гарахыг бодъё гээд тэр гурав тэмтрэн бүдчин явав.

	Гэгээ нэмэгдсээр зам мөр харагдах болж гурван жаалд баярын инээмсэглэл тодров. Тэднийг таван ханатын чинээ зайтай агуйд орж ирэхэд агуй доторх юм хаа ханаагүй овоо үзэгдэх болжээ. Агуйд нэг хүний яс цайран харагдана. Одоо хүүхдүүд хүний яснаас айхаа больжээ. Тэр ясны дэргэд "ширэн цэрэг цүнх байна. Цүнхний онгорхой амнаас зах нь хуучран шарласан цаас цухуйж байв. Бас нэг буу, хэдэн хонгио хэвтэж байгааг хүүхдүүд нямбай түүж цуглуулав. Цүнхнээс цаасыг гаргавал хортой харандаагаар нимгэн дэвтрийг бараг дуустал юм бичжээ.

	— Бадраа чи, хуучин бичиг мэднэ шүү дээ. Харагдах нь уу? Унших юм сан гэж Доржсэмбэ яаран хэлэв. Бадраа эхний хуудсыг шагайж:

	— Харагдаж өгөхгүй нь гэтэл Тэгшжаргал цочин:

	Байз байз, хүүхэд дуугарах шиг?! гэв.

	Тэд чимээ чагнав. Эмэгтэй хүүхдийн гууглах чихнээ сонсогдоход гурван жаал:

	— Бид энд байна, наашаа наашаа гэж зэрэг зэрэг учир зүггүй хашхиралдав. Цаад хүүхдүүд энэ дуу чимээ олж сонсжээ. «Очлоо, очлоо» гэх дуу нь ойртон түдэлгүй чийдэнгийн гэрэл гялбалзав. Гурван жаал «нөхөд маань» гэж баярлалдан тэврэлдэж Ганаа, Сараа гэж дахин агуйгаар нэг хашхиралдав. Тэд баяр хөөр болон уулзаж болсон явдлыг сонин болгон ярилцаж, идэж уув.

	— Одоо гэрэлтэй болсон. Бадраа чи наадахаа уншаач гэж Доржсэмбэ Ганчимэгийн гар чийдэн барин ирэв. Хүүхдүүд Бадрааг тойрон нам гүм болжээ.

	Өдрийн тэмдэглэл. 1932 он гэж байна гээд Бадраа дэвтрийн эхний хуудсыг эргүүлэв:

	...Өнөөдөр хийдийнхэн нэг л биш, хоршоонд орж ирээд хараал зүхэл хэлж, танхай балмад авирлаад гарлаа. Хувьсгалын үйл хэргийг тэд илт эсэргүүцэж, та нарыг гайгүй ээ, хоногийн чинь тоо ингэс гээд дуусах бий вий! гэж илэрхий загнах боллоо. Оройхон миний сайн танил болсон өвгөн лам орж ирж хүний нүд хариулж байгаад «Мэдээтэй бай! Цаадуул чинь сүйд хийх нь байна шүү. Эртхэн эндээс холдох юм биш үү» гэж хэлээд гарав.

	...Таван. Лам нар босох нь илт боллоо. Сум руу хэл өгүүллээ. Худалдагч Дашийн Доржтойгоо гүйлгээний мөнгийг шөнө Цахиуртын агуйд аваачиж нуулаа. Бас үнэт бараанаасаа даахаар үүрч аваачив. Ганц, буундаа сум бэлдлээ... ...

	Зургаан. Урд шөнө агуйд мөн нэлээд бараа авчирч нуув. Өнөөх өвгөн дахин ирж «Цаадуул чинь маргааш хөдлөх дөг шүү. Та хоёр холдохгүй юм биз дээ» гэв. Өвгөн сайн санааны тус хүргэж байгаа ч бид хоёр хувьсгалын үйл хэргээс ухарч, хувьсгалт засгийн ардын хоршоогоо хаяж, амь зулбах ёсгүй. Хоёулаа дахин сайн ярилцаж эцсээ үзэхээр шийдлээ. Тангараг өргөлөө...

	...Долоон. ...Дэлгүүрээ онгойх цагт нь нээв. Үд болтол хүн орж ирсэнгүй. Тэгтэл буу, муна шийдэм болсон арваад лам дайран орж ирж тулалдаан эхлэв. Лам нарыг хэд хэд ухрааж, дөрөв тавыг нь цааш харуулж, арваадыг нь шархдуултал харанхуй болов. Би мөр цээж, зузаан гуяараа шархаджээ. Гишгэж болохгүйг бодоход хугарсан байх. Дорж зүүн хөл, баруун гараа хуга буудуулжээ. Харанхуй болоход дайснууд түр чимээгүй болов. Бид хоёрын ганц буунд гуравхан сум үлджээ. Дайсан хорь, гуч яах ч аргагүйдэн хоёулаа бие биеэ чирэн мөлхсөөр байшингаас жаал холдож чулууны ард оров. Тэгтэл лам нар байшин руу хашхиралдан дайрч, гаднаас нь гал асаав. Эгшин зуур хуучин модон байшин дүрэлзэн шатахыг бид хоёр зүрх шимшрэн харав. Дорж маань эд бараандаа харамсан хайран юм гэж уйлав. Би ч бас тэр... Бид хоёр шүд зуун мөлхсөөр үүрээр агуйд ирэв...

	...Найман... Цус их гарч хэн хэн маань тамир алджээ. Дорж маань

	—— Ойрхон нэг агуйд ус бий. Би олж ирнэ гээд мөлхлөө. Над мөлхөх тэнхэл алга. Ах аа, та тэсэж хүлээж бай, би заавал ус олж ирнэ гэсэн. Хөөрхий минь...

	...Есөн... Шарх хүндрэн ухаан балартаж байна. Дорж минь алга. Хайран хүү, цэл залуу дөнгөж арван наймтай хүүхэд... Зоригтой, ухаантай сэргэлэн хүүхэд. Юм л бол Дамба ах аа гээд үгнээс минь гардаггүй сэн. Надад ус олж ирэх гээд явсан... хөөрхий минь... Зоригт хувьсгалч нөхөр минь» гээд тэмдэглэл дуусжээ.

	— Энэ нь Дамба ах, нөгөө агуйд байгаа нь Дорж ах байх нь. Хувьсгалын үйл хэргийн төлөө амь насаа зориулсан баатар ах нарынхаа дурсгалыг хүндэтгэе гэж Бадрааг босоход нөхөд нь малгайгаа авч толгой бөхийлгөн дуу хураан зогсов.

	Тэгшжаргал цаас гарган нэг дээр нь «Зоригт хувьсгалч Дашийн Дорж», нөгөө дээр нь мөн «Зоригт хувьсгалч Дамба» гээд дор нь багийн тэмдгээ зурав.

	— Дараа гантиг чулуун самбар босготол энэ хуудсыг түр самбар болгон энд байрлуулъя гэхэд нөхөд нь дэмжин талархаж, хоёр агуйд уг бичгийг хананд нь хүндэтгэлтэйгээр нааж пионерууд ёслол үйлдэв.

	— Тэмдэглэлд үнэт бараа бас гүйлгээний мөнгийг агуйд нуулаа гэж байсан шүү дээ. Тэр нь хаана байгаа юм бол? гэж Саранчимэг асуухад нөхөд нь шуугилдан бие биеэ харав. Агуйн үүдэн талын хонгилд гэрэл үзэгдэн, хүүхдүүдийн дуу шуу гарахыг тэд олж мэджээ.

	— Тэр хар аа. манайхан... Хаш-эрдэнийнхэн, бас араас иржээ. Хүүхдүүд ээ наашаа! Бид энд байна гэж Гэрэлчулуун цангинан хашхирав.

	Хүүхдүүд Хашаа, Даваа, Гомбоо гэх чилэн дор бүрнээ дуудан хашхиралдав.

	Хаш-эрдэнийн хэсэг үүнийг сонсож мэджээ. Тэд түдэлгүй гүйлдэн ирж бөөн дуу шуу, хөөр баяр болон уулзав. Хаш-эрдэнийн хэсэг агуйгаар ороод, нөхдийнхөө явснаас өөр салгаар орсон байжээ. Тэд агуйн хоёр салаа ам дээр очоод хаагуур нь явахыг бас багагүй марган шуугьжээ.

	— Нөхдийн маань тэмдэг энэ аман дээр байна. Яг дагах уу, Хаашаа? гэж түрүүлж явсан Гомбоцэдэн асуув.

	— Харин ээ яах вэ. Энэ чинь Ганчимэгийнхний тэмдэг байна. Тэд гараад ирэх болсон баймаар юм. Олоогүй болоод л тэр байх. Тэгэхээр бид тэдний араас биш энэ яваагүй амаар нь орвол түрүүчийн нөхдөө олох биш үү? Харин үүгээр бид явлаа гэдгийг мэдэгдэх тэмдэг тавих юм гэж Хаш-эрдэнэ агуйн амны чулуун дээр тодоос тод сум зурж ЗВ-Ш гэж бичжээ. Энэ нь 3В буюу 38 багийн гуравдугаар хэсэг гэсэн томьёо байжээ.

	Тэд цааш жаал явтал давчуу хонгил өргөсөж том болжээ. Боржин чулуун элс бүхий бүдэг гэрэлтэй томоос том агуй байв. Тэнд он жил олныг элээж тоосонд дарагдсан эд бараа дайралджээ.

	Багц багцаар торго дурдан, булигаар, гөлөм, эмээлийн мөнгөн хэрэгсэл байв. Түүнд хүний гар ойрмогт хүрсэн шинж тэмдэг алга. Барааны хажуухан талд элсэн дороос модон авдрын булан шиг юм цухуйж харагдана. Хүүхдүүд түүнийг яаран ухаж гаргаж ирвэл үзэм ний жижиг модон хайрцаг байв. Хайрцгийг нээвэл дотор нь маажинтай даавуунд нямбай боож хийсэн бөөн мөнгө төгрөг байв. Хүүхдүүд хирдхийн цөм босон холдов.

	Тэд эзэнгүй агуйгаас ийм их эд бараа, мөнгө олсондоо, бас энэ хэр гурав хоног болж байгаа нөхдөө олоогүйдээ сэтгэл зовжээ. Тэд байгаа юмыг байгаагаар нь орхиж нөхдөө эрэхээр шийджээ. «Хэн ч халдашгүй өмч, түүхийн баримт» гээд багийнхаа тэмдгийг бичжээ. Тэгээд цаашаа явсаар удалгүй нөхдийнхөө дууг дуулж олж уулзсан ажээ. Хаш-эрдэнийнхэн үүнийг сонин болгоход нөхөд нь туйлгүй баярлажээ. Гэлээ ч Сарантуяа багш баахан эцэг эх ирж яваа. Сумын төвөөр нэг шуугиан дэгдсэн гэдгийг сонсоод цөм хэрдхийн цочжээ. Тэд агуйгаас гарахаар яарав. Замдаа Хаш-эрдэнийн хэсгийн олсон юм дээр ирж бараа юм юмнаас дээж болгон нэг нэгийг, хайрцагтай мөнгө, бичиг баримтыг авч үлдсэнийг цэгцлэн хураав. «Зоригт хувьсгалч Дамба, Дорж нар дайснаас нууж хадгалсан ардын хоршооны эд бараа, улсын хөрөнгө, түүхийн үнэт энэ зүйлд хэн ч гар хүрч болохгүй. Энэ бол манай хувьсгалчдын эрдэнэ мөн. ЗВ» гэж бичиж тавиад хөдлөв. Зорьсондоо хүрсэн багачууд баяр баясгалангийн далай болон агуйгаас гарч ирэхэд Сарантуяа багш, эцэг эхийн түрүүч агуйд дөхөн ирж байв. Багш амьсгаагаа даран зогсов. Сүүлдэж явсан эцэг эх гүйцэж ирэв.

	— Хүүхдүүд маань тэр ирж явна. Би тоолсон цөм бүрэн байна. Өчигдөр орой хүүхдүүд маань хэчнээн гэмшингүй байсныг та нар хараа биз. Тэд минь та биднээс багагүй эмээж байгаа. Тэгэхээр учир зүггүй битгий зэмлээрэй. Хүүхдүүд ямар нэг юмны нууцыг тайлсан юм уу, магадгүй нээлт хийсэн байж мэднэ. Урдаар тэднийхээ үгийг сонсох юм шүү гэхэд эцэг эхүүд толгой дохив.

	Гараа даллан угтаж байгаа багш, эцэг эхээ хараад хүүхдүүдийн царайд баярын мишээл т тодров.

	 

	
ЭРЛИЙН ЭЦЭС

	 

	
ОРШЛЫН ОРОНД

	 

	Хүн эхээс төрж мэндлээд өсөн торниж, өтөлж өөд болтлоо амьдралын түмэн сорилт, мянган алжаал л замыг туулдаг. Чухамхүү тэр зам нь өндөр уулыг давсан, өргөн талыг огтолсон, өтгөн ой шугуйг самнасан, намаг шалбааг, дов сондуул сүлжсэн, гүүртэй, гүүргүй гол мөрөн г гаталсан, шулуун дардан, муруй тахир, өгсүүр уруу дуур, бартаатай бартаагүй аян жингийн уртын урт замтай адил буюу.

	Үзүүр шувтарга нь үл үзэгдэх аянчин жинчин, анчин гөрөөчин, аргалчин түлээчний тэр замаар алсын аянд мордсон хүн, мэдэх мэдэхгүй газар нутагт гагцхүү замд хөтлөгдөн явсаар цасан шуурга, усан бороонд дайрагдан бүрхэг өдөр, бүрэнхий шөнө урагш хөтлөх замаа алдан төөрч мунгинаж, туйлдан ядарч эцэс сүүлд эсэн мэнд үлдвэл зол болж, эсхүл алтан сайхан амь алддагтай адил, хүний хүү өрөөл бусдын хүчин нөлөөнд өртөн автаж амьдралын алтан шар замаа алдаж аль дайралдсан мөр улбаагаар өөрийн эрхгүй тэнэх болж, эцэс сүүлд тэр мөр улбаагаа ч олохгүй хөөрхий болдог нь харамсалтай.

	Нарт ертөнцөд ингэж хөөрхий болсон хүн өчүүхэн надаас эхлээд цөөнгүй байжээ. Би уг нь Са ...ноёны хошууны анчин Дашийн хүү болж төрөөд сангийн ламаас Доной нэр хүртсэн хүн билээ. Би тэр нэрээ, тэр нэр намайг гутаагаагүй авч энэ хоёр нэр хэн хэнээсээ зэвүүцэн зугтах мэт холдон холдсоор эцэс сүүлдээ төрөлх нэр минь ганцхан албан дансанд л үлджээ. Бага балчир байхад хүн бүхэнд цээртэй мэт, Доной гэж нэг ч хүн нэрээр минь дуудахгүй Дашийн жаал, Дашийн хүү гэнэ.

	Удалгүй унзадын урвагар, Да ламын дарвагар гэж нэршээд хэсэг зуур номч лам, номч багш ч болж үзлээ. Тэгээд нэг хэсэг хүн нэрээр минь дуудах байтугай өөрөө ч нэрээ мартаж орхилоо. Энэ олон нэрийг над хэн хайрласныг эс мэдэвч нэр бүр утга учиртай, нэр бүрийн ард миний амьдралын урт богино түүх намтар, адал явдал, хачин жигтэй учрал бий. Ер нь хүн хүнээ өхөөрдөн хайрлахдаа буюу өөтүүлэн шоолохдоо бие эрхтний хэлбэр дүрс, ааш зангийн гажиг согог, эрхлэх ажил үйлс, хэл ярианы хэвшил заншлаар нэр хоч өгөх дуртай. Гэлээ ч миний энэ олон нэр хоч өхөөрдөн хайрлахаас нь бусдад хамаатай билээ. Нэр хочны тухай нуршиж, чилээж орхив уу, уучлаарай! Адал явдлаар дүүрэн амьдралаа тандаа өргөн толилуулъя.

	 

	
АМЬДРАЛЫН АЛТАН ҮЕ

	 

	Нэхий өлгийдөө ханатлаа унтаад өлсөж цангахдаа чадал мэдэн аг даггүй чарлан ачит эхээ амтат нойрноос сэрээж, ангир шар уураг, ариун цагаан сүүг нь бувар бувар хөхөж, булбарай жижигхэн гараараа хайрт ээжийнхээ хэнхдэг, цээж, шанаа санчгийг тэмтчин жаргах юутай сайхан.

	Аргалын утаа ханхалж, хөх дөл дүрэлзсэн гал голомт тулганыхаа хажууд аав ээж хоёрынхоо дунд суугаад, хонгор сэвлэгээ илүүлэн үнсүүлж, аяган дахийг нь самардан эрхэлж суух юутай жаргал. Хүний амьдралд энэ алтан үе ганцхан тохиолддог нь харамсалтай Хүний амьдралд ганц тохиолддог тэр сайхан жаргалыг дүүрэн амсаж чадаагүй золгүй амьтан бол би билээ.

	Золгүй амьтан намайг алтан дэлхийн ариун агаараар анх амьсгалахад зол жаргалтай явсан нэгэн хүн эцсийн удаа амьсгалжээ. Тэр цаг мөчид манай гэр, энэ дэлхийд хүн амын нэмэгдэл хорогдол яг тэнцсэн боловч ачтай тустай, ажилтай бүтээлтэй нэгэн хүний оронд арчаагүй дорой хүний оронцог бий болжээ.

	Ачит эхийн ангир шар уураг, ариун цагаан сүү аль хэр амттайг би мэдэхгүй учир хөгшин хөх ямааныхаа сүүтэй л зүйрлэнэ. Эх хүний элбэрэл хайрыг мэдэхгүй авч, эцэг хүний асрамж халамжийг бага ч билээ мэднэ. Гэлээ ч тэр хайр халамжийг хувь заяа муутай төрсөн золгүй амьтан би тун бага амссан юм. Миний эцэг утаа тортог болсон цахиур буугаа үүрэн өргөн тал, өндөр уулыг өгсөж уруудан өдөржин явж байж, хангай дэлхийн хишиг ганц зээр, гөрөөс, янгир, аргал намнаж биднийгээ тэжээж өөрөө ганц өдөр боловч гүйцэд цадалгүй зовон явсаар намайг долоотой байхад нарт хорвоогоос халин одсон билээ.

	Хөөрхий хүний үр ах бид хоёрыг гай зовлон тойрч болсонгүй харин улангасан, дараа дараагаар эгцлэн дайрч ядуу зүдүү дээр эх эцгээс минь үүрд өнчрүүлэн хагацуулж амьдралын их далайд сэлүүргүй завьтай гар мухардуулан орхижээ. Өнчин хүнд ноён олон гэдэг үнэн ажээ. Хүн бүр дээрэлхэж зандчин. Бага балчрын харгайгаар дүрсгүйтэж осолдох нь цөөнгүй, тэр болгонд «энэ муудаа эх эцгийнхээ толгой залгисан золиг» гэж зэмлэгдэнэ. Ийм үг чих дэлсэх бүр зүрх минь мөс шиг болж, үхье гэж аав ээж хоёроо нутаглуулсан тэртээ толгод тийш уйлан гүйж, энэ ертөнц дээр харж хандах ганц хүн ахаа зовооно.

	Ах минь намайг аргадаж адилхан уйлж буцна. Ахыг минь Очир гэдэг, надаас тав ах, ажилд сайн учир айл болгон авч зарцлах гэж ил далдаар ятгаж гуйна. Харин намайг хүн болгон төвөгшөөнө. Ах үүний нь мэдээд хэлж гуйсан хүн болгонд л «би дүүгээ дагуулж очвол очно» гэнэ. Тэгэхээр гуйж ирсэн хүн сайн бод, дараа ирнэ гээд таг чиг болно. Гаадан баян л цөхрөлтгүй ирнэ, дуудна. Тэднийх баян, мал сүргийг нь маллах хүн бүл муутайгаас тэгж шургуу хөөцөлдөж байжээ.

	 

	
ГАЛ ГОЛОМТ МИНЬ БАЯРТАЙ

	 

	Ах бид хоёр ямагт өлөн зөлөн байлаа. Би цагийн үргэлж хоол унд нэхэж ахаа зовооно. Ах намайг аргадаж зээрийн хэдэн шагайгаараа морь уралдаж, бөгцөг нясалж цаг хорооно. Тэгээд хоёр ямаагаа шувтарч над уулгаад, аав шиг өөрөө хоосон хоцорно. Баячууд биднийг нэг нүдээр үзэхгүй, ядуучууд бидэнд илүүчлэх юм тун ховор.

	Гэсэн ч баячуудынхаар орж, тархиараа татуулан хөөгдсөнөөс ядуучуудынхаар орвол ганц ааруул, тагш тараг олдоно. Эс олдовч тэд ах бид хоёрыг загнаж зандрахгүй эвий хөөрхий минь гэж өрөвдөж хайрласан үг хэлж гаргана.

	Нэг өглөө сэрэхэд ах байхгүй байв. Чимээ чагнаж хэсэг болоод ах аа гэж баахан дуудав, бас алга. Аав ээж хоёр шиг ах минь үхчихсэн юм биш байгаа гэж зөндөө уйлав. Огт чимээ алга, аргаа бараад босож гадаа гарч эргэн тойрныг харав, юу ч үзэгдэхгүй байна.

	Бор гэрээ налж наранд ээж нэлээд суув. Гэдэс өлсөж байгаа гэдэг жигтэйхэн. Гэртээ орж юм эрвэл тагшинд минь сүү байв. Сүүг нэгэн амьсгаагаар залгилаад гадаа гартал юм идмээр санагдаад болж өгөхгүй болов. Саахалт байгаа Гаадан баяныд очмоор санагдаж тийш дэгдэж гарав.

	Гаадан баяныд халзан толгойтой тарган шар лам ирчхээд дайлуулж байна. Ярианд халж, хоолонд шунасан тэр лам, Гаадан баян хоёр намайг тоож харах сөгөө алга байна. Соном өвөө, манай аав хоёр шиг хоол идэж байхад нь хүүхэд орж ирвэл хувь болгож хэрчим мах огтолж өгөх байх гэж горьдон чимээ өгөх санаатай нусаа шор шор татавч мөн л тоохгүй байна. Халзан ламын мах идэж, айраг ууж байгаа нь ёстой л үлгэрт гардаг мангас шиг аймаар харагдана. Ах бид хоёрын хоногийн хоолонд элбэг хүрмээр махыг ганц огтлоод урт улаан хэлэн дээрээ тавин хоёр гурав эргүүлсэн болоод гүдэсхийн залгиж байна. Тэгтэл цайран дотортой зэс цар дээр байсан тарган хонины дал дөрвөн өндөр, хонго шаант шаазгай тонших юмгүй болов.

	Лам гар, амныхаа тосыг хуучин шар хамбан дээлийн дотоод хормойд арчаад, үндсээр хийсэн том шар хултай айраг залган авав. Соном өвөөгийн хүрэгч үнээг өнжөөд худгаас услахад л ханахаа мэдэхгүй цүл цүл залгилдаг санаанд орж инээд хүрэв. Лам яг л тэгж цүл цүл хийлгэж байна. Халзан ламын идэж уухыг харсаар өлсөж байснаа мартжээ.

	Тэгж байтал Гаадан баяны эхнэр гаднаас шөлтэй хоол барьсаар орж ирэв. Хаврын тэмээ шиг үрчгэр хөх, бас халгайн хорхой шиг ааштай эхнэр намайг хялайснаа «энд юу хийж яваа новш вэ» гээд хир дайр болсон урт ханцуйгаараа толгой уруу минь шавхуурдав.

	Өвдөхийн эрхэнд би чарлан зугтахад Гаадан баян, лам хоёр ид хав болгон ха ха ха гэж инээлдэх сонсогдов. Уйлж уруу царайлсаар гэртээ ирвэл Очир ах нэг зээр агнаж ирээд өвчиж байв. Баярласан минь туйлгүй!

	— Миний дүү хаачив! Ахдаа элбэлцээрэй. Май энэ гуяыг Соном өвөөгийндөө, энэ хааг Сүрэн эмээгийндээ аваачиж өгөөд ир! гэв.

	Би хүн болж ухаан орсноосоо хойш үүнээс илүү баярласан удаагүй байх. Аав минь сэрүүн тунгалаг байхдаа анд явж олзтой ирэх болгондоо айл саахалтын эмгэд өвгөдөд заавал шөлний юм өгдөг сөн. Одоо ах минь ингэдэг болжээ гэж бодсоор Соном өвөөгийнд дэгдэн хүрэв. Соном өвөө цорго нь мултарсан данх, сэнж нь булгарсан домбо, иш нь хугарсан халбага шанага баахныг тойруулж тавиад төдүүл тавьж гагнаж суув.

	— Өвөө, ах танд өгч байна гэж би зээрийн гуяыг Соном өвөөд сарвайхад Соном өвөө хийж байсан юмаа тавьж, амаа ангайн намайг харж салмайсан ханцуйгаараа хөлсөө шудраад:

	Эш үр минь, хэн агнаа вэ, арай манай Очир биш биз гэхэд нь би ам өрсөлдөн:

	— Очир ах агнасан юм гэв.

	— Эр хүн, хүний үр... гэснээ Соном өвөө «эмгээ н» гэж дуудав. Ханд эмээ бидний чимээгээр бор гэрээсээ гарч ирэв.

	— Эмгээ н хөөе, хараач, Очир маань антай иржээ. Чи бид хоёрт шөлний юм өгүүлж. Хүний үр, удмаа дагах нь. Энэ чинь юу билээ. Очир маань бичин жилтэй байх аа гэж Соном өвөө ажилд орогшиж аргийн мод шиг болсон ч загийн үндэс мэт бөх мойног хурууныхаа үеийг тоолон бодсоноо арван хоёр хүрчихсэн байна шүү гэв. 

	— Эмгээ н, чи бид хоёр эдний гурван үеийн ангийн хишгээс хошуу тосодлоо. Мөн учир ерөөл шүү гэж Соном өвөө ах бид хоёрыг эр хүн болж байна гэж зөндөө магтав. Ханд эмээ намайг үнсэж хэдэн хурууд өгөв.

	Хар гэртээ хаан, бор гэртээ богд гэгчээр ах бид хоёр тэр өдөр ангийн махаа амтархан идэж ханатлаа тоглов. Энэ бол гал голомт, өөвөн бор гэртээ эдлэх сүүлчийн жаргал, ах бид хоёрын хамтын амьдралын сүүлчийн өдөр байсныг хэрхэн мэдэх билээ.

	Маргааш өглөө нь вангийн хийдийн унзад тарган шар лам ирж «Муусайн дүү нараа харж хандана, халамжлан тэтгэнэ» гэж зөндөө юм ярилаа. Ээжийн минь холын хол төрөл садан юм гэнэ. Өчигдөр Гаадан баяныд байсан өнөө лам гэж би ахад шивнэв. Лам, ах бид хоёрт хавсайны булан, шагайн чинээ мөсөн чихэр өгөхдөө тун их хишиг хүртээж байна гэж бодож байгаа бололтой байв.

	Ах бид хоёр яах ч учраа олохгүй байтал Очир ахыг Гаадан баяныд мал шиг барин өгч намайг лам болгож эрдэм ном сургана гэж авч хянах болов. Хөөрхий ах минь орох гэж байгаа тэнгэр шиг царайгаа барайлган юу ч хэлж чадахгүй хэсэг дүнсийн сууснаа зүрх гаргав бололтой ламын өөдөөс эгцлэн харж:

	— Би айлд зарагдахгүй. Дүүгээ ч лам болгохгүй. Үхсэн ч, сэхсэн ч дүүтэйгээ цуг байна гэхэд би ч зориг орж:

	Ахаасаа салж Хаашаа ч явахгүй гэв. Тарган шар лам нэг учирлаж нэг ухуулж, нэг уурлаж хагас өдөр болсноо эцэс сүүлд нь:

	 — Та нар муусайны дураар болдог юм биш. Хүн ахтай, дээл захтай. Яасан задарсан зулбадаснууд вэ гэж зад загнаж байгаад ах бид хоёрыг хүчээр салгав.

	 

	
УНЗАДЫН УРВАГАР

	 

	Гурав хоног явж хийдийн бараа харав. Шарав унзадыг үдэлж хоносон газар бүрд багш, багш гэж мөргөж сөхрөн идээ будаа болж байв. Морьтын хишиг явганд гэж энэ өдрүүдэд надад аяга тараг хэрчим мах олдож байв. Говь зэлүүд нутгийн юм үзээгүй надад энэ хийд хэмжээгүй том мэт санагдан сүрдэж билээ. Дөрвөн ханатаас өөр том юманд орж үзээгүй надад энэ хийдийн хурал номын том дуган үнэхээр сүрдмээр байлаа.

	Эхлээд айхгүй, сүрдэхгүй юм гэж үгүй байв. Ах лам шавар жан хэрэмтэй хашаанд ганц гэр сууна. Сав л хийвэл зодохоо урьтал болгодог ууртай, бас нарийн нямбай лам ахын санаанд таарч тохирох юм гэж нэгээхэн ч үгүй. Гэрт цэвэр цэмцгэр, ширүүхэн ч алхах цээртэй. Багш лам гурван давхар гудас дээр унтана. Түүний өмнө цэмбэ нь ноорч далан нөхөөс болсон хуучин олбог дээр сууж будаг шунхыг нь халцартал зүлгэсэн явган ширээн дээр судар бичгээ дэлгэн өглөөнөөс үдэш болтол бясалгалт хийнэ. Манайх үхрийн нүд шиг зэс тогоо, томхон гүцнээс томгүй гуулин данх төдийхөн эд хогшилтой бөгөөд гэрийн хойд талыг тэр аяар бурхан тахил эзэлнэ. Багш намайг гэрээс авчрахдаа ганц нооронхой гудсыг тохош болгон авч ирсэн нь бас учиртай байж.

	Би тэр гудсаа хийдэд амьдран суусан хорин жилийн турш сүүж дороо тавьсан билээ. Ах ламын хоол унд цөм хэмжээтэй. Өдөрт нэг удаа заавал явж түлш түүнэ. Олны олон таван цэн гэж өдөр бүр түүсэн харгана, шаваг бударгана, аргал жан хэрмийн нэг талын ханын энтэй чацуу болон тэвхийн хураагдав. Гэлээ ч тэр түлшийг зоргоор түлэх эрх байхгүй. Өглөө ганц атгыг домбон чинээн зуухандаа өрж тогоондоо усыг нь хийж галаа асааж усаа дарвигнахтай зэрэг чимх цай хийж, захаасаа буцалмагц самарч, багшийн данханд уудалж өмнө нь тавиад гүйцээ. Тэр цай багшийн аягаар яг гурав болоход багш ханаж аягаа арчиж арчиж хойш тавина. Өглөөний идэх юм гэвэл өвөл шагайн чинээ цагаан тос, зунд гурав дөрвөн ширхэг боорцог ердөө л тэр. Надад бол ганц нэг ааруул төдийхөн олдоно:

	Оройн хоол ч багш өөрөө бүтэн хагас аяга, над үлдсэн ганц тагш шөл. Харин цав манзтай хуралд бол багш бид хоёр ёроолгүй лүү л гэсэн үг.

	Багш өөрөө гэрийнхээ тогооноос дутуугүй том шар аягаа, надад өвөрт минь багтахааргүй эмсгий хар аяга албаар өгч явуулна.

	Хүүхдүүд намайг толгойноосоо том аяга өвөртөлж ирлээ гэж учиргүй шоолж удалгүй «том аягт» хоч өгөв. Гэлээ ч том аяганы учрыг би түдэлгүй мэдэж авсан юм. Цаг цагт нэг цаддаг, цагаан сард нэг цаддаг гэгчээр цав манзтай хурал болохоор л би нэг цаддаг сан. Тийм хурал жилд цөөн болдог болохоор ихэнх цагт багшийн аяганы шавхруугаар гол зогоож өлөн зөлөн явна. Бага идэж, бага унтаж бурхны номд бие сэтгэлээ зориулах хэрэгтэй. Үд болтол унтаж, үхрийн дуунаар сэрж, ёроолгүй луу шиг чихэж байж эрдэм ном сурахгүй. Усан тархи тан, ухаан богинотон л ууж идэх, унтаж ширгэхийг урьтал болгодог юм. Тэгээд нэг бол тарвага зурам эргүүлж арван хар нүгэл үйлдэж амь зуусан болдог. Лам нэр зүүж явбал хурал номд зай бөглөж, мануухай болж сайн бол галч хийж нэгэн насыг барна. Насны залуу, цусны шингэн, ухааны саруулд бурхны ном сурвал өтлөх насанд хүрээ хийдэд дархан суудалтай, хүн олонд нэр хүндтэй шавь мөргөлчнөөр хүрээлүүлж өргөл барьц гол мөрөн шиг цутгаж жаргадаг юм. Чи харж байгаа биз, ах дээр нь гар хоосон ирж байгаа хүн байхгүй шүү дээ.

	Энэ бол ламын гурван эрдэнийн хүч. Би чам шиг байхдаа өдөрт дөч тавин шад, сүүл сүүлдээ хуудас хуудсаар нь цээжилдэг байсан. Тэгж л хичээсний хүчинд энэ шүү дээ. Энэ хийдэд ахад нь хүрэх номтой лам байна уу? Бие сэтгэл хамаг бүхнээ бурхны номд зориул! гэж ах лам өдрийн од шиг сайхан зантай байхдаа сурган нуршина.

	Үүр цүүрээр багш сэрсэн л цагтаа Доной гэж дуудна. Тэгэхэд год үсрэн босохгүй бол нойрны тулам энэ тэрээрээ дуудуулж шалба ороолгуулна. Ер нь зодох шалтаг тун мундахгүй. Аягаа хазгай барилаа, тогоо шанага хангинууллаа, хог ширүүн шүүрдэж тоос бужигнууллаа, ус түлшинд удаан явлаа гэхчлэн шалтаглан дайралдсан газраа хайр найргүй зодно. Толгой минь энд тэндгүй булуу болж, шарх сорви хувилан тарчилж, үргэлж уйлж уруу царайлан явсаар «Унзадын урвагар» хоч зүүж төрөлх нэр минь гээгдлээ.

	 

	
ЭР ӨСӨЖ ЭСГИЙ СУНАДАГ

	 

	Өдөр шөнө ээлжилж, өвөл зун солигдсоор нэг мэдэхэд хийдэд ирээд найман хавартай золгож нас арван тав хүрсэн байлаа. Ахаа санаж нүдээ хөхөртөл ширтэж хоног тоолж байж, хаврын хаварт долоо хоног очиж ахынхаа өвөрт унтаж, адуу малд дагаж ёстой жаргана. Ахынхаа цахиур буугаар шав, бас хулгана зурам буудна. Ах намайг «анчин байсан бол сум тоолох мэргэн анчин болох байж» гэж хөхүүлнэ. Очир ахын нас бие гүйцэж өндөр нуруутай хөрслөг бөгөөд шөрмөслөг сайхан залуу болжээ.

	Сүүлийн очилтоороо ах маань Сүрэн эмгэний ач Цэндээжээ гэдэг аманцар бор бүсгүйтэй сайн болсныг мэдэв. Ах эгч хоёр бие биедээ хачин хайр халамжтай, ёстой л хос ангир шиг гаравч оровч хамт байхыг хүснэ. Жил бүр харихдаа Соном өвөөгийнд заавал очиж золгодог. Эмгэн өвгөн хоёр ч төрсөн үртэйгээ учран золгох мэт бөөн баяр болж хөл нь хөнгөрнө. Төрсөн нутаг, ус, танил дотно хүмүүстээ хоргодон хоргодовч чөлөөний хугацаа болоход өөрийн эрхгүй хийд рүү усан нүдлэн буцна. Жилийн жилд ах минь хүргэж өгдөг байснаа сүүлчийн удаад бэргэн минь болж байгаа Цэндээжээ эгч хүргэж өгч билээ. Цэндээжээ эгч уралдах газар уралдаж, уртын дуу аялан намайг баясгаж явав. Тэгснээ хийдийн бараа харагдмагц мориноос бууж хэсэг суув. Цэндээжээ эгч ам хуурай байна гэдэг ёсонд хазгай. Нэг бол юм ярьж эсхүл дуу дуулж байна.

	— Ах бид хоёр нь дажгүй айлын дүрстэй айл болно. Харин чи минь л гээд эгч санаа алдаж яриа үүсгэв.

	— Олигтой лам болж чадах нь үү дээ? Шарав унзадын тогоо барьж хайран залуу насаа барах вий гэж ах эгч хоёр нь зовох юм. Хичээгээрэй дээ дүү минь. Ядуу зүдүү улс амь зуух хэцүү байн аа, дүү минь. Гэхдээ л хүний зарц бодохгүй юм сан. Хангай дэлхийн хишиг буянаас эхлээд чадалтай хүнд амь зуух арга ч бас олдоно доо.

	Ах бид хоёр нь нутаг алсалж амь зуух арга зам хаймаар байна. Нэгд эмгэн ээж, хоёрдоод ирэхэд чамайгаа яа гэхэв гээд дахин санаа алдав. Эгч намайг хүргэж өгөх болсны учир энэ байжээ.

	Гаадан баяны сагсуу хүү Цэндээжээ эгчийг богтлон авах гэж баян тарганаараа түрээ барьж ах эгч хоёрын минь ариун хайр дурлал, амьдрах замд саад болж байсныг би хожим мэдсэн билээ.

	Ах лам санчгаасаа бууралтан цайж зулайнаасаа халцран бас яггүй гүзээлж хөдөлгөөн нь удааширч нойр хоолоо хасах, өдөр шөнөгүй ном бясалгаж суух тэнхэл тамир нь суларчээ. Тэрээр яльгүй л цай хоол нь холдвол хангинатал эвшээлгэж шилэн хүзүү, дал мөрөө нухлан унахад хүрнэ. Тэгэхэд нь би яаруу сандруу цай хоол хийж өгнө. Багш ч ангасан адуу усанд орох мэт нэгэн амьсгаагаар ховх сороод сунан унаж, хоттой хонь үргэмээр хурхирч гарна. Гэлээ ч ааш зан нь улам адайр болж, уурлаж үглэх нь нэт болов. Хүний хийсэн юм санаанд нь таарахгүй, юм л бол зандарч зэмлэж халаглана. Олон жил өдөржин шөнөжин загнуулж зодуулж байж сурсны хүчинд одоо аливааг ахын сэтгэлд таарахаар хийдэг болсных ч юм уу, өсөж том болж байгаа болохоор ч тэр юм уу, ах лам юм л бол барин авч алхиж гардгаа цөөлжээ. Анх эхлээд ном заалгаж байхад минь багш лам нээрэн л юм сургая гэсэн мэт улайж байснаа яван явсаар больсны учрыг би тун хожуу мэдэх болсон юм.

	Төвд номын утга учир, ач тусыг мэдээд сурахын төлөө зүтгэж байсан минь үгүй бөгөөд ганцхан яавал ном цээжилсэнгүй гэж турсагаа хуулуулахгүй байх билээ, гэхдээ заасныг нь улайран оролдож цээжилдэг байв. Ном цээжлээд байхаар ах ламд зодох шалтаг олдохгүй бачимдана. Багш лам намайг сорих мэт сүүл сүүлдээ арав хорин шад, бүтэн хуудсаар нь ганц нэг хайнга хэлж өгсөн болоод орхидог болов. Би ч шүд зууж хорондоо л муугаа үзүүлэх үгүй дээ гэж улайхын ихээр улайдаг байв.

	Би Сэдэд үзэх болов. Уул номыг эхэлж заахдаа багш лам чиний сүрхийг ч одоо л үз нээ хүүхээ гээд доогтой инээв.

	Сэдэд гэхтэй зэрэг, ээ мөн хэцүү шүү, сээрийнхээ махыг ч барна даа гэж хүн бүхний хулхи бууна. Би ч сүрдэж байлаа. Багш лам эхний өдөр таван хуудас ар өвөргүй заасан болоод түлшиндээ яв гэв. Өнчин хүү надад ой ухаан овоо заяагджээ. Таван хуудас байтугай таван шад заалгасан хүүхэд овоогоо с овоо зовлогоо зулгаалгаж салж байв. Би төвд үсгийг холбон уншиж чадах болоод байлаа. Багш бага үд хүртэл ном заалгадаг хүүхдүүдтэй зууралдах учир би хээр гарч аргал түлш түүн салхинд явахдаа багшийн өглөө заасныг хэд уншиж цээжилдэг юм. Тэр өдөр ч бас л тэглээ. Миний заалгасан таван хуудас дотор нэг сүрхий тарни оржээ. Яаж үсэглээд, гөрдөөд тэр тарнийг гаргаж уншиж эс чадав. Цөхрөнгөө бараад хамар хашааны өвгөн гэлэнгийнд орж учрыг хэлж зааж өгөхийг гуйв. Хөөрхий тэр өвгөн, багшийн ярьдаг өнөөх ухаан богинотны нэг бололтой.

	— Ээ хөө, ах нь дийлнэ гэж үү? Уг нь чам шиг байхдаа сээрийнхээ махыг барж байж нэг юм үзсэн л юм сан. Алив гээд өвгөн гэлэн шилээ хийж далжийж гилжийж ойртуулж, холдуулж ганц нэгээр нь үсэглэж, тэгснээ бодож бөөн юм болов. Бид хоёр тун газар хороохгүй удлаа. Тэгж тэгж олны олон таван цэн гэгчээр элбэж дэлбэж байж тарнийг тайлан уншив. Өвгөн урамшиж, би зөндөө баярлав. Маргааш нь багш өглөө өглөөнөөс эртлэн босож цайлаад «номоо!» гэв. Би том хар шоголоосоо адис аваад ханцуйгаараа тоосыг нь арчиж өвдөг дээрээ тавин алгаа хавсарч суув.

	— За хөө цээжлээ биз дээ, унш! гэж багш цаанаа л нэг нухацтай хэлэв.

	Би намуухан боловч тодхон уншиж дуусав. Нүдний булангаар харвал багш лам нэг үе баярлах мэт нэг үе уурлах мэт царай нь хувьс хувьсхийж сууснаа чихэндээ итгээгүй бололтой дахин унш гэв. Би дахиад л нэг уншив. Багш намайг ууртай харснаа чи ч гайгүй шулам юмаа гэв. Тоонотой гэрт толгой холбож, тостой тогоонд хошуу дүрж өдий хүрсэн болохоор эрхбиш үгний хариутай болсон билээ.

	— Шулам ном сайн цээжилдэг юм уу? гэж намайг асуутал багш «дуу, муу дүд» гэж зандрав. Тэр өдрөөс хойш багш лам надад ном заахаа болиод өөрөө унш, харин хавар шүүлэг авна шүү гэв. Өглөө бүр зодуулж чичлүүлэхээ больж амарлаа гэж бодовч шүүлгээс зүрхшиж байв.

	Номын шүүлэг хаврын хаварт яг ногооноор болно. Тэгэхдээ их ёс горимтой, сүртэй. Хийдийн эрх дархтай, уншлагатай лам нар гол мөрөнд сууж, гэсгүй тачигнан шүүлэгт муу гарсан хүүхдийг бэрээдэж торлогдоно. Хийх юмаа олж ядсан хөгшин гэлэнгүүд хүртэл ирж ар мөр, адаг мөрт зай бөглөн, багадаа баалуулж явснаа дурсан сууна. Хүний мууд дуртай нэг нь ёстой л муу хүн сонжооч, мухар үхэр сэжээч гэгчээр ганц цээжтэй дээр нь хүүхэд түгдэрч алдвал нүдээ том болгон, өндөр дуугаар зандран нийтэд мэдүүлж зовлогыг нь зулгаалгана.

	Манай хийдийн ойр харгана байхгүй учир дуганч нар хэд хоногийн өмнө хөл болон явж баахан нойтон харгана үүрч дүүрэн авчирч, хүүхдүүдийн зүрхийг шимшрүүлнэ. Шүүлэг дөхөхөөр хүн аминдаа хайртай юм болохоор хүүхдүүд нойр хоолгүй номоо шагайж, зарим нь элий балай ч болно.

	Жил жилийн шүүлэгт би мэнд гарч ихэнхдээ эрих, тагшин аягаар шагнуулж байсан авч өнөө жил нэг л биш уншлага төгсгөж байгаа хүний шүүлэг хатуугийн хатуу. Ерөөл, магтаал, арван хангалын аль дуртайгаасаа амтай бүхэн нь унш гэж шахаж шаардана. «Да ламын дарвагар» ч лут хүүхэд гэнэ. Уншлага төгсгөж гэнэ. Даа ламын гарт орсон хүн ч тэгнээ. Тэр нь ч юу юм бэ?, Даа ламын шавь болгон тэгвэл ийм байх нь яав? Угаасаа л ой ухаантай хүүхэд байна гэж хөгшин гэлэнгүүд цэц булаалдан маргахыг би олонтой сонсож байсан билээ.

	Миний ээлж боллоо. Мөн багадаа уншлага төгсгөж байн аа, сайн лам болно доо гэж адаг мөрний хоёр хөгшин ярих нь чих дэлдэв. Би гол мөрний дунд хэрд очиж алгаа хавсран зогсов. Хошууны наадамд жил бүр түрүүлж, долоон хошуу даншигт тав давж шөвөглөж явсан, хөгшин бурхи шиг дарвагар хөх гэсгүй шал хотолзуулан луг луг алхлан дэргэд минь ирээд, бэрээгээ татан зогсов. Гэсгүйг нүдний булангаар харвал яг л шавсан буур шиг нэвсийн, хэрсэн бухын адил нүд нь улаанаар эргэлдэж байв.

	Багш лам даа ламын суудалд лаглайн хамрынхаа хоёр нүхийг битүүртэл тамхи чихэж байна. Цөм нам гүм, хэн нь ямар ном судрын хаанаас унш гэж зандрах бол. Хорондоо л гэж би шүд зууж санаа бодлоо шулуутгав. Тэгтэл эндээс ч, тэндээс ч нэгийгээ дуусаагүй байхад нөгөө нь ам уралдуулж гарав. Нар ханын элгэнд эхэлсэн шүүлэг их үд өнгөрөөв. Уншлага төгстлөө үзэж уншсан ном судар нэгийг ч үлдээлгүй энд тэндээс нь тэгэхдээ хамгийн хэцүүгээс нь уншуулав. Унш л гэнэ, уншаад л байв. Тэр олон лам хуврагуудын дотроос хамар хашааны л өвгөн гэлэн нүд нь бүлтэлзэн, намайг алдалгүй уншихаар баярлаж байгаа бололтой доголон нулимсаа арчиж сэтгэл хөдөлж байгаа харагдав.

	Багш лам та нар миний шавиас юм олж долоохгүй гэх мэт ихэмсэг бардам ханхалзаж байлаа. Гэсгүйн өнөө айхтар сүр бараа дарагдаж, майга хөлийнхөө чилээг ээлжлэн гаргаж үлхийн зогсоно. Тахилын түүгээр эргэлдэх ялааны дуу сонсогдож эхлэв. Ам ангайх хүнгүй болжээ. Даа ламыг гараар дохиход шүүлэг дуусаж модон эрих, тагшин аягаар намайг шагнав. Гадагш гартал хүний хүү яамай даа гэх шиг тал нутгийн цэнгэг агаар үнсэн таалж угтав. Цэндээжээ эгчийн минь «Тэгээд олигтой лам болж чадах нь уу? даа» гэж цангинан хэлэх чихэнд сонсогдож торомгор харц нүднээ тусах шиг болов.

	Эгч ээ би сайн лам боллоо. Уншлага төгслөө гэж хашхирмаар санагдав. Хийдийн ихэс лам нар намайг хамуутай золбингоос дорд үздэг байсан нь яг зэрэглээ шиг замхарч хүн болгон ам мэдэн магтан бурна. Хэд хоног ном шагайхгүй хийдийн гудамжаар ханхалзав. «Чи минь олигтой лам болж чадах нь уу даа» гэсэн бэргэний дуу юм л бол чихнээ хангинах шиг болно. Сайн лам гэж ер нь ямар ламыг хэлдэг юм бол, уншлага төгссөн лам болгон сайн лам юм бол энэ хийдэд тийм лам зөндөө шүү дээ гэж эргэлзэх болов. Тэгээд хамар хашааны өвгөн гэлэн дээрээ орж учрыг лавлав.

	Сайн сэтгэлт тэр өвгөн миний асуусныг тунгаан нэлээд дуугүй сууснаа уншлага ч яах вэ төгсжээ. Энэ ч уг нь юу ч биш хүү минь. Нэрийн ном л үзэж байж цаашаа ахина даа. Чам шиг ой ухаантай хүн тэгэх нь л хэрэгтэй. Нэрийн ном, зурхайн ном эмийн номын алийг үзмээр байна. Манай энд ч нэрийн номыг Санж гавж, эмийн номыг Лхагва маарамба л гадарладаг байсан юм. Одоо хэн хэн нь хөгширч зөнөжээ. Зурхайг ч мэдэх хүн байхгүй дээ. Танай ах лам аль алингүй ганцхан уншлага л төгссөн хүн шүү дээ гэв. Тэр өдрөө би Санж гавж, Лхагва маарамба хоёрт шавь орохоор очив.

БАГШ ЛАМЫН ХАЯГЛАЛ

	 

	Санж гавж уриалгахан нь аргагүй байв. Энэ хийдэд нэрийн ном мэддэг хүнгүй болж тасрах нь гэж сэтгэл зовж өдрийн бодол, шөнийн зүүд болж байлаа.

	— Ашгүй дээ хүү минь. Хичээж л үзье. Нэрийн ном мэдэхгүй ламыг ямар лам гэхэв. Нэрийн ном мэдэхгүй лам чинь яг л хадны цуурай гэсэн үг. Ална аварна гэж ч байгаа юм уу, юугаа ч мэдэхгүй л цээжилсэн хэдээ хашхирч байгаа улс. Эдний тэр хашхиралт яг бух урамдаж, нохой хуцахтай адил. Бурхны номын гүн учрыг мэдэхэд нэрийн ном л хэрэгтэй. Нэрийн ном үзэх нь уншлагын хэдхэн судрыг цээжлэхтэй адил амархан юм биш, тун их тэвчээр, чин сэтгэл хэрэгтэй гээд намайг шавь болгож авав. Харин Лхагва маарамба нас дээр гарсан, удахгүй эндээс явна. Тэгэхээр шавь мавь болоод яах вэ. Зав чөлөө гарвал ирж л бай гэв.

	Багш лам намайг цаашдаа өөртөө хань болж дуулгавартай зарц байхаа болилоо гэж үзсэн бололтой, нэг өдөр;

	— Чамд цаашдаа эрдэм номын мөр хөөх их ажил байна. Ах нь өдий болтол дэргэдээ байлгаж овоо юм сургалаа. Чи одоо хаана ч газардахгүй. Аяа бод доо гэв. Санж гавжийнд хэдэн сар болж байтал ах маань дөрвөн ханатаа авчирч өгөв. Эргэцүүлэн бодсоор эр хүн зорьсондоо гэж шамдахаар зориг шулуудаж яг л багш лам шигээ ном бясалгаж суух болов. Гурван жил өнгөрөхөд нэрийн номыг бие дааж бясалгаж чадахтай болов. Санж гавж насан өөд боллоо. Түүнд ах дүү төрөл садангүй ажээ. Тэр лам нүд анихынхаа өмнө намайг дуудаж:

	— Гэрийг минь өргөлд гаргаж гүнрэг хуруулаарай. Хашаа хүрээ, ном судрыг чи минь өөд татаж аваарай! гэсэн билээ.

	Нас хорь хүрчээ. Төвд номын үг үсэг бүр юу гэж байгааг ойлгох болж ирэх үед сонирхол хүсэл буцлан нойр хоолоо хасан ном судар болгоныг шүүрэн авч уншиж учрыг тунгаан бодно. Уншиж бясалгасаар байтал ном болгон хавсайны нэг л хэвээр дарсан юм шиг санагддаг болов. Ном бүр тэр бурхны намтар гуншингаа р эхэлж нялуун магтаал, ширүүн догшин хараал элдэв шалдвын юмаар л дүүрэн байна.

	Хийдэд би ганцаараа нэрийн ном мэддэг гэж бодохоос бяр ч амтагдах шиг, хүн бүхэн, юм бүр өчүүхэн жижиг харагдах болов. Нусгай банди, бөгцгөр өвгөд, тэр ч байтугай ах ламтай мэндэлж ярилцах дургүй хүрнэ. Хүмүүс номч лам гэж өргөмжлөн шавь орно. Хүүхдээ надаар ном заалгах гэж хошуурна. Багш ламын гадаа унаа мал багшрах нь цөөрч, манай л уяа шаваастай байдаг болов. Өргөл барьцын цутгалан хагарчээ. Мөргөж сөхрөхөөр ирж байгаа хүмүүс аргал харгана хүртэл тээж ирээд хашаанд минь тэвхийтэл хурааж өгнө. Аль олигтойгоо л өргөвөл лай ланчиг арилна гэж хөөрхий хүмүүс үзэх учир идээ цагаа, мах шөлний дээдийг, өнгөтэй өөдтэй эд юмаа авчирч барина. Тэр хүмүүст би багш лам шигээ ном судар толгойд нь хүргэсэн болоод арц хүж ,балингийн багсарсан гурилыг чимх чимхээр боож, адис утлага болгон өгч буцаана.

	Цэндээжээ эгч нэг удаа хүүтэйгээ эргэж ирэхдээ энэ бүхнийг нүдээр үзэж эмхэлж цэгцэлж өгөөд миний дүү овоо лам болоо шив дээ. Хүмүүсийн л лай ланчиг арилж байвал яах вэ дээ гэв. Эгчийн энэ үг намайг гүн бодолд унагав. Хүмүүсийн лай ланчгийг л гэнэ үү? Хэдхэн хоногийн өмнө аврал эрж ирээд горьдож буцсан хүмүүс дараахан нь хойдхыг нь уншиж өгөөч гэж ирж байна. Ирэх бүрдээ л барьж, түүнийг нь би авч залгичхаад амандаа орсныг хэлж буцааж байна. Яг ах лам шиг болоод байгаа биш үү? Би ер нь хэн байгаад хэн болчихоо вэ! Ядуу тарвагачны өнчин хүү, өнөө Доной биш үү! Надад хамгаа барин юу хэлэхийг минь дуулгавартай дагахаар царайчилж  байгаа энэ хөөрхий хүмүүс чинь миний аав ээж шиг арга нь барагдсан ядуу зүдүү хүмүүс биш үү? Гай барцад, лай ланчгаа арилгана гэж өөрөө идэж уухгүй нааш нь над авчирч байгаа биш үү. Өнөөдрийн үглэж дуулж халуун амиа танд даатгая гэж давсан шар тос, төлөгний махаа авчирсан тэр бөгтөр өвгөн асуусанд минь юу гэж хариулж байлаа.

	Таван ямаатай л айл байна билээ. Надад өгөх гэж айл амьтнаас хоёр эр шүдлэн ямаагаараа нэг эр төлөг сольж авч шүү дээ. Тэгээд тэр гурвын амийг би дааж байгаа хэрэг үү! Адис утлага өгөхөд тэр өвгөн бишрэн айдаггүйгээ авдарт хийсэн юм шиг додигор буцсан. Хөөрхий дээ, ямар ном сударт хүнд учрах гай зовлонг урдаар мэдээд зайлуулж чаддаг билээ. Тэр бүхэн чинь чухамдаа хий юм, зохиомол ид шид, хүч шүү дээ гэж бодов. Яах вэ гэж өөртөө асуулт тавьж түүнээ хариулж чадаагүй байтал багш лам үдшийн бүрийгээр орж ирэв. Олбог тавьж шинэхэн айраг хийж өгөхөд багш лам нэгэн амьсгаагаар залгилаад улиглан ярьж гарав.

	— Доной лам аа, ах нь чамтай хэдэн үг солих гэж ирлээ. Чамайг ийм их ой ухаантайг ах нь мэдээд лам болгосон юм. Тэгэхэд чи мөн ч дургүй байж билээ. Одоо чи сайн лам болжээ. Би хэдий удах ажээ. Ханан гэрээ орхиж хад дэрлэх минь дөхжээ. Чи над ачийг ачаар хариулах ёстой. Хошуу нутгийнхан лам харгүй чамайг гэж намайг тоохоо больжээ. Ах нь өтөлсөн хойноо амь зуух аргагүй боллоо. Чи номтой бас залуу хүн хаана ч газардахгүй. Хөгшин хонины насгүй би одоо хаачих вэ? Доной чи нэг арга бодно байгаа гээд царайчлав.

	— Та тэгээд намайг яа гэж байгаа юм бэ? Энэ хүмүүсийг чинь наашаа ир гэж би дуудаагүй шүү дээ гэхэд багш лам улам бухимдаж

	— Чи ухаантай хүн, над шиг тэнэг бас зөнөг амьтан биш эндээс л холдмоор байна гэв.

	Хөл хорьж нямба хийж байгаа тэмдэг тавиад олон хоног дан ганц үүнийг эргэцүүлэн бодож бясалгав. Хүчтэй нь хүчгүйгээ, зөөлөн нь хатуугаа дийлж байх ёстой. Тэгэхээр Доной чи дэмий юм бодож ах ламаа өрөвдөх нь буруу. Чи л нэгэнт номтой хүчтэй нь болж байгаа юм бол тэр чигээрээ явах хэрэгтэй гэж нэг нь шивнэхэд, ай мэдэхгүй, сайн л бод. Хоёр чавганц уралдахад нэг нь түрүүлдэг шиг номтой ламгүй энэ хийдэд л Шарав, Доной хоёр үнэд хүрч дээ. Ёстой л мах барагдахад богтос гэдэг болжээ.Тэгэхээр таарсан амьтантайгаа ч дөрөө жийлцэж байгаа биш үү. Хэзээ нэг цагт чамаас ой ухаантай нэг хүн гарч ирээд чамайг бас л ингэнэ шүү дээ. Нарны галтай, насны залууд нэг тийш болох юм биш үү гэж нөгөө нь шивнэх шиг. Аль нь зөв, аль нь бурууг эзэн нь ялгаж чадахгүй сүүл сүүлдээ бодлого биш түйрлэг болжээ. Хөдөө гаднаас ирсэн хүмүүс арга мухардан Шарав да ламынхыг гэдэг болжээ. Хор шар гэнэт хөдлөв. Дургүй ламд дарж байж сахил өгсөн хохь нь, чам мууг бодвол би бас нэрийн номтой, эм тан ч ойр зуур барьдаг, мэрэг төлөг ч гадарладаг хүн, яавч чиний дор орохгүй дээ гэж бодон хөл хорьсон тэмдгээ авч хаяв. Хүмүүс манайхыг шавж багш ламынх урьдын адил хөл хоосров.

	Багш ламын шар мөн буцалж байгаа дуулдав. Мэдээтэй байгаарай хүү минь. Эс бусын юм яриад л байна гэнэ. Ах лам чинь ер нь тэгээд юу ч хийхээс буцахгүй толгой шүү гэж хамар хашаанд олон жил болсон өвгөн гэлэн над сануулав. Тэр бид хоёр юу л базаав гэж. Хараал мараал гэж угаасаа тийм юм байхгүй, хий сүрдүүлэг шүү дээ гээд тоосонгүй, хүмүүст тустай юм хийж байна гэж өөрөө өөрийгөө өөгшүүлээд даварч гарав.

	Манай гадаа морь тэмээ хөшилдөн хүмүүс тэр хашаанд багтаж ядан байтал бөх Лувсансанжаагийн охин Гаажид орж ирэв. Тэр бүсгүй мөргөлчин олны дундуур тоомжиргүй алхлан миний дэргэд ирж суугаад:

	— Ахын чинь хүү айлгаад байна. Цэндээжээ эгч чамайг аваад ир гэж явуулав. Би морь хөтлөөд ирлээ. Одоо ингээд хөдөлье, тэгэхгүй бол оройтно гээд аягыг минь шүүрэн авч айраг залгилав. Мөргөлчдөөс нүүр улайх шиг болов. Гаажидтай гурван жилийн өмнө ахынд очихдоо анх танилцсан билээ. Уулзаагүй энэ хугацаанд бие нь байргашин сайхан хүүхэн болжээ. Би яах ч учраа олохгүй тэвдэв. Ах ламынд суудаг жаал өдөр бүр манайхаар булталзаж байдгийн учрыг би тэр үед мэдэхгүй байлаа. Жаал хүү год хийн гарав. Мөргөлчид Гаажидыг зэвүүцэн шивэр авир гэлцэж байна. Гаажид тэднийг тас намжирдаад намайг бушуул гэж шаардаж эмээл чинь хаана байдаг юм бэ, би морь эмээллэж байя гээд тэп тэп алхалсаар гарав. 

	 Хоёр жилийн өмнө Очир ах цэрэгт явахдаа эгч дүү хоёроо мэдэж байгаарай гэж захисан билээ. Энэ хугацаанд би тэднийгээ нэг ч эргээгүйдээ бантаж байв. Ахын хүү их дор оржээ. Яасныг хэн ч үл мэднэ. Байн байн бөөлжиж толгой нь их өвдөж байгаа бололтой. Цэндээжээ эгч намайг ирсэн болохоор айх аюул бүрэн арилна гэж санажээ. Би юугаа хийх билээ дээ, хий л хэд гурван юм уншиж рашаан утлага болов. Хүүхэд шөнийн хоногт дордсоор.

	Эгч намайг царайчилна. Би мэдэх чадах юмгүйгээ мэдсээр байв. Уншиж бясалгасан юм судраас тус болох юм нэгээхэн ч үгүй. Дүү минь улам улам суларсаар таталдаж эхлэв. Цэндээжээ эгч хүүгээ тэврэн үр минь, ээ халаг гэж уйлна. Гаажид энд тэнд нь гарч тус болох гэж ядна. Би босох суух учраа олохгүй болов. Гаажид намайг цоо хатгах мэт харж даанч арга чарга алга уу гэж шаардана. Түмэн олныг бишрүүлж байдаг номч нэр зүүсэн лам гуай би яаж ч чадсангүй, ахын минь ганц хүү амьсгал хураав.

	Чи минь л чадаагүй болохоор бид мөн ч зузаан ланчигтай улс юм даа. Ахын чинь нүүрийг яаж харна. Ээ үр минь! гэж цурхиран уйлж Цэндээжээ эгч байн байн муужран унана. Эгчийг тайтгаруулах гэж мэддэг чаддагаараа ядна. Эгч аажим аажмаар уйлж, унаж тусах нь цөөрч дуу шуу оров. Гаажид санаа сэтгэлээс гарахаа больжээ. Саахалт зайтай айлд шалтаггүй очоод байх хэцүү.

	Гаажид дүүг муу үед дараа нь эгчийг уруу байхад өдөрт хэд ирдэг байснаа одоо цөөлжээ. Гэлээ ч өдөрт заавал мэт нэг ирээд эгчтэй энэ тэрийг ярьж инээд хөөр болж нэлээд болоод ар дахь ажил горьгүйтлээ гээд явна. Тэр хоёрын дундуур орж над ярих юм, зав үл олдоно.

	— Манай хөдөө хэцүү байна уу, уйдаж байна уу лам гуай? гэж доогтой инээнэ. Гаажидын сайхан царайг харах шиг сайхан юм над үгүй.

	Дандаа л дэргэдээ байлгаад баймаар. Яагаад ийм болсноо бодоод эс олно. Ном сударт эм шулам л ингэж соронзон адил татдаг тухай аймаар сүржин хорсон занаж үлдэн хөөмөөр өгүүлсэн байдаг. Тэр ёсоор болж би эм шуламд урхидуулах гэж байх шиг. Чин сүсэг барин үүнийг зайлуулъя гэж бодовч эс чадна. Сэтгэл бүрэн уймарчээ. Бурхны ном сүсэг бишрэлийг дагаж давахын алиныг ч олохгүй мунгинана. Юм л бол гадаа гарч Гаажидын тийш нүдээ хөхөртөл харж зогсоно. Тэгэхэд аз болж Гаажид гэрээс гарч орж ирж харагдвал дотор сайхан болж, нэг сайн санаа алдаад нойртой хононо. Нойрондоо Гаажидыг зүүдэлнэ.

	Нэг өдөр гэрийн сүүдэрт сууж байтал Гаажид Цэндээжээ эгчтэй шивэр авир ярилцах сонсогдов. Битүүхэн ажаад байхад манай Доной чамд сайн юмаа даа гэж Цэндээжээ эгчийг хэлэхэд Гаажид санаа алдаад тийм л юм шиг байна. Тэглээ гэхэд сахил санваартай хүн яах вэ дээ. Надад ч гэсэн хэцүү л байна эгч минь. Танайх руу гүйгээд байхаар айл амьтан юу гэж хэлэх бол гэж зовох юм. Тэгсэн мөртөө нэг мэдэхэд л наашаа алхчихсан байх юм. Хүрээ хийдийн нэртэй лам, авгай авч над хань болохгүй нь лав. Ямар үйл лай намайг энэ хүн рүү татаад байгаа юм бол? Аягүйдвэл солио тусаж ч мэдэх нь шиг байна гэх сонсогдов.

	Дотор минь палхийж би бас л тийм болоод байна гэж золтой л хашхирчихсангүй. Өдрийн бодол шөнийн зүүд болсоор нойр хоолноос гарчээ. Цэндээжээ эгч намайг царайчилна. Дүү минь бие чинь зүгээр биз? Эцэж тураад царай зүс чинь бүр цонхийж орхилоо гэж байн байн санаа алдаж хоол унд шөл мөл гэж арга чаргаа барна.

	Бурхны номд зааснаар эм шулам өнгө зүстэй, царайлаг, элдэв аргатай, уйлж дуулж хийхгүй юм байхгүй. Өнгө зүсээрээ татаж чадахгүй бол өр өвдөм хөөрхийлөлтэй байдал үзүүлж гуйж гувшиж, уйлж унжиж гарна. Тэгээд болохгүй бол жинхэнэ шулам дүрдээ хувилан өсгий даран салахгүй явж алхам бүрд хорлоно.

	Гаажид үзэсгэлэн гоо ааш зан эелдэг, сайхан бүсгүй юм. Бурхны номд эл шулмыг яг иймээр дүрсэлсэн байдаг гэж эргэлзэж хорговч энэ бол хүний үр, хар бага наснаас нэгэн нутаг усанд өссөн үеийн найз, угтаа эх болсон зургаан зүйлийн хамаг амьтныг цагаан сүүгээрээ тэтгэгч цагаан дар эх. Ачит эхийн минь адил эх хүн. Миний хөөрхий эхийг сайхан хүүхэн байсан гэж өвгөд эмгэд шагшин магтаж шүүрс алддаг байсан. Миний ээж Гаажидаас ч сайхан хүүхэн байгаад, над шиг нэг асман лам эм шулам ч гэж үзэж байсан юм билүү гэж дэвэн дэлхийн юмыг хамж шимж бодоод тогтоож юу ч эс олон бас л өнөөх бурхны номд заасан эм шулам санаанд түрүүлэн орно.

	Соном өвөөгийнд хонуутаар очиж яриа өдөж юмны учир жаал сонсов. Ярианы завсраар ээжийнхээ тухай асуувал Соном өвөө, Ханд Эмээ хоёр миний ээжийг энэ нутагтаа түрүүнд орох царай зүстэй сайхан хүүхэн байсан. Манайхан Гаажид Гаажид л гэнэ. Гаажид сайхан нь сайхан бүсгүй, тэгэхдээ л танай талийгаач ээжийн хаана нь ч үгүй гэв.

	Гаажидыг нэг ирэхэд Цэндээжээ эгч энэ хоёр ярих юмаа яриг гэж би Гаадан гуайнхаар нэг ороод ирэх ажилтай юм сан. Гаажид аа, чи энэ цайг болгоод дүүд өг гээд санд мэнд гарч явав. Гаажид бид хоёр дув дуугүй нэлээд суулаа. Нүдний булангаар Гаажидыг харвал яая даа гэсэн мэт царай нь минчийн сууна. Эр хүн би л ам нээх ёстой гэж бодовч юу гэж хэлэхээ мэдэхгүй, нүүрнээс гал бутрах мэт болж зүрх өөрт дуулдахаар түг түг хийж байна. Гаажид юу бодож байсныг бүү мэд, би л хувьдаа яриа үүсгэх үг олох гэж тарчилж байв. Гэтэл ашгүй цай оргиж хэн хэн маань бодолд дарагдан байсны харгаагаар давхийн цочив. Тэгээд л бас нам гүм. Маанаг минь хүний бүсгүй үрийг зовоож яах гэсэн юм бэ, нэг юм хэлээч гэж нэг нь шивнэхэд нөгөө нь лам гуай та одоо л эм шуламд яг урхидуулах нь гэж шивнэх шиг болж дотор хачин болов.

	Арай ядан байж Гаажид аа гэж хоолойгоо чичрүүлэн сөөнгөтөхөд Гаажид өр өвдмөөр царай гарган өөв гээд доош харав. Хагас өдрийн дотор бид хоёрын ярьсан юм ердөө л энэ.

	 Зэлүүд хөдөө нутагт хүн итгэмээргүй хачин яриа дэгдэв. Улааныхан гэж нэг айхтар аюул гараад ирж гэнэ. Ардын засаг гэдэг бий болж гэнэ. Манай хошууны Очир улаантан болж гэнэ. Бурхан шашин нь хилэгнэж, ганц хүүг нь эрлэг аваад явж гэнэ. Мөн ч их гай барцад учрах нь дээ. Номч ламтай улайн цайн үзэлцэж гэнэ. Яагаад ч дийлдсэнгүй гэнэ гэж нэг хэсэг нь ярихад нэг хэсэг нь номч лам чинь юу ч мэддэггүй шалдар банди юм гэнэ, ахынхаа дүүд буруу эм өгөөд цааш харуулчхаж гэнэ гэж ярина. Очир минь даанч яав даа. Тийм юманд орж ганц хүүгээс минь салгах гэж байх уу! Цаад хи чинь тэгээд амьд мэнд явна уу, зам мөр нь ямаршуу байна? Бидний тал нуруу ямаршуу байна? Дүү минь үзэж өгөөч! Аврал гүрэм, арга засал юу байна? Хийж үзээч, цаадхынхаа толгойн эргээг гаргахыг бодооч! гэж уйлагнах болов. Би дахиад л ацан шалаанд орлоо.

	 

	
ГАНЦААРДСАН МИНЬ

	 

	Хийдэд эргэж ирэхэд хүн болгон надаас зугтдаг болжээ. Өргөл чин, мөргөлчин цөм л багш ламынх уруу урьдын адил шавааралдана. Багшийн олзны уутны ам онгойж, минийх хаагдаж удалгүй гүвэгдэв. Ном заалгах хүүхэд ч үл ирнэ, Нэг бодлын санаа амар мэт боловч залуугийн хор шар үе үе хөдөлнө. Түлээ түүж, ус үүрэх миний сурсан ажлын нэг боловч одоо тэгж явахад нүүр улайх болжээ. Надтай үг сольдог хүн хамар хашааны өвгөн гэлэн болов. Тэгэхдээ л тэр өвгөн ч бас хүний нүд хариулж цэнэж салахын мөн болно. Хүү минь болгоомжтой бай! Танай лам ах тун горьгүй хүн шүү. Чамайг эзгүйд, ахын чинь хүүхдийг нас барсан, Очир ахыг чинь улаан гэдэг болсноор ташуур өгч их л юм амжуулж хийх шиг боллоо. Тэр нь үүгээр дуусаагүй дэг шүү. Уг нь болдог сон бол энэ хийдээс холдвол л зүгээр сэн. Жаалаа шөнө болгон л чам руу гүйлгэж юу хийж хэдийд гэрийнхээ хаагуураа унтаж байна гэж тагнуулж байх юм. Бодолтой бай! Өнөө муу Лувсансанжаагийн охин... гээд над өөд хялам хийв.

	— Гаажид уу? Яагаа в? гэж намайг хариу асуухад өвгөн гэлэн тээнэгэлзэж байснаа, — Гаадангийнх хүүдээ хүчээр богтолж аваачаад найр хийж гэнэ. Тэгээд найран дундуур тэр бүсгүй оргож алга болсон юм байх аа. Нутгаараа хөл болж эрээд олоогүй гэнэ. Хайрхан цохио тийш мөр үзэгдээд тасарч  гэнэ. Ганц бүсгүй амьтан тэр аглаг ууланд хэдий тэсээ аж, өнгөрөө биз дээ! гээд маани уншив. Тархин дундуур ташуурдаж тэнгэр л ниргэх шиг боллоо. Хоёр сарын өмнө намайг хийд тийшээ мордох өглөө Гаажид манайд сандруу ирэхдээ—Доной минь, чи бид хоёр дахиад уулзах болов уу даа гээд доголон нулимсаа арчиж байсан санагдав. Дотор бачимдан учраа эс олон дэмий л муу гэр тийшээ яаран алхав. Даа ламын гадаа Цэндээжээ эгчийн зээрд морь уяатай байх шиг харагдсан авч түүнийг бодох чөлөө над байгаагүй билээ.

	Гэрийн хойд талыг эзэлсэн бурхад элэг доог хийх мэт арзайлцан хүйтэн зэвүүн харагдав. Хувь заяандаа гомдон, энхрий тэр бүсгүйгээ бодон, өөдгүй муудаа түүнийг тиймд хүргэснээ санан цорхирон уйлав. Уйлж уйлж нүдээ арчин өндийтөл Цэндээжээ эгч үсрэн орж ирэв.

	Түүний хавирган сар шиг жирвэгэр хөмсөг хорт могой шиг атиран, хоёр нүд нь улаанаар эргэлдэн гялалзаж, шүд нь тачигнаж байна. Намайг харж хандах ганц хүн бол энэ билээ. Би эгчээ гэж суугаагаараа гулсан гараа сарвайн дөхтөл тэр давхийн хана уруу алхам ухраад:

	— Эцгийн чинь эгч, лам бурхандаа дайсан болсон хар муу дүд. Би чамд ямар гэм хийсэн юм бэ? Хэлээд аль, ганц хүүд минь хор өгч ална гэнээ. Тэгээд бас Гаажидыг яаснаа юман чинээ бодохгүй байна уу? Чам муу новшноос болж хүний үр сэтгэлийн зовлонд учраад сүүлдээ юу болсныг чи мэдээгүй хүн болж хийдэд буг болж сууна уу? Лам бурхан, нутаг ус, ах дүүдээ үүнээс илүү яаж гай болж, балаг тарих гээв? гэж Цэндээжээ эгч хэлээгүй муу үг, хараал үлдээсэнгүй.

	Үс гэзэг нь сэгсийж, нүүр ам нь татвалзаж аймшигтай харагдана. Эгчийн хараал, зүхлийг үг сөрөлгүй дуулгавартай сонсон мэгшин уйлж нэлээд болов. Даа лам, намайг зайлуулах аргыг нарийн хийж төөрөлдсөн хүмүүсийг зад мунхруулжээ. Тэднийг, бэргэнийг минь хүртэл миний өөдөөс босгосныг ойлгов.

	Эгч загнаж загнаж анх орж ирсэн шигээ год үсрэн гарч удалгүй морин төвөргөөн холдон холдов. Жаахан сэхээ орлоо. Гаажид минь хаана ангаж цангаж араатан жигүүртний хоол болж байгаа бол? Яаж айж зовж над гомдож яваа бол гэхээс дотор харлаж хоолой зангирна. Улаантан болсон ганц ах минь хаана яаж явааг мэдэхгүй. Тэр минь ирлээ ч хүүдээ хор өгч алсан гэдэгт үнэмшиж намайг нэг нүдээр үзэх нь байтугай ална биз. Үнэн юманд бол ч яах вэ, хилс хэрэгт амь насаа өгөх л гомдолтой. Төрсний эцэст үхдэг нь зүй авч хүн үхэхийн тулд биш амьд явахын тулд төрдөг биш үү. Хайрт Гаажид минь Хайрхан цохионд гараад намайг харуулдаж, амьд мэнд ч явж байж болох биш үү!? Яг энэ цаг мөчид тэрэнд минь балга ус ч хэрэгтэй болж байж мэднэ гэж бодон Хайрхан цохиог чиглэхээр санаа шулуудав.

	Үдшийн бүрий болов. Жижиг дашмагтаа ус дүүргэж аавынхаа хэт цахиурыг хэдэн хуруудтай өвөртлөв. Авахаар юм ч санаанд үл орно. Ир мөр нь адил болсон мохоо хутгаа түрийлж гарснаа энэ гэр орон, бага ч гэсэн эд хогшил, даа ламын зол болно гэж санахаас уур хүрч гэртээ эргэж ирэв. Өмгөр гэрээ тойруулан шаваг харгана зэрэглэн гүзээ, давсантай шар тосыг хагачин гэрийн гадна доторгүй түлш, ном, бурхан г хавьтсан газраа асгаж, гэрийн дотор хаяанд хомоол цувуулан үүр шөнөөр гал авалцахаар асаагаад алсын замд гарав. Хэсэг яваад эргэн харавч гал үл үзэгдэнэ.

	Асаасан хомоол унтарчихааргүй байгаа гэж сэтгэл зовон хоёр алхаад л эргэн харна. Үүрийн гэгээ ч тусаж эхлэв. Нэг эргэж хартал алсад  гал утаа үзэгдэн санаа амрав. Хөл чилснээ сая мэдэж түр амсхийж, ганц балга ус залгилж хөлсөө арчаад цааш алхав. Гурав хоног өдөр шөнөгүй алхалж байж Хайрхан цохиогийн бэлд ирэв. Хос хоёр оргилтой хад асга болсон энэ уул үнэхээр сүрдмээр, тэнгэр баганадан урд минь хөндөлсөв.

	Элгэн улаан хад асга, харгана бут бүрийг ширтэн, чимээ чагнан мацаж туйлдсан газраа хөлийн чилээ, нүдний хор гарган эрсээр. Аглаг энэ ууланд аргал, янгирын сүрэг алдаг оног дайралдахаас өөр юу ч үл үзэгдэнэ. Элээ, бүргэд эргэлдэх зүг тийш л унан тусан явж эрнэ. Тонгорог шиг хурц хад чулуунд гутал дороо урагдаж хувцас нооров. Гаажид минь хаана яаж зовж зүдэрч байгаа бол гэхээс сэтгэл догдолж цааш нааш явна.

	Ганц ганц балгаар амны цангааг аргалавч жижиг дашмагтай ус барагдсаар. Хайрхан цохиогийн зүүн оргилын өвөрт нэг агуй олов. Тэр агуйд хүн байх царай, ул мөргүй бөгөөд харин янгир хоргоддогийг илтгэн үс хоргол үзэгдэнэ. Хад асга явахын аргагүй болоход аргал янгирын жимээр л гэлдрэх болов. Савны ёроол хонгинож Ус дуусаж байна. Гаажидыгаа ч олохгүй хатаж үхэх болсноо ойлгов. Гэлээ ч явсаар эрсээр л байв. Дээр дээрээс нь давхарласан тавгийн боов шиг хэлбэртэй аймаар өндөр хадан цохионы өврөөр хэдийд дээрээс унаад дарчих бол гэж хялалзан явж байтал тэр цохионы өвөр дороос ус дусагнаж байхыг олж харав.

	Дуу алдан гүйж очвол хадан завсраас шаарандаа хахсан данхны цорго шиг ус дусагнаж тогоон чинээ газар тунгалаг сайхан ус тогтон мэлтэлзэж байв. Уснаас ханатлаа ууж, дашмагаа дүүргэв. Дахиад л эрэлд гарлаа. Зүүн оргилыг ар өврөөр нь хөл хүрэх газраа явж хоолой хүрэх газраа хашхирч цөхрөнгөө барлаа. Баруун оргил зүүнтэйнхээсээ том бөгөөд өндөр юм. Тэр ууланд бас нэг агуй, өврөөс нь мөн нэг ус оллоо.

	Энэ ууланд Гаажид байх шинж тэмдэг, ул мөр үгүй байв. Хаана хүний дуу гарах бол гэж горьдсоор олон хоног тэнэлээ. Эрлээ үргэлжлүүлэхийн тулд амьд явах хэрэгтэй болов. Идэж уух юм хаанаас олох билээ. Мохоо хутга, эмтэрхий модон аяга, домбо цайны ус орох дашмагаас өөр юу ч үгүй гар хоосон хүн энэ аглаг ууланд яаж амь зуух вэ. Хайрхан цохио уул хилийн уул билээ. Энэ уулнаас эргэн тойрон хааш хаашаа өртөө явж байж айл амьтны бараа харна. Уулан дээрээс эргэн тойрноо харав. Хаашаа бол хаашаа униартсан цэлгэр тал, өөр юу ч үл үзэгдэнэ. Амьд явж эрлээ хийхийн тул арга чарга эрж эхлэв.

	Оргодол шиг өдөр нь бүгж, шөнө нь явсаар нутгийн айлын бараа харав. Үдшийн бүрийгээр Соном өвөөгийнд дөхөж очоод урдаар чимээ чагнав. Соном өвөө Ханд эмээ хоёр цай ууж яриа дэлгэж байна. Ханд эмээ чих хатуу учир Соном өвөө байдгаараа чанга чанга ярьж байна. Цаг зэвүүн болох нь яана даа. Ханд минь. Дашийн хүү босоо ороолон болсон юм байжээ. Даа лам багш айлдаж гэнэ. Тэгээд даа лам тулдаа л дарсан юм байх. Гэртэй нь жинсрэгдчихсэн гэнэ шүү. Оволзсон улаан гал дотроос хэд хэд босон дайрч гэнэ. Хачин сэргэлэн сайхан хүү байсан юм сан. Босоо ороолон байсан болохоороо л тийм байж дээ гэхэд Ханд эмээ эвий хөөрхий минь гэв. Соном өвөө их л зэвүүцэж, нүгэл базарваанийн хум пад гэв. Хэсэг чимээгүй болтол өнөөх Гаажидаас сураг алга уу гэж Ханд эмээгийн асуухад Хайрхан дөхүүлээд л мөрий нь алдсан юм байх. Тэр уулнаас яаж олох вэ. Ойр зуур яваагүй газаргүй гэнээ. Одоо эрэл мохож байх шиг байна. Хайрханаас нэг хүнийг байтугай зуун хүнийг ч амар олохгүй дээ. Хөөрхий минь тэр ууланд л хатаж үхэх байх гээд Соном өвөө ханиалгав.

	Даа лам намайг босоо ороолон болгон олон түмнийг сүрдүүлж байгаа юм байна. Гэр орноо галдсан минь өөртөө унтаршгүй гэм тарьжээ. Даа лам айхтар овжин ашиглаж сүр бадруулжээ. Энэ нутаг усанд хүнтэй уулзах зам бүрэн хаагдлаа. Уулзсан хүний үнхэлцэг лав хагарна. Намайг амьд мэнд гэлдэрч, ядарч зүдэрч явна гэж Хэн ч үнэмшихгүй, харин дарагдсан босоо ороолон дахиад босоод иржээ гэж нутаг хошуугаараа сүйд болно. Гаажид минь Хайрхан цохиод гараад амьд мэнд яваа бол үүнийг дуулаагүй байж мэднэ. Хайрхан цохио хүргээд мөр алдсан гэнээ, тэгэхээр Гаажид минь тэр ууланд л байх нь Би л бүтэлгүйдээ олигтой эрж олж чадсангүй гэж Соном, өвөөгийн хаяанаас босож хэд алхав.

	Мунхарч, юм болгоноос айж сүрддэг хөөрхий хүмүүсийг айлгахгүйн тулд хүний нүдэнд үзэгдэхгүй явахаас өөр аргагүй болов. Гэлээ ч хаашаа явж байгаагаа мэдэхгүй хөл тавьсан газар тийшээ явжээ. Нэг мэдэх нээ Гаадан баяны хаяанд хүрээд ирсэн байв. Гэрт хүмүүс дүнгэр дангар ярьж байна. Зулын гэрэл гадагш тусаж байгаа гэрийн цоорхойгоор дотогш харлаа.

	Гаадан тулганыхаа зүүн хойно нөмгөн, завилж суугаад тамхи татан ярьж байна. Авгай нь галынхаа үүдэнд сууж тогоон дээрээс мах гаргав. Чанасан махны үнэр гэрийн цоорхойгоор хамарт ханхийж арааны шүлс гарав. Багш, гурван халуун амины маань тал нурууг юу гэж айлдаж байна гэж авгайнхаа асуухад Алтангэрэл уншуулчихвал алзахгүй гэж айлдаж байна гэж Гаадан хариулаад тавагтай махнаас том том огтлон үмхлэв. Өнөөхөөс юу дуулдана гэхэд яриагүй л Хайрхан өөд гараад явчихсан байна гэнэ. Тэр ч өнгөрөө биз ээ. Харин муу хүүдээ хаанаас нэг хань олж өгдөг юм билээ. Цаадах чинь Цэндээжээ уруу давхидаг болж байх шиг байна. Уг нь Очир урьтчихсанаас биш болох л хүүхэн гээд Гаадан амаа арчиж шөл уув.

	Хор шар буцлан ухасхийн босож Цэндээжээ эгчийн тийш харайлгав. Гэрийнхээ гадаа ирвэл Гаадан баяны хүүгийн морь уяатай, гэрт эр эм хоёр хүн хэг яг дуугаралцан ярьж байна. Амьсгаагаа жаахан дараад чагнав. Чи ер нь яах гээд байна. Чамд эгээ дарлуулахгүй шүү, Гарьд аа. Би эр нөхөртэй хүн гэж Цэндээжээ эгч Гаадан баяны хүүг зад хөөж байна. Баярлах шиг боллоо. Миний эгч уг нь ухаантай хүн шүү гэж бодов. Чиний тэр улаантан болж буруу, номд орсон ороолон ч гайгүй байн аа. Хар хүн шиг юм чинь буруу номтон, төрсөн дүү нь босоо ороолон болоод таарч дээ, хар толгойг чинь авна даа гэж Гарьд, эгчийг сүрдүүлж үзэв.

	— Миний хар толгой юунд авхуулж байсан ч чамд ямар пад тай юм бэ. Чи хүний үрийг хүчээр дарлах гэж байж оргуулж босгуулчхаад юу бодож байна. Түүний амь нас чам дээр шүү. Энэ насандаа үгүй юм гэхэд эрлэгийнд шүүгдэнэ дээ. Араас нь ганц удаа боловч явахад яадаг юм бэ? гэхэд Гарьд хэг хэг инээгээд  Амны нь хишиг мурийсан гуйлгачин хохь нь ээ. За тэр ч яах вэ, эхнэр минь болдоггүй бол... гээд эгчийг барин авах шиг болов. Эгчийг дийлдвэл дайран ороход бэлэн гар зангидан бостол тогоо шанага хан ян хийв.

	— Яана гэнээ, чам шиг юмыг... гээд эгч Гарьдыг багалзуурыг шахаж байгаа. бололтой сонсогдов. Ёо ёо чи битгий алчих, наад заам, хоолой боочихлоо гэж Гарьд дорой дуугаран тэвдэж байна.

	— Чи дахин наашаа ирж нойтон хамуу оргиж цадиггүй юм ярьж явахаа болих уу, үгүй юу? гэж ам өчгийг нь авч, Гарьдыг «Хаширлаа, больё гэхэд нь Цэндээжээ эгч хэд өшиглөөд, «тонил» гэж хөөж гаргав.

	 —Гайгүй чамайг уу, эр муу ч эмийн дээр гэдэг... гээд Гарьд уураа мориндоо гаргаж, шалба ороолгон давхиж одоход эгч, хэсэг чимээгүй байснаа — Очир минь, чи минь даанч яав! гээд цорхирон уйлав. Уйлан уйлсаар Цэндээжээ эгч нам унтав. Шөнө дунд өнгөрчээ. Бушуу явахгүй бол эртэч хүмүүс харчхаж магадгүй гэж айх шиг болов. Яаран босож уул чиглэв. Үүр цайхад манайхны өвөлждөг Цахир уул хүрэв.

	Нутгийнхан зусланд гарахдаа эд юмаа хадны хонгилд орхидгийг санаж эхлээд өөрийн барааг онгичиж үзэв. Ямаан туламд жаал борц байв. Өлссөнөө сая мэдэж хатсан борц жаал идэж хэдэн балга ус уув. Ууланд эрэл хэдий болтол ч удаж мэднэ. Амь зуухад ойр зуур хэрэгтэй юм олж авах бодол төрөв. Ахыг цэрэгт явснаас хойш тээр гэж үзсэн бололтой аавын цахиур буу зэвд идэгдэн хураалттай бараан дотор байв. Хэрэгтэй юмны нэг мөн гэж санаад авч дарь тугалга эрэв. Нэлээд дарь, хориод сум болох тугалга олдож бөөн баяр болов. Өөр айлын барааг онгичоод дарь тугалга эс олов. Тогоо хийж болохоор гуулин төмпөн, хугархай хуурай, хутга хийж болох эвдэрхий тулганы бүс төдий юмтай болж, түүнээ борцтой ямаан туламд хийж үүрээд Хайрханыг зорив.

	 

	
ЭРЭЛ, ЭЦЭС ТӨСГӨЛГҮЙ ЭРЭЛ

	 

	Өдрийн бодол, шөнийн зүүд ганц л Гаажид. Үүрийн харанхуйгаас үдшийн бүрий тасартал уул хад дамжин эрэлд хатна. Энэ толгойн цаана гарвал юу харагдах бол, энэ хадны ар өвөрт Гаажид сууж ч юм уу, хэвтэж ч байж мэднэ гэж унан тусан явж хүрэхэд юу ч үл үзэгдэнэ. Гэлээ ч горьдлого хэвээр.

	Сүүл сүүлдээ нүдний үзүүрт юм бүртэлзэж, хүний толгой шовс хийгээд далд орох шиг, хүний дуу ч гарах шиг санагдан тэр зүг тийш бас л гүйнэ. Хааяа ганц янгир буудаж агуйдаа авчирч чанаж идээд гарна. Хоног хугацаа хэдий өнгөрснийг анзаарсангүй. Нэг мэдэхэд сэрүүн орж дулаан хувцасгүй гадаа гарахад бэрхтэй болов. Янгирын арьсаа хагас дутуу элдэж хантаа цар хуу юм хийх гэж мунгинав. Юм оёх зүү утас мэт нарийн ширийн юм над яаж байх вэ? Гэлээ ч амьд хүн аргатай гэж янгирынхаа арьсны нимгэн газраас нарийхан зүсэж түүнээ сайтар цувиад бөхийн зодог шуудгийн зах ирмэгийг үдэж байгаа мэт хантаазаа үдээд өмсөв. Энэ аргаараа үстэй өмд гутал үдэж хөлдөж осгож үхэх аюулаас амиа аварч байв.

	Хайрхан уулын хаана нь юу байдаг, ямар хад цохио, өвс ургамал, мод бут ургадаг, ямар зүсмийн хэдэн аргал угалз, янгиртайг андахгүй болж бэлээс нь орой, оройноос нь бэл хүртэл уулаа самнан Гаажидыгаа эрсээр нэг, хоёр, гурав, дөрвөн хэчнээн ч жил өнгөрснийг мэдэхээ болив. Хагас цэнэгээр бараг ширхгээр нь тоолж буугаа сумлан аргал янгир унагаж хоол залгавч дарь дуусах тун ойртжээ. Тугалга аль хэдийн дууссан авч айлын нутаг дээрээс олсон төмрийн өөдсийг үрж янзалж сум хийнэ. Харгана зорж ч сум хийж үзэв. Сумын арга ч олдож л байв. Харин дарийг яах ч аргагүй болов. Янгирын хүзүүгээр хэд хэдэн алд гайгүй сайн бугуйл хийж уйгагүй оролдсоны эцэст янгир аргал бугуйлдаж чадах болов. Энэ уулын аргал, янгир сонор соргог, дошгин гэдэг нь туйлгүй байсан авч сүүл сүүлдээ намайг төдий л тоохоо больжээ. Гэлээ ч гараар баригдах нь даанч хол. Хайрхан ууланд миний олсноос өөр усгүй учир энэ уулын ан амьтан тэр ус уруу тэмүүлнэ.Би усны хажууд хоёр гурван алхмын зайд хад чулуу босгож нуувч хийгээд тэндээ янгир аргал отно. Янгир аргал хонуут өнжүүд хаширлаад сүүлдээ ангахын эрхэнд усанд орж ирнэ. Тэгэхэд нь би бугуйл шидэж нэгтэй нь үлдэнэ. Аргал янгир үүрээр усанд хаанаасаа аль замаар ирдгийг би андахгүй болжээ. Сахал самбай, үс толгойгоороо ноцолдох зав над гараагүй билээ. Эрүүний минь сахал эгэм хүрч, толгойн үс мөр давжээ.

	Нэгэн өдөр ядрахын туйлд хүрээд хад сандайлан сууж нүүр уруу бүрхэх үсээ барьж үзвэл цал буурал болсон байв. Сэтгэлээр уналаа. Хэдэн жил болсноо бодов. Агуйн ханад жил бүр анхны яргуйн аар нэг зураас татдаг билээ. Янгир нь гутлынхаа урагдсан уланд хавчуулсан чулууг авах гэж тонгойтол өнөө жилийн яргуй цухуйсан байв.

	Агуйдаа очиж хананд нэгэн зураас татаад тоолж үзтэл өнөө жилийнхтэй арав гэсэн тоо гарав. Хайрхан ууланд гарч ирээд арван хавар болжээ. Бодсоор байж тэр жил олноо өргөгдсөний арван хоёр он байсныг санав. Өнөө жил чинь олноо өргөгдсөний хорин хоёр он байх нь, хорин хоёр настай байж шүү. Одоо гучин хоёр хүрсэн байх нь. Гучин хоёртой хүний үс ингэж буурал болдог мөн хачин аа гэж санаа алдав. Цас бороотой, хүйтэн өдөр л агуйдаа хий холхин тохь муутай өнжинө. Бусад цагт сэтгэл нэг л тогтохгүй уул Хадаар тэнэмээр санагдаж гарч явна. Энэ удаа ч агуйд нэг л сэтгэл тогтохгүй байна. Бүр алс хайрхан уулыг хэдэн жижиг толгодоор холбон нүдний үзүүрт бүртэлзэж байгаа адаг цохио тийш явахаар шийдэж жаал мах яаруу сандруу чанаж дашмагтаа ус дүүргэж Цахиур буугаа хиймэл таван төмөр сум, жаахан дариа буйгаар нь аваад алс тийш хөдлөв.

	Анхныхыг бодвол уул хаданд одоо янгир аргалаас дутахааргүй явж сурчээ. Тав дахь хоногтоо адаг цохио хүрэв. Тэр нь Хайрханыг бодвол хүүхдийн тоглоом шиг жижигхэн уул байна. Уулыг нэг эргээд зайдуухан нэг хадны нөмөрт унтав. Овоо сайхан унтжээ. Чих юм муу дуулах болжээ. Гал, утаа үнэртэх шиг болов. Салхи зүүн урдаас сэвэлзэж байна. Салхи өөд шиншлэн хаднаас хад дамжин явтал цохионы ар шил дээр гал улалзаж байв.

	Нүдний хараа бас муудсанаа сая мэдэв. Хад чулуугаар далдлан гэтсээр ойртон харвал хоёр хүнийг зөвхөн гараар нь биш бүр цээжээр нь чивчиртэл нь баглан сөхрүүлжээ. Тэр хоёрын нэг нь тун үхлүүд ажээ. Нөгөө нь түүнийг хамаг биеэрээ түшиж ядна. Наана нь буу зэвсэг болсон хоёр хүн зогсож, нэг хүн гал нэмж хайруул төмөр мах болтол нь улайсгаж байна. Тэдний ам ангалзах нь ярдаг нохой хэрэлдэх шиг. Зандарч байцааж байна гэж бодов.. Нэг хөгшин лам олбог тавиулан завилан суужээ. Сайн ажвал даа лам осолгүй мөн шиг байна. Буутай лагс эр урт ханцуйгаараа хүлэгтэй хүний толгой уруу шавхуурдахад цаадах нь далдирсан ч үгүй. Харваас буу зэвсэгтэн нь дээрэмчин зандалчны шинжтэй, харгис хэрцгий улс байна. Хүлэгтэй хоёрыг хайр найргүй цохиж зодож байж босгов. Нөгөө үхлүүд нь хаашаа л бол хаашаа найган хөл дээрээ зогсож эс чадан сөхөрч толгойгоо хажуугийн хүнийхээ өвдөгт мөргөн ганхаж байна.

	Даа лам салганан босож хар яндар (хадаг) бүхий очроор дохин нэг юм цацалж дуусаад хойш болоход танхай гурвын хоёр нь буугаа мөрлөж, нэг нь улаан мах болтлоо улайссан хайруул барин их л элэг барин дооглож, доромжилж байгаа янзтай арсайтлаа инээн хүлэгтэй хоёр тийш очив.

	Хүлэгтэй эр айж халширсан шинжгүй алсыг харан зогсоно. Хүлэгтэй хоёрыг өмөөрөх сэтгэл төрж цахиур буугаа авч шагайв. Хайруул барьсан этгээд зогсож байгаа эр уруу алхам ойртож хайруулаа өргөн нүүр рүү нуран сагсайсан үсийг нь хуйхлав. Утаа манасхийж хярвас ханхлав. Би замгаа дарав. Хагас цэнэгтэй гэлгүй цахиур буу минь хад уул нурчихмаар чанга дуугарчээ. Хайруул барьсан навсгар эр мөрөө даран хашхиран суун тусав. Улайссан хайруул газар унаж өвс ногоо хуйхалж байна. Буу барьсан эрс эргэж харан газрын уруу ухаан жолоогүй зугтав.

	Даа лам дүлий юм уу, миний буун дууг өөрсийнхөө буун дуу гэж санасан юм уу дух руугаа цохиулах гэж байгаа үхэр шиг гайхан зогсоно. Би байдгаараа хашхиран, хутгаа барин дайран оров. Лам, мөрөндөө шархт хоёр намайг гэнэт харжээ. Нүд нь орой дээрээ гарчихсан муухай хашхиралдсаар нөгөөдүүлийнхээ араас унан тусан зугтав. Би үсрэн очиж, зогсож байгаа ханагар эрийн хүлгийг тас огтлоод хад асга дамжин далд оров. Эргэж харвал, нөгөө эр ч гайхаж байгаа бололтой хүлгэн д чилсэн гараа үрж эргэн тойрныг харснаа газар хэвтэж байгаа буу уруу ухасхийв. Тэгээд зугтаж буй хэдийн араас дараа дараалан буудав. Тэд уулын бэл рүү далд орсон учир над юу ч үл үзэгдэнэ. Алслан харвал, өнөө хэд бэлд орхисон унаандаа хүрэв. Ундуй сундуй тоос татуулан зугтан давхилдав. Алдаг авардгийн алины амийг аварснаа би үл мэднэ. Ямар ч гэсэн хоёр хүний аминд оржээ.

	Нөгөө эр үхлүүдийнхээ хүлгийг тайлан энд тэнд нь нухалж нэлээд болов. Гарын дохио зангаа амны хөдөлгөөнөөр нь энэ хоёр саяын болсон явдлыг ярьж байна гэж би ойлгов. Тэр хүн эргэн тойрныг ажиглан харж харж шархтнаа үүрэн буугаа барьсаар уул ташин жаал холдов. Би ч Хайрхан өөдөө буцъя гэж бодов. Тэгтэл уулын бэлд буун дуу сонсогдов. Хэдэн морьтой улс хөөцөлдөж  буудалцаж байна. Энэ чимээгээр нөгөө хүн үхлүүдийгээ хадны нөмөрт хэвтүүлээд өөрөө тэндээс жаал холдон хадны ард орж буугаа мөрлөн хэвтэв. Буун дуу, буудаж байгаагаар нь эд бол хурдан буут нь мэдэгдэж айхын ихээр айвч бүгсэн газраас хөдлөх аргагүй болжээ.

	Бор морьтой, хар дээлтэй нэг хүн уул өөд тэгэхдээ бүр буу онилон хадны ард отож байгаа өндөр нуруутныг чиглэн морины хар хурдаар ирж явна. Жаал ойртон ирэхэд нь үзвэл түрүүхэн саламгар урт ханцуйгаараа хүлэгтэй эрийг зад шавхуурдан ханхалзаж байсан өнөө нүдэнд хүйтэн эр мөнийг танив. Юу болохыг амьсгаа даран хүлээж байтал отож хэвтсэн эрийн буу тасхийж давхиж явсан өнөө хүн морьтойгоо дугуй хадан унав. Морь нь сарвалзан тийчилж хүн нь уул өөд гүйв. Араас нь хөөж явсан морьтон тэр хүнийг гүйцэн ирэхэд өнөөх эр газар сөхрөн гараа өргөж харагдана. Морьтны нэг бууж хар дээлтийг барьж хүлэв. Хадны араас өндөр нуруут босож морьтонтой тэврэлдэн уулзав. Нэг морьтон нь зүүж явсан жижиг савтай юм өгөхөд өндөр нуруут балгаснаа үхлүүт дээрээ яаран ирж толгойг нь өвдөг дээрээ тавин юм уулгав. Тэр нь аажуухан сэхэж өөрөө нэг юм суухтай болж байна. Арваад морьтон хүлэгтэй гурван хүнийг тууж ирээд, нэг дор суулгаж өөрснөө бөөгнөрөн юм ууж идэж шуугилдана. Даа ламаас бусад гурав нь баригджээ. Одоо эднийгээ хороох юм байх даа. Хоёр хүний амийг аврах гээд гурван хүний амийг бусниулах болгов оо доо. Яая даа, хурдан буутай арваад хүнийг би яавч аргалахгүй. Аягүйдвэл өөрөө баригдаж ёстой амьдаараа жинсрэгдүүлэн шатаагдана. Амьд явах хэрэгтэй. Гаажидыг эрэх хэрэгтэй. Эндээс бушуу зайлъя.

	Дайн самуун болж байгаа юм болов уу. Зүгээр байсан улс нэг нь нөгөөгийнхөө амь насыг ингэж бүрэлгэж байх гэж бодов. Морьтнуудыг ажвал жирийн л малчин ард мэт. Салхи тэдний зүгээс учир яриа нь үе үе сонсогдоно. Буу сэлэм зүүсэн нэг цэвэрхэн эр харваас захирагч нь юм уу, ноён нь бололтой чанга чанга ярьж хүмүүс түүний амыг харна. Өндөр нуруутныг хүмүүс тойров. Хачин юм, хачин юм гэх нь эхлээд сонсогдов. Бид хоёрыг буудахаар энэ хоёр тав зургаан алхмын цаана буугаа шагайж энэ новш улайссан хайруулаар бид хоёрыг хайрахаар яг тулж ирээд үсийг нь хайртал буу тасхийв. Би эхлээд эд л бид хоёрыг буудаж байна. Нөхрийг минь эхлээд буудаж дээ. Одоо миний ээлж биз гэж бодтол Гарьд мөрөө даран дугуй хадан газар өнхөрч байна. Та нарыг амжиж иржээ гэж тийш харвал арслангийн толгой шиг бөөн үс болсон хачин нэвсгэр амьтан дүүлэн орж ирэх нь тэр. Сармагчинтай л төстэй юм. Гарт нь хутга гялалзаж харагдав. Тэр амьтан надад тулан ирж шурхийх шиг болоод алга боллоо. Даа лам, Гарьд хоёрын зугтаж байгаа гэж... бас аминдаа хайртай золигууд шүү гээд инээхэд, 

	— Очир, Чамайг тэгвэл Хайрханы савдаг аварч л дээ гэж бөөн инээд болов. Өнөөх үхлүүд хүртэл марсайн инээж байна. Хүн гэдэг тун хачин гайхалтай амьтан юм. Дөнгөж саяхан үхлийн босгон дээр байснаа мартаад одоо бусдыг шоолон инээж байна.

	Тэд Хайрхан уулсын савдгийн тухай баахан шуугив. Буутай, гэгээд бас алддаггүй бууддаг, хутга барьсан, ер нь айхтар савдаг байх нь. Ямар ч гэсэн ардын засгийн төлөө, хувьсгалчдын төлөө зүтгэдэг савдаг байх нь гэлцэн шуугьж байна. 

	— Яана гэнээ? Очир гэв үү, тэр өндөр нуруут нэг л үзсэн мэт санагдсан. Очир ах минь байсан юм биш байгаа?! Эд чинь өнөөх улаантан гэдэг нь болж таарлаа гэж бодтол өнөөх хүмүүс бас шуугилдах сонсогдов. — Тэр савдаг чинь хаана байдаг юм бол? Арай дэргэд маань байгаа юм биш биз. Жаал эрэх үү? гэж нэг залуу буугаа авч босов. Дотор палхийж одоо л би баригдах нь. Гаажидыг эрж чадахгүй болох нь гэж айж яах ч учраа олохоо болив.

	Захирагч нь бололтой өнөөх цэвэрхэн эр залууг «суу» гэж гараар зангаад, — Одоо бидэнд Хайрханы савдагтай хөөцөлдөх зав алга байна. Ардын засгийг талархаж хувьсгалчдын амийг авардаг тэр савдаг байж л байг. Лус савдаг, буг чөтгөр гэж байхгүйг та нар сайн мэднэ. Тэгэхээр энэ нэг л учиртай юм боллоо. Ямар ч гэсэн хань, дайснаа ялгадаг амьтан байжээ. Амьтан ч гэж дээ хүн л байж таарна. Урдаар муусайн эсэргүү нарыг учрыг олоод... гээд цааш нь юу хэлсэн нь дуулдсангүй.

	Би хөдөлж ч чадахгүй үхсэн мэт хананд наалдан чанга ч амьсгалж зүрхлэхгүй хэвтсээр байв. Өнөөх хүмүүс нэлээд болоод мордоцгоож баригдсан хэдийг тууж тал руу буув. Тэднийг бараа тасартал хараад би босов. Хүмүүсийн царай харж дууг сонсох шиг сайхан юм энэ яваа насанд байхгүй санагдав. Тэдний араас дагаад л явчихмаар байв. Цахиур буугаа өвдөг дээрээ хөндлөн тавьж хад сандайлан хэдий болтол сууснаа үл мэднэ. Нэг мэдэхэд хамаг бие хөших мэт чилсэн байв. Хайрхан уул, агуйгаа зорин гэлдрэв.

	 

	
ХҮНИЙ МӨРӨӨСӨЛ

	 

	Адаг цохионоос ирээд агуйгаасаа гаралгүй олон хоног бодолд дарагдан хэвтэв. Ухаан орсноосоо хойш өнөөг хүртэлх бүх юмаа нэгд нэгэнгүй дурсан бодлоо. Хайрхан уул өгөөжтэй сайхан уул. Энэ ууланд арван жил амь зуужээ. Иддэг хоол, өмсдөг бүх юм аргал янгир. Бороо цас, хүйтэн халуунаас толгой хоргодох агуй, хол авч тунгалаг сайхан рашаан ус юм юмтай учир Хайрхан ууланд арван жил амь зуув. Энэ ууланд юм болгон бий авч олддоггүй юмны нэг бол давс, арван жил давс, сүү, цайны бараа харсангүй. Нүд чих муудаж шижин болсон, залуугаараа үс цайж шүд унаж байгаа цөм л үүний уршиг байх гэж бодов. Түмэн өнгийн хий бодолд дарагдан агуйдаа хэвтсээр байтал нэг мэдэхэд хоол дуусжээ. Шинэ юмны шөл ууж тэнхрэх хэрэгтэйгээ мэдэв. Тэнхэрч аваад эрэлдээ гарахаар анд явав. Хоёр хоног нуувчинд отож байж ганц янгирын шүдлэн бугуйлдаж авав. Буцах замд өдөржин бороонд нүдүүлж бие сулбайн тамирдаад явж чадахаа болив. Аргаа барахдаа янгираас ганц төлийг нь авч цааш шүд зуун гэлдэрч, сүүлдээ мөлхсөөр явж агуйдаа ирж дугуй хадан унав.

	Гурван хоног өндийж эс чадав. Дагжин чичирч, толгой зад үсрэх гэж байгаа мэт өвдөнө. Ууц нуруу, ер нь өвдөөгүй, хөндийрөөгүй газар нэг ч үгүй. Халуун юм оочмоор авч босож үл чадна. Гадаа бороо шаагин агуйд жихүүн хүйтэн. Тохой дээрээ өндийх гэж хэд хэд ядлаа, чадсангүй. Ам эвэрч хоолой хатжээ. Хайрхан уулын энэ агуйд яс тавих нь. Утаа тортог болсон хүйтэн энэ агуй олон жил намайг нар салхи, зэрлэг араатнаас хамгаалж орон байр минь болсон билээ. Одоо цогцсыг минь хадгалах бунхан болох нь. Зовлон үзээгүй байжээ. Зовж зүдэрч байгаа энэ гурван хоног хучин хоёр жилийн гунигт амьдралаас хэцүү санагдав. Хүн жаргал даадаггүй. зовлон даадаг гэдэг юутай үнэн бэ? Ганц балга халуунаа байг хүйтэн юм амандаа хүргэх сэн. Бурхан шүтээн, буг чөтгөрийн аль аль нь байдаг бол намайг ингэж хатуу цээрлүүлэхээ байж үзээч! Би залбирах ч үгүй, харааж зүхэх ч үгүй! Нүгэл байхгүй биш, байдаг болж байна уу. Лам бурхан бас ид шид хүчтэй хэрэг үү. Адаг цохионд тэр хоёр зовлонт хүнийг аварлаа гэж намайг бурхан сахиус, цээрлүүлж байгаа нь энэ үү! Худлаа, тийм хүч, ид шид хаана ч байхгүй, ганцхан хүний санаа сэтгэл л өөрийгөө хүлж байгаа нь тэр. Үгүй байдаг шиг байна гэж элдэвт толгойгоо эргүүлсээр гунигт амьдралаа дурсан бодов.

	Туулсан амьдрал минь ухаан санаанд тодрон нүднээ тусаж байна. Хэдий хугацаа өнгөрснийг бүү мэд. Унтаад сэрж байгаа, ухаан алдаад сэхэж байгаагийн алин болохыг мэдэхгүй байна. Нүдээ нээвэл агуйн амаар нар тусаж байна. Агуй дотор юм хөдлөх шиг, гэлээ ч над өндийх тэнхэл алга. Амьдаараа ирвэсийн хоол болох нь гэж бодов. Толгойгоо эргүүлэх гэтэл агуй нуран эргэлдэх шиг болоод дотор муухайрч нүдээ тас анив. Би хүнд байтугай хорхой шавжид хүртэл хор хүргээгүй. Амь зуухын эрхэнд аргал янгир л нэлээдийг цааш харуулсан гэж бодов.

	Сонсгол муу чихний үзүүрт хүн дуугарах шиг. Гайгүй сайн чагнав. Сэхэх нь, хөдөлж байна. Бушуу юм балгуулаач гэсэн жингэнэсэн дуу гарах шиг болов. Хүний мөрөөсөл болоод хар даран дэмийрч байна. Энэ аглаг уулын эзэнгүй хүйтэн агуйд юуны хүн байгаа аж гэж бодтол над руу ямар нэг үл танигдах амьтан ойртон ирлээ. Баруун оргилын хөгшин ирвэс орж ирж дээ! Утаа тортгийг нь үнэрээс зайлдаг байсан юм сан, одоо байжээ. Ганц ухасхийгээд багалзуур тас үмхээд сорж орхино доо. За яах вэ сор доо, гэлээ ч хоол болох юм байхгүй болсон гэж бодов. Хоолой тас базсангүй. Харин шилэн хүзүүн доогуур нарийхан зөөлөн юм шургаж орлоо. Могой гэхэд арай бүлээн бас зөөлөн юм. Өөр юу байх вэ. Хаана очиж энэ оргилд могой дайралддаггүй юм сан. Байдаг л байжээ? Тэгээд хатгахгүй нь ээ. Эсэргүүцэх тэнхэл барагдсан амьтан би яая гэх вэ. Яавал яаг даа гэж яахыг нь хүлээв.

	— Би даахгүй нь. Чи цаад талаас нь толгой доогуур нь гараа оруулаад зөөлхөн өндийлгөхийг бодооч гэх сонсогдов. Өргөж өндийлгөх шиг болов. Нэг нь хацрын хоёр хонхорхойг эрхий долоовроороо хавчин амыг минь хүчлэн нээж бүлээн юм цутгав. Бүлээн шингэн юм ам руу орох юутай сайхан. Хүн хатаж үхэхийн өмнө ингэж дэмийрдэг юм болов уу. Зүүдээр ч гэсэн тэр шингэн бүлээн юм уух юутай сайхан жаргал вэ! гэж бодсоор. Зүүд, дэмийрэлд, үнэн явдал алин болохыг ажив.

	Миний дэргэд яриагүй хүмүүс иржээ. Цохилж ядан байгаа зүрх минь палхийж, баригдаж хүний гарт орох нь энэ үү! Даа лам, босоо ороолон дарж байгаа нь энэ гэж жинсрэгдэж, амьдаар минь шатаана даа. Жаргал үздэггүй ийм л зовлонт хүний үр байж дээ гэж бодов.

	— Шөл, цай алив бушуул гэж байна. Тэнхрүүлж байж төхөөрөх нь д дээ. Амаа тас зуугаад юу ч амсахгүй байж байгаад дуусах уу?! Буруу, өгсний нь ууж идэж сэхье. Сүх далайтал үхэр амар гэдэг. Шатаатал нь энэ дэлхийн цэнгэг агаараар нэг ч гэсэн илүү амьсгалъя. Тэгээд шатаагдахынхаа өмнө үзэлцэнэ. Би ороолон биш амьд хүн. Ороолон гэж ерөөс байхгүй. Харин ороолон гэдэг чинь та нарыг мунхруулагч наад даа лам чинь гэж илчилнэ. Тэгэхийн тулд... гээд хүчлэн байж нүдээ аажуухан нээв.

	Алсын манан будан дотор мэт бүртэлзэн сүүмэлзэх төдий дүрс тодрон тодорсоор... эрэгтэй эмэгтэй хоёр хүүхэд, таних мэт нэг залуу гурав байна. Залууг танилаа. Адаг цохионы хэрэг явдлын үед Хайрхан уулын тэр айхтар савдгийг чинь эрж олъё гэж хашхиран босож байсан өнөөх залуу мөн байна. Тэр гурав намайг сэхээх гэж тун сандарч байна. Би нүдээ дахин нээж тэднийг гайхан хартал намайг тойрон бүлтэлзэж байгаа гурвын царайд баярын мишээл т тодров. Хүний баясгалант царай, инээхийг харах яасан сайхан юм бэ! Тэдний яралзсан цагаан шүд яг л Гаажидын минь хурган цагаан шүд шиг харагдав.

	Энэ мөчийг хүртэл аз заяа муутай төрсөндөө гомдож, гутахын ихээр гутаж явсан билээ. Тэгэх нээ нь би тийм хувь заяагүй амьтан биш азтай төрсөн аавын хүү байжээ. Хонгор хөөрхөн хоёр жаал, алиа сайхан ааштай залуу гурав намайг асран бөөцийлж, чилж хөшсөн гар хол, нуруу бөөрийг минь илж таалж, аглаг ууланд үүрч дүүрч ирсэн жаахан идэж уух юмаа над зориулж асрав.

	— Усгүй боллоо. Ойр хавьд устай газар бий юу, ах аа? гэж нөгөө залууг асуухад ус хаана байдгийг зааж өгөв.

	Тэр өдрөө гар, хөлөө хөдөлгөж, маргааш нь өндийж нөгөөдөр нь түшүүлэн босов. Хүний халуун хайр асрамж намайг үхлээс аварч хүн болгов. Өдөр болзоод Галсандагва маань буцаж, би Чимгээ, Батаа хоёртой үлдэв. Бие овоо түргэн тэнхэрсээр. Хоёр жаал хөөр баяр болон надад арван жилийн дотор юу болсныг ярьж өгнө.

	Хүүхдийн ярианаас хуучин эзэрхэг ёс устаж ардын эрхт ёс тогтсоныг ноёд феодал, лам нар энэ хавар дайсагнан босож дайн тулалдаан болоод дарагдсаныг олж мэдлээ. Эсэргүү дайсныг дарж айвуу тайвуу болжээ. Энэ үеэс Адаг цохионд хоёр хувьсгалчийг эсэргүү нар хороох гэж байхад гэнэт гарч ирээд амь насыг нь авраад алга болсон хачин амьтан, жигтэй явдлын тухай бөөн яриа дэгджээ Сармагчин, алмасын алин ч биш, яриагүй хүн! Яагаад гэвэл буутай явсан, дайсныг буудаж шархдуулсан. Бас хутгатай юм билээ. Хувьсгалчдын хүлгийг тас огтолсон... гэсэн яриа улам газар авахад сумын сургуулийн хүүхдүүд тэр нууцыг тайлахаар аялалд гарчээ.

	Хүүхдүүдийн энэ аяллыг сумын эвлэлийн үүрийн дарга Галсан- даага ахалсан юм байжээ. Тэд олон хоног ангаж цангаж, гутал хувцсаа хад чулуунд урж, өвдөг тохойгоо шалбалан явж агуйд өвдөөд харангалан муужирч хэвтсэн намайг олжээ. Хүүхдүүдийн хагас нь намайг олсон тухай, аймшигт амьтан биш зэрлэгшсэн хөөрхий хүний тухай ар тийшээ хэл мэдээ өгөх, хоол унд, эм тан олж ирэхээр буцсан байжээ. Хоёр жаал надаас элдвийг шалгаана, Над нуух юм юу байх билээ. Яриад л байлаа. Олон жил хүнтэй үг солиогүй учир эхлээд ярьсан бүрийг ойлгохгүй сандарч байв. Гэлээ ч хоёр хоногт овоо дээрдэж ярьсан хэлснийг ойлгохтой болов. Бид гурав уулнаас бууж ирлээ. Уулын бэлд Галсандагва арваад хүүхдийн хамт хөсөг унаатай тосож ирсэн байв.

	 

	
ТӨГСГӨЛИЙН ОРОНД

	 

	Амьд явбал алтан аяганаас ус ууна гэдэг юутай үнэн. Шинэ монголын шинэ хүмүүс намайг бас шинэ хүн болгож насан турш жаргал эдлүүлэв. Түмтэй түжигнэж, бумтай бужигнаж, аав ээжийнхээ голомтыг сэргээн бадраав. Сумын төвд анх ирэхэд хүн, сармагчин, алмасын алин нь ч мэдэгдэхгүй үс сахалдаа баригдсан, янгирын арьсан хачин хувцас шиг юм хөдөрсөн намайг айж эргэлзэн, инээж баясан, уйлаан унжаан болон тосож авсан сэтгэл догдлуулсан мөчийг сумын эмнэлэгт хэвтүүлэн эмчилж өвчин эмгэгээс салгасныг, миний шинэ танил Чимгээ, Батаа, Галсандагва тэргүүтэй хүүхэд залуучууд, Цэндээжээ эгч, Очир ах, Гаажид минь эргэн тойрч асарч сувилж, хүүхдүүд бичиг ном зааж нүдийг минь нээсэн тэр бүхнийг үл өгүүлэн өгүүлэх минь:

	Гаажид минь Гаадан баяныд хүчээр богтлогдон очиж тэр шөнө оргон тэр үеийн их Хүрээг зорин, алжаалалт замыг туулан, ардын засгийн сургуульд орж багш болжээ. Тэрээр орон нутагт ардын засаг тогтоход төрсөн нутагтаа багшаар иржээ.

	Гаажид ирүүт намайг битүүхэн сураглажээ. Ээ базарваань, босоо ороолон болж сүйд хийдгийн даваан дээр даа лам дарсан гэснээс өөр юм эс сонсжээ. Харанхуй мунхаг тэр үед миний нэрийг хэлэх, миний тухай ярихаас ч хүмүүс айдаг байсан гэнэ. Гаажид минь тэнхим байгуулан ардын хүүхдийг сурган хань бүлтэй болж өнөр өтгөн айл болон төвхнөжээ. Адаг цохионд амийг нь аварсан тэр хувьсгалчид бол тэр үед энэ сумын нэг хамтралын дарга байсан миний ах Очир, нөгөө нь ардын хоршооны дарга Гэцэл гэгч байжээ.

	Би тэр санамсаргүй үйлдлээрээ хувьсгалынхаа үйл хэрэгт дусал төдий оролцсондоо насан турш баярлаж явдаг. Учрыг мэдээд хийсэн ажил ч биш л дээ. Хүч түрсэн хүйтэн харцтай этгээдүүдэд л зэвүү хүрээд хүний амь аврах гэсэн маань тэр билээ. Харин үүнийг минь эсэргүү нарыг дарахад гавьяа байгуулсан мэтээр магтан ярихад л нүүр улсхийх юм. Сар эмнүүлээд бие сайжрахад би Гаажидыгаа бараадан сумынхаа сургуулийн галч манаач болоод эдүгээ хүрлээ. Тэнхим маань бага, дунд, одоо арван жилийн сургууль болон өргөжлөө.

	Сургуулийнхаа гучин жилийн ойгоор ууган ажилчны нэг гэгдэж Гаажид маань гавьяат багш болж би ардын төрийнхөө алтан одон хүртэж баярлаагүйгээ баярласан билээ. Аль хэдийн сул цалин авч чөлөөнд гараад Чимгээгийнхээ алаг үрсийг асран суух болсон авч зав л гарвал сургууль дээрээ ирж ажилд нь гар хуруу нэмж баясгалант хүүхдүүдийнхээ дунд орж хийморио сэргээдэг. Миний баяр баясгалан, аз жаргал, цог хийморь бол хүүхэд багачууд. Надад баяр баясгалан, аз жаргал амсуулан эдлүүлсэн сэргэлэн цовоо алаг үрсийнхээ амьдралын алтан шар зам өлзийтэй байхыг ямагт хүсэн ерөөе.

	Уулын өвөө намайг мухар эрэлд хатаж мөхлийн босгон дээр үхлийн хаалга татаж байхад халуун гараа сунгаж халамж, асрамж, хайр ивээлээр сэхээн тэнхрүүлж насан турш жаргал хүртээсэн та нартаа туйлаас баярлаж явдгаа илэрхийлж харгис бурангуй цагт хэлмэгдэн, зовж зүдэрч явсан гунигт намтраа өгүүлсэн минь энэ ээ.

